
MINUTI

Il-Minuti tas-Seduta Nru 14 li saret fl-24 ta’ Ġunju, 2003 ġew  konfermati.

MISTOQSIJIET - TWEĠIBIET ORALI

RIŻORSI U INFRASTRUTTURA - DIRECT ORDERS
119. L-ONOR. JOE MIZZI (f’isem l-Onor. Noel Farrugia) staqsa lill-Ministru għar-Riżorsi u Infrastruttura: Jista’ il-Ministru jgħid kemm direct orders ħarġu mill-ministeru u mid-dipartimenti li jaqgħu taħt id-dekasteru tiegħu fix-xhur ta’ Jannar, Frar, Marzu u April ta’ din is-sena?  Kemm hi ċ-ċifra fi flus ta’ dawn id-direct orders?  Jista’ il-Ministru jagħti informazzjoni għall-perjodu  2001 u 2002?
  ONOR. NINU ZAMMIT (Ministru għar-Riżorsi u Infrastruttura):  Ninforma lill-Onor. Interpellant li n-numru ta' direct orders li ħarġu mill-contracts and procurement section tal-ministeru għar-riżorsi u infrastruttura huwa kif jidher hawn taħt:

	2001
	Xahar
	Dir.Orders.
	LM

	‘’
	Jannar
	6
	240,741(i)

	‘’
	Frar
	8 
	28,120(ii)

	‘’
	Marzu
	7
	   11,115

	‘’
	April 
	2
	17,480(iii)


 (i) jinkludi xogħol li sar fl-Imdina mill-Kalaxlokk li sewa Lm234,220;

(ii) jinkludi xogħol li sar mill-Malta Drydocks inkonnessjoni mal-pumping station ta' B'Buġa li sewa Lm14,535;

(iii) jinkludi ordni għall-ispare parts mingħand engineering and technology ltd. għal Wied GĦammieq li saret Lm12,980; 

	2002
	Xahar
	Dir. Orders
	Lm

	‘’
	Jannar
	1
	3,000

	‘’
	Frar
	6
	8,556

	‘’
	Marzu
	12
	30,480(iv)

	‘’
	April
	10
	29,593


(iv) jinkludi xogħol ta' restawr li sar fil-Palazz Vilhena li sewa Lm10,945.

	2003
	Xahar
	Dir. Orders
	Lm

	‘’
	Jannar
	2
	1,466

	‘’
	Frar
	-
	-

	‘’
	Marzu
	1
	7,271

	‘’
	April
	-
	-


OPM - DIRECT ORDERS
120. L-ONOR. JOE MIZZI (f’isem l-Onor. Noel Farrugia) staqsa lill-Prim Ministru: Jista’ il-Prim Ministru jgħid kemm direct orders ħarġu mill-ministeru u mid-dipartimenti li jaqgħu taħtu fix-xhur ta’ Jannar, Frar, Marzu u April ta’ din is-sena?  Kemm hi ċ-ċifra fi flus ta’ dawn id-direct orders?  Jista’ il-Prim Ministru jagħti l-informazzjoni għall-perjodu 2001 u 2002?
  ONOR. CENSU GALEA (Ministru għat-Trasport u Komunikazzjoni) (f’isem il-Prim Ministru):  Qed inpoġġi fuq il-mejda tal-Kamra tabella li turi ħlas ta’ direct orders maħruġa mill-uffiċċju tiegħi.
POLITIKA SOĊJALI - DIRECT ORDERS
121. L-ONOR. JOE MIZZI (f’isem l-Onor. Noel Farrugia) staqsa lill-Viċi Prim Ministru u Ministru għall-Politika Soċjali: Jista’ il-Viċi Prim Ministru jgħid kemm direct orders ħarġu mill-ministeru u mid-dipartimenti li jaqgħu taħt id-dekasteru tiegħu fix-xhur ta’ Jannar, Frar, Marzu u April ta’ din is-sena?  Kemm hi ċ-ċifra fi flus ta’ dawn id-direct orders?  Jista’ il-Viċi Prim Ministru jagħti l-informazzjoni għall-perjodu  2001 u 2002?
  ONOR. CENSU GALEA (f’isem il-Viċi Prim Ministru):  Ninforma lill-Onor. Interpellant li l-informazzjoni qiegħda tingabar u risposta tingħata f’xi seduta oħra.
SAĦĦA - DIRECT ORDERS
122. L-ONOR. NOEL FARRUGIA  staqsa lill-Ministru tas-Saħħa: Jista’ il-Ministru jgħid kemm direct orders ħarġu mill-ministeru u mid-dipartimenti li jaqgħu taħt id-dekasteru tiegħu fix-xhur ta’ Jannar, Frar, Marzu u April ta’ din is-sena?  Kemm hi ċ-ċifra fi flus ta’ dawn id-direct orders?  Jista’ il-Ministru jagħti l-informazzjoni għall-perjodu 2001 u 2002?
  ONOR. LOUIS DEGUARA (Ministru tas-Saħħa):  L-informazzjoni mitluba għadha qed tinġabar u r-risposta se titpoġġa fuq il-mejda tal-Kamra.
FINANZI U AFFARIJIET EKONOMIĊI - DIRECT ORDERS
123. L-ONOR. NOEL FARRUGIA  staqsa lill-Ministru tal-Finanzi u Affarijiet Ekonomiċi: Jista’ il-Ministru jgħid kemm direct orders ħarġu mill-ministeru u mid-dipartimenti li jaqgħu taħt id-dekasteru tiegħu fix-xhur ta’ Jannar, Frar, Marzu u April ta’ din is-sena?  Kemm hi ċ-ċifra fi flus ta’ dawn id-direct orders? Jista’ il-Ministru jagħti l-informazzjoni għas-snin 2001 u  2002?
  ONOR. JOHN DALLI (Ministru tal-Finanzi u Affarijiet Ekonomiċi): L-approvals għal direct orders li ħarġu fix-xhur ta' Jannar, Frar, Marzu u April tas-snin 2001, 2002 u 2003 minn dan il-ministeru versu l-ministeri kollha skond ir-regolamenti finanzjarji, huma elenkati fit-tabella li qed inpoġġi fuq il-Mejda tal-Kamra.
  MR SPEAKER (Onor. Anton Tabone):   L-Onor. Farrugia, domanda supplimentari.

  ONOR. NOEL FARRUGIA:  Jista' il-Ministru jgħid sa liema ammont segretarju permanenti jew kap ta’ dipartiment jistgħu jawtorizzaw il-ħruġ ta’  direct order?   Is-ceiling għadu l-istess kif kien qabel?

  MR SPEAKER:  Il-Ministru.

  ONOR. JOHN DALLI:  Iva, hemm guidelines stabiliti fil-financial regulations u anke f’memoirs amministrattivi li joħroġ il-gvern dwar il-limitu ta’ kemm għandha tkun direct order, naturalment skond il-livell ta’ responsabbilta’ ta’ l-individwu f’organizzazzjoni tal-gvern għax jista’ ikun director general jew permanent secretary  jew ministru.

  Rigward jekk is-ceiling inbidilx, nitlob lill-Onor. Interpellant jagħmel id-domanda tiegħu bil-miktub u jispeċifika d-data minn meta jrid ikun jaf jekk kienx hemm tibdil.

  MR SPEAKER:   L-Onor. Farrugia.

  ONOR. NOEL FARRUGIA:   F'każ li dawn il-parametri jinkisru x’miżuri jiġu applikati?  Jew forsi l-materja tiġi cleared bejn il-ministeru konċernat u d-dipartiment tal-finanzi?

  MR SPEAKER:  Il-Ministru.

  ONOR. JOHN DALLI:   F'dak il-każ isiru d-diskussjonijiet meħtieġa bejn id-dipartiment u l-ministeru tal-finanzi u tittieħed l-azzjoni neċessarja.  Naturalment hemm ħafna modi kif minn żmien għal żmien wieħed jista' jgħaddi madwar dawn it-tip ta' limiti pero', meta nindunaw bihom, nippruvaw kemm jista' ikun inwaqqfuhom.

  MR SPEAKER:  L-Onor. Farrugia.

  ONOR. NOEL FARRUGIA:  Jekk il-ministeru jawtorizza direct order ta' Lm5,000 iżda jirriżulta li l-commitment min-naħa tad-dipartiment ikun aktar minn hekk, f'dak il-każ il-proċedura applikata tkun ibbażata fuq diskussjoni jew tingħata l-awtorizzazzjoni mid-dipartiment tal-finanzi permezz ta’ notifika?

  MR SPEAKER:  Il-Ministru.

  ONOR. JOHN DALLI:  Wara li jagħmel l-investigazzjonijiet neċessarji mad-dipartiment konċernat, il-ministeru tal-finanzi jawtorizza l-ispiża addizzjonali fuq dik prevista.

ĠUSTIZZJA U INTERN - DIRECT ORDERS
124. L-ONOR. NOEL FARRUGIA  staqsa lill-Ministru tal-Ġustizzja u Intern: Jista’ il-Ministru jgħid kemm direct orders ħarġu mill-ministeru u d-dipartimenti li jaqgħu taħt id-dekasteru tiegħu fix-xhur ta’ Jannar, Frar, Marzu u April ta’ din is-sena?  Kemm hi ċ-ċifra fi flus ta’ dawn id-direct orders?  Jista’ il-Ministru jagħtini l-informazzjoni għall-perjodu 2001 u 2002?
  ONOR.  TONIO BORG (Ministru tal-Ġustizzja u Intern):  Kif jaf tajjeb l-Onor. Interpellant, il-ministeru tal-ġustizzja u intern twaqqaf fl-14 ta` April 2003 u għal din ir-raġuni, il-ministeru l-ġdid ma setax jagħmel direct orders matul il-perijodu ta' Jannar u April 2003.

Dwar it-tagħrif rigward id-dipartimenti li jaqgħu taħt il-ministeru fil-perijodi mitluba, jiġifieri minn Jannar sa April 2001, 2002 u 2003, nitlob lill-Onor. Interpellant jirriferi għat-tabella li qed inpoġġi fuq il-mejda tal-Kamra.
  MR SPEAKER:  L-Onor. Farrugia, domanda supplimentari.

  ONOR. NOEL FARRUGIA: Jista’ l-Ministru jagħti l-informazzjoni għal dik il-parti tad-dikasteru tiegħu li tkopri l-qasam ta’ l-intern?

  MR SPEAKER:  Il-Ministru.

  ONOR. TONIO BORG:  Peress li l-ministeru tal-ġustizzja u intern twaqqaf bħala ministeru wieħed wara April ta’ l-2003, jien qsamt l-informazzjoni ta' qabel bħala l-ministeru ta' l-intern u l-pulizija, il-qrati tal-ġustizzja u kunsilli lokali.  

TARZNA – UFFIĊINI U ĦWIENET TAX-XOGĦOL

409. L-ONOR. JOE MIZZI (f’isem l-Onor. Chris Agius) staqsa lill-Ministru għat-Teknoloġija ta' l-Informazzjoni u Investiment: Jista' il-Ministru jagħti informazzjoni dwar x'tip ta' xogħol sar fl-ex racks tal-boilermakers ħdejn il-baċir nru. 3?  Kemm kienet l-ispiża fuq dan ix-xogħol?
  ONOR. AUSTIN GATT (Ministru għat-Teknoloġija ta' l-Informazzjoni u Investiment):  Ninforma lill-Onor. Interpellant li x-xogħol li sar fl-ex racks tal-boilermakers - ħdejn il-baċir numru 3 - kien biex l-istess post jinbidel f'uffiċini u ħwienet tax-xogħol sabiex jintużaw fil-proġett Palmer Johnson.

Peress illi l-informazzjoni mitluba fit-tieni parti tal-mistoqsija hija ta' natura kummerċjali, ma jaqbilx li jingħataw dettalji.
TARZNA - ĦADDIEMA BARRANIN

410. L-ONOR. JOE MIZZI (f’isem l-Onor. Chris Agius) staqsa lill-Ministru għat-Teknoloġija ta' l-Informazzjoni u Investiment:  Jista’ il-Ministru jgħid huwiex minnu li numru ta' ħaddiema barranin qegħdin jiġu mpjegati mas-sezzjoni  ta' l-armar ta' l-iscaffolding?
  ONOR. AUSTIN GATT:  Jien informat li m'hemm l-ebda ħaddiem barrani mpjegat mas-sezzjoni ta' l-armar ta' l-iscaffolding fit-tarzna.
  MR SPEAKER:  L-Onor. Mizzi, domanda supplimentari.  

  ONOR. JOE MIZZI:   Jista' ikun li hemm xi ħaddiema barranin impjegati ma’ kuntrattur li  qegħdin jagħmlu xogħol fis-sezzjoni ta' l-armar ta' l-iscaffolding fit-tarzna?
  MR SPEAKER:  Il-Ministru.

  ONOR. AUSTIN GATT:  Kollox jista' ikun, pero' quddiemi m'għandix din l-informazzjoni!

CHILD ADOPTIONS

429. L-ONOR. JOE MIZZI (f’isem l-Onor. Chris Agius)  staqsa lill-Viċi Prim Ministru u Ministru għall-Politika Soċjali: Jista' il-Viċi Prim Ministru jgħid kemm saru adozzjonijiet tul is-sena 2002?  Minn liema pajjiż saru?
  ONOR. LAWRENCE GONZI (Viċi Prim Ministru u Ministru għall-Politika Soċjali):   Skond ir-records tad-dipartiment għall-ħarsien tal-familja, matul l-2002 saru 33-il adozzjoni - 15 minn dawn it-tfal kienu Maltin, għaxra mir-Rumanija, erbgħa mill-Pakistan, tnejn mill-Kenya u tnejn mill-Marokk.

  MR SPEAKER:  L-Onor. Mario Galea, domanda supplimentari.

  ONOR. MARIO GALEA: Ta' spiss nisimgħu li jinġiebu tfal Russi biex iqattgħu vaganza hawn Malta.  Peress li hawn ħafna familji li jixtiequ jibdew il-proċess ta' adozzjoni ta' dawn it-tfal, jista' il-Viċi Prim Ministru jgħid jekk humiex qed isiru kuntatti mal-Gvern Russu f'dan ir-rigward?

  MR SPEAKER:  Il-Viċi Prim Ministru.  

  ONOR. LAWRENCE GONZI:  L-ewwelnett irridu nżommu quddiem għajnejna żewġ affarijiet distinti minn xulxin. Tfal minn pajjiżi barranin li  jqattgħu vaganza f’Malta jiġu għal perijodu limitat  u t-tfal jirritornaw lura f’pajjiżhom f’għeluq dik il-vaganza.  Sfortunatament dan ma jseħħx dejjem fiċ-ċirkostanzi kollha u kien hemm żmien meta nħolqu problemi kbar li għadna sal-lum nippruvaw insolvuhom.  Għalkemm tajjeb li pajjiżna joffri din it-tip ta’ okkażjoni b’sens ta’ solidarjeta’, dan l-ispirtu pożittiv ma jistax jiżviluppa f’sitwazzjoni fejn it-tfal jinżammu bil-ħsieb li jinbdew proċeduri għall-adozzjoni tagħhom,  ladarba jkunu ġew għal skop kompletament differenti. 

Naturalment m’hemm xejn xi jżomm koppja Maltija milli titla’ f’pajjiż ieħor, ikun liema jkun, u titlob li tgħaddi minn proċeduri ta’ adozzjoni, sakemm tiġi segwita l-liġi ta’ dak il-pajjiż partikolari u sussegwentement tiġi segwita l-liġi Maltija.  Madankollu gvernijiet differenti dejjem sostnew li huwa fl-interess ta’ kulħadd li jinqata’ ċertu abbuż, speċjalment fuq dawk il-koppji li jkunu tant ħerqana li jadottaw u allura jkunu vulnerabbli għal min irid forsi jisfrutta s-sitwazzjoni tagħhom, anke min-nies tal-pajjiż minn fejn tkun se ssir l-adozzjoni.  Biex nikkontrollaw dan l-abbuż u biex ngħinu lill-koppji Maltin jadottaw tfal minn pajjiżi barranin, għamilna ftehim ma diversi pajjiżi biex tiġi stabilita l-proċedura li għandha tiġi segwita meta ssir l-adozzjoni.  B’dan il-mod koppja li tkun trid tadotta t-tfal, ma jkollhiex għalfejn toqgħod tiġri minn pajjiż għal ieħor jew tiġi sfruttata finanzjarjament minn min ma jkollux kuxjenza.  Fil-fatt konna għamilna dan it-tip ta’ arranġament mal-Gvern Rumen.  

L-Onor. Membri jafu li fis-sena 2001 kienu qamu diffikultajiet interni fir-Rumanija u li l-Unjoni Ewropea kienet qed tagħmel spezzjonijiet dwar il-mod kif kienet issir l-adozzjoni ta’ tfal Rumeni.  B’riżultat ta’ hekk, il-Gvern Rumen kien iddeċieda li jissospendi l-proċeduri kollha ta’ adozzjoni.  Is-sena li għaddiet bdejna diskussjonijiet fuq livelli formali, anke permezz ta’ l-ambaxxatur Malti residenti f’Moscow,  biex tiġi stabilita proċedura u l-ewwel reazzjoni tal-Gvern Russu kienet li huma m’għanhomx ftehim ta’ dan it-tip ma’ pajjiżi oħrajn, pero’ dawn id-diskussjonijiet żviluppaw u nista’ ngħid li llum jinsabu fi stadju avvanzat sew.  

Fil-fatt qed nittamaw li nkunu nistgħu nikkonkludu forma ta’ arranġament mal-Gvern Russu biex jiġu segwiti ċerti proċeduri u ċerta dokumentazzjoni b’inqas spejjeż u b’inqas skariġġ għall-koppja partikolari u fl-istess ħin jiggarantixxu illi t-tfal ikunu qegħdin jingħataw is-soluzzjoni li tkun fl-aħjar interess tagħhom.  Dan huwa importanti li nenfasizzawh għax irridu nżommu quddiem għajnejna li meta jittieħdu miżuri ta’ dan it-tip, l-ewwel interess huwa dak tat-tfal.  Għalkemm kultant tkun tidher ftit iebsa, l-adozzjoni ma ssirx biex jintlaħqu l-interessi tal-koppja imma ssir biex l-ewwel u qabel kollox, jintħalqu l-interessi tat-tfal.  Għalhekk kulmin hu responsabbli jrid l-ewwel jara x'inhu l-aħjar interess tat-tfal, imbagħad jara li l-koppja tkun tikkwalifika skond il-liġi Maltija u skond iċ-ċirkostanzi soċjali u li tista' toffri futur garantit lil dawn it-tfal.  Imbagħad wieħed ikun jista’ jimxi skond il-proċeduri li jkunu ġew stabbiliti.  

Biex inwieġeb għall-mistoqsija partikolari li saritli dwar l-adozzjoni ta' tfal mir-Russja, irrid ngħid li f’dan il-mument qegħdin fi stadju avvanzat ta’ diskussjonijiet mal-Gvern Russu.  Dawn għadhom ma ġewx konklużi, għad hemm diffikulta’ teknika li toħroġ mill-fatt li f’pajjiżna għandna liġi li tistabilixxi l-punt ta’ konfidenzjalita’ mill-mument li l-adozzjoni tiġi awtorizzata u minn hemm ‘il quddiem hemm proċess ta’ konfidenzjalita’ assoluta li tipproteġi lit-tfal għall-interess tagħhom stess.  Dan il-punt ta’ proċedura taħt il-liġi Maltija bħalissa qed jiġi analizzat ukoll taħt il-liġi Russa, li jkolli nistqarr hija ftit differenti.  Allura qabel ma nkunu nistgħu nagħlqu d-diskussjonijiet irridu nirrisolvu dan il-punt tekniku, iżda nittama li ma ndumux ma naslu għal ftehim.

  MR SPEAKER:  L-Onor. Marie Louise Coleiro, domanda supplimentari.

   ONOR. MARIE LOUISE COLEIRO: Filwaqt li naqbel mal-Viċi Prim Ministru li fil-kwestjoni ta’ l-adozzjoni rridu l-ewwel u qabel kollox inqisu l-interessi tat-tfal, ma nistgħux ma nikkonsidrawx ukoll ix-xewqa kbira u l-aspirazzjoni ta’ għadd sostanzjali ta’ koppji Maltin li jixtiequ jadottaw. Jiddispjaċini ngħid li nħoss li waqajna xi ftit lura biex nilħqu inter-country agreements dwar dawn l-affarijiet, Sur President.   

Filwaqt li ħadt gost nisma’ li qed inqarrbu lejn xi tip ta’ arranġament mar-Russja, xtaqt inkun naf aktar dwar ix-xogħol li qed isir minn dan is-support group li twaqqaf f'dawn l-aħħar xhur fuq adozzjonijiet u l-kuntatti sodi li għamlu ma’ awtorijiet Bulgari.  Naf li l-ministeru għall-politika soċjali huwa mgħarraf dwar dan u li sar ukoll xogħol min-naħa tal-ministeru għall-affarijiet barranin u għalhekk xtaqt inkun naf fejn wasal il-gvern f'dan ir-rigward.

Filwaqt li j'Alla jkollna dan it-tip ta’ inter-country agreements fir-rigward ta’ l-adoptions, ħalli x-xewqa ta’ numru ta’ koppji Maltin u Għawdxin tintlaħaq, sadanittant irridu naħsbu wkoll biex insaħħu l-istruttura li għandna f’Malta li tipprepara l-home study report u affarijiet oħra biex imbagħad tmexxi l-aspetti legali minn din in-naħa.   Jista' il-Viċi Prim Ministru jgħid jekk il-gvern għandux xi pjan f'dan ir-rigward peress li jkun hemm koppji li jdumu ż-żmien sakemm isirilhom il-home study report?

  MR SPEAKER: Il-Viċi Prim Ministru.

  ONOR. LAWRENCE GONZI:  Dwar il-possibbilta’ li jintlaħaq xi forma ta’ ftehim mal-Gvern Bulgaru simili għal dak li qed nagħmlu mal-Gvern Russu, nikkonferma li saru laqgħat u għadhom għaddejjin id-diskussjonijiet biex wieħed jistabilixxi l-istess tip ta’ proċedura.  

Nirrepeti li l-ewwelnett kulħadd huwa liberu li jitla’ hu stess u jadotta tfal mill-Bulgarija sakemm isegwi l-liġi Bulgara u sakemm isegwi l-liġi Maltija, pero’ l-preferenza tagħna hi li jkun hemm dak li jissejjaħ framework agreement ta’ proċeduri stabiliti biex naqtgħu l-possibbilta’ li tiġi abbużata l-koppja li tkun trid tadotta, li l-pajjiż minn fejn ikunu ġejjin dawn it-tfal, f'dan il-każ il-Bulgarija, ikun għadda minn ċerti proċeduri fejn dawn ikunu jistgħu ġenwinament jiġu adottati u li nkunu ċerti li finalment insibu l-aħjar soluzzjoni għalihom.  Jien nikkonferma li dawn id-diskussjonijiet qegħdin isiru, li m'humiex żviluppati daqs dawk li kellna mal-Gvern Russu, pero’ m’għandix dubju li nkunu nistgħu naslu għall-konklużjoni fi żmien qasir.

Id-dipartiment tal-familja għandu unit apposta responsabbli biex jagħmel il-home study reports.  Hawn min jilmenta li r-report  idum wisq biex isir għax forsi hawn min jaħseb – qed nirriferi għal xi kummenti li smajt barra minn din il-Kamra – li din hija xi formula fejn all you have to do is to fill in the blanks u tgħid kemm għandek flus u informazzjoni simili.  Fil-fatt dan m'huwiex il-każ.   Jien ċert li l-Onor. Coleiro tapprezza li l-home study report huwa delikat u sensittiv ħafna.  Għandek sitwazzjonijiet fejn tkun tista’ tagħmel dan l-istudju dwar il-familja u tasal għal konklużjoni malajr, pero’ għandek sitwazzjonijiet oħrajn fejn ma tkunx tista’ tasal għal konklużjonijiet malajr u fejn anzi l-parir ikun li wieħed iħalli ftit taż-żmien jgħaddi biex jara l-iżvilupp taċ-ċirkostanzi psikoloġiċi u partikolari ta’ l-individwu.  

L-intenzjoni tagħna hi li nsaħħu dan id-dipartiment.  Anzi l-viżjoni tagħna hi li dan id-dipartiment ma jibqax service provider imma jsir dipartiment regolatorju, jiġifieri jiggarantixxi li l-istandards tas-servizzi li jkunu qed jingħataw, ikunu kif mixtieqa skond linji stabiliti u li l-klijenti jkunu qed jinqdew b’ċerta attenzjoni.  Aħna ħloqna l-aġenzija Appoġġ - oriġinarjament kienet bdiet bħala social welfare development programme -  li tispeċjalizza f’service provision fil-qasam tas-social welfare u diġa’ tipprovdi servizzi fuq foster care u anke għandha  esperjenza kbira fuq għajnuna lill-familji li jkunu għaddejjin minn ċerti problemi.  Il-ħsieb tagħna hu li eventwalment naslu biex is-servizz jingħata minn din l-aġenzija jew forsi jkollha sub-agency tagħha li tkun iffokata biss fuq foster care u adozzjoni u tagħmel il-home study reports hi.  Fil-fatt diġa’ bdew diskussjonijiet f’dan is-sens.  

Dawn id-diskussjonijiet huma ftit delikati għax jinvolvu l-istaff li ilu jaħdem mad-dipartiment - trid tara l-kondizzjonijiet li se jkollhom u affarijiet bħal dawn - pero’ bil-mod il-mod lejn dik id-direzzjoni mexjin.  U allura t-tweġiba tiegħi għall-mistoqsija ta’ l-Onor. Coleiro hi li rridu nsaħħu s-servizz pero' fil-kuntest tal-viżjoni li naraw li d-dipartiment jiżviluppa u noqogħdu attenti li ma jkunx hemm min jibqa’ jistenna perijodu ta’ żmien għall-home study report minħabba li m’hemmx staff biżżejjed. Min-naħa l-oħra, importanti li niddistingwu bejn dawn il-każi u każi oħrajn fejn il-bniedem jitħalla jistenna għal raġunijiet validi.  

At this point li nista’ nagħmel hu li jekk hemm xi każi partikolari li b’mod konfidenzjali jistgħu jinġiebu għall-attenzjoni tiegħi, jien inkun nista’ nivverifika s-sitwazzjoni. Naturalment f’dawn l-affarijiet aħna dejjen se nfittxu l-aħjar interess tat-tfal pero` anke tal-koppja, sabiex inkunu nistgħu naqdu din il-funzjoni kif għandna naqduha. Grazzi.

  MR SPEAKER:  Grazzi. Il-ħin tal-mistoqsijiet għadda. Ngħaddu għal Tqegħid ta’ Karti.  Il-Ministru Louis Deguara.


TQEGĦID TA’ KARTI

  ONOR. LOUIS DEGUARA:   Sur President, inqiegħed fuq il-mejda tal-Kamra:

Report and financial statements tal-Fondazzjoni għas-Servizzi Mediċi għas-sena 2002.

  MR SPEAKER:  Grazzi.  Il-Ministru Austin Gatt.

  ONOR. AUSTIN GATT:  Sur President, inqiegħed fuq il-mejda tal-Kamra:

Tagħrif dwar l-għadd ta’ impjegati ġodda mal-kumpanniji b'investiment pubbliku li jaqgħu taħt ir-responsabbilta` tal-Ministeru għat-Teknoloġija ta’ l-Informazzjoni u l-Investiment bejn Jannar u April 2003, bi tweġiba għall-mistoqsija parlamentari nru. 621.

  MR SPEAKER:  Grazzi.  Stqarrijiet Ministerjali?  Mozzjonijiet?  Ordnijiet tal-Ġurnata.


ORDNIJIET TAL-ĠURNATA

ABBOZZ TA’ LIĠI DWAR L-UNJONI EWROPEA 

EUROPEAN UNION BILL

L-ordni għat-Tieni Qari ġie moqri.

Ikompli mill-24 ta’ Ġunju 2003.

Il-mistoqsija reġgħet tqiegħdet.

  MR SPEAKER: Aktar rimarki?  Il-Ministru John Dalli.

  ONOR. JOHN DALLI:   Sur President, din il-liġi li għandna quddiemna hija liġi li qiegħda titlob lill-membri kollha ta’ dan il-parlament biex jikkonfermaw l-għażla li għamel il-poplu Malti ftit tal-ġimgħat ilu.

Wara dibattitu qawwi f’pajjiżna dwar l-UE u l-punti di vista differenti li ġew espressi - sfortunatament kultant anke b’daqsxejn esaġerazzjoni - dwar x’inhuma l-benefiċċji u l-iżvantaġġi li Malta tidħol fl-UE, il-poplu Malti ddeċieda fuq il-futur tiegħu; iddeċieda li l-futur tiegħu huwa fi ħdan din il-komunita` bir-responsabbiltajiet kollha li din l-għażla titfa’ fuq spallejh u r-realta` ġdida li dan kollu se joħloq għal pajjiżna.

Sur President, id-dħul ta’ Malta fl-UE toħloq ambjent differenti minn dak li konna ngħixu fih sal-lum, ambjent differenti mil-lat ta’ responsabbiltajiet internazzjonali li għandu pajjiżna, ambjent differenti mil-lat ta’ commitment qawwi fuq standards li jrid jilħaq pajjiżna f’ħafna oqsma kif ukoll ambjent differenti fuq il-mod kif pajjiżna jmexxi ħafna affarijiet fil-kuntest ta’ l-opportunitajiet li jistgħu jinħolqu meta aħna nkunu parti minn grupp pjuttost milli jkunu għaddejjin għal riħna.

Wara li l-Prim Ministru ffirma t-trattat ma’ l-UE fis-16 ta’ April, 2003 f’Ateni, aħna diġa` bdejna ngħixu din ir-realta` ġdida. Aħna l-membri tal-gvern llum diġa` qed inkunu msejħin biex nipparteċipaw f’ħafna diskussjonijiet li jkunu qed isiru fl-ambjent Ewropew għalkemm għalissa għadna fuq livell ta’ osservaturi parteċipanti. Sejrin nipparteċipaw bis-sħiħ fl-1 ta’ Mejju tas-sena d-dieħla meta Malta tkun membru sħiħ f’din l-organizzazzjoni.   

Sur President, nista’ ngħid mill-esperjenzi personali li dawn ix-xahrejn ta’ gvern ġdid li għaddejna f’dan l-ambjent ġdid Ewropew, jien - li llum għandi esperjenza mhux żgħira fil-gvern - ħassejthom kompletament differenti mis-snin ta’ qabel, differenti fil-livell ta’ relevanza li qed jieħu pajjiżna fl-aspetti kollha. Ir-recognition li għandu pajjiżna illum - kemm minn membri ta’ l-UE u kemm minn dawk li m’humiex – fis-sens li issa bħala membru ta’ l-UE  se jkun parteċipi fid-deċiżjonijiet li jittieħdu f’din l-Unjoni, waslet biex dan il-pajjiż jikseb saħħa ġdida.

Ħafna pajjiżi jafu li Malta għalkemm pajjiż żgħir – u din xi ħaġa li konna ilna ngħidu – għandha leħen madwar il-mejda fejn se jsiru ħafna deċiżjonijiet li se jolqtu mhux biss lill-membri ta’ l-UE pero` anke pajjiżi oħrajn.   Rajna kif ħafna personalitajiet qed iħossuhom imħeġġa biex isiru jafuna ħafna aħjar u jiġu fuqna u jistaqsuna biex iżuruna ħalli jkunu jistgħu jifhmu aħjar x’inhuma r-realtajiet ta’ pajjiżna. Min qabel lil Malta kien jikkonsidraha bħala gżira żgħira f’nofs il-Mediterran imbierka b’ħafna xemx, illum qiegħed jikkonsidrana wkoll bħala realta` politika fuq livell li ma kienx jikkonsidrana qabel. 

Anke f’dak li jirrigwarda l-aspett ekonomiku, Sur President, qed ninnutaw li ħafna nies li qed niltaqgħu magħhom, illum għandhom view differenti ta’ pajjiżna anke minħabba l-fatt li l-inċertezza li ħakmet lil pajjiżna f’dawn l-aħħar snin, issa għabet għal kollox għax nafu x’inhi t-triq tagħna, din it-triq hija deċiża u llum kulħadd huwa ċert fuq x’se jkunu r-regoli fil-futur u kif se noperaw f’pajjiżna.  
Mr Speaker, aħna qed nirrealizzaw il-mod ġdid kif qed iħarsu lejna n-nies, li naturalment qed jitfa’ fuqna responsabbilta` kbira mhux biss to live up to the expectations, pero` wkoll li nagħrfu dawn l-opportunitajiet u norganizzaw irwieħna biex neħduhom.  Mill-aħħar elezzjonijiet li kellna 'l hawn qegħdin naraw kif kumpanniji barranin qed iqajmu ċertu interess li qabel ma kienx hawn.  M’iniex ngħid li mill-elezzjoni ’l hawn, jiġifieri minn xahrejn ilu 'l hawn, kellna queue ta’ nies li ġew biex jagħlqu xi deals f’Malta, pero` wieħed żgur jinnota li l-interess żdied.  Fejn qabel ħafna nies lanqas biss kienu jafu li teżisti Malta, peress li llum Malta se ssir membru ta' l-UE, pajjiżna qed jidħol fis-subkonxju ta’ ħafna nies li jridu jieħdu ċerti deċiżjonijiet għall-kumpanniji tagħhom u dwar kif għandhom imexxu l-affarijiet li jikkonċernawhom.

Mr Speaker, m'iniex beħsiebni nitkellem fit-tul għax ma naħsibx li għandi noqgħod niftaħ dibattiti li fl-opinjoni tiegħi, ġew magħluqa permezz tar-referendum u l-elezzjoni li għaddiet, pero` nixtieq nagħmel appell lill-Membri ta’ din il-Kamra, li huma lkoll Maltin u Għawdxin, biex jifhmu l-importanza ta’ dak li qegħdin nagħmlu llum.  S'issa f'pajjiżna dejjem intweriet firda kbira f’dak li għandu x’jaqsam ma’ l-UE, pero` llum, li l-poplu ħa d-deċiżjoni li kellu jieħu, fl-opinjoni tiegħi dan il-Parlament għandu jirriafferma din id-deċiżjoni biex b'hekk nuru lid-dinja li aħna pajjiż magħqud u li aħna magħqudin ilkoll flimkien biex nimxu fit-triq li ftaħna quddiemna.  

L-appell tiegħi lil din il-Kamra huwadan; biex Malta tirbaħ l-opportunitajiet kollha li ġejjin quddiemna, biex Malta timmassimizza l-benefiċċji li jista’ u għandna jkollna bi sħubija sħiħa fl-UE u biex negħlbu d-diffikultajiet li se niltaqgħu magħhom fit-triq sakemm Malta jirnexxielha tikseb l-ogħla livelli ta’ kwalita` ta’ ħajja li jeżistu fl-Ewropa mill-iktar fis possibbli, hemm bżonn li nkunu magħqudin flimkien b'vuċi waħda, li nifhmu t-triq li ftaħna għalina nfusna u li rridu lkoll nimxuha bl-aħjar mod għall-ġid tal-poplu tagħna.  Grazzi, Mr Speaker.

  MR SPEAKER:  Nirringrazzjak.  Aktar rimarki, jekk jogħġobkom?  L-Onor. de Marco.

  ONOR. MARIO DE MARCO:  Mr Speaker, l-abbozz ta’ liġi li għandna quddiemna llum huwa vot għall-futur ta’ Malta, huwa vot intiż biex jagħti forma legali lill-volonta` tal-poplu kif espressa fir-referendum ta’ Marzu li għadda u kif konfermata fl-elezzjoni ġenerali ta’ April li għadda.  It-trattat ta’ Ateni ffirmat mill-gvern Malti fis-16 ta’ April u li jorbot l-istati membri u l-istati li qed jeċċedu għall-UE huwa l-bażi legali ta’ l-abbozz ta’ liġi li għandna quddiemna llum.  

Il-Kamra semgħet l-opinjoni awtorevoli kemm tal-prim ministru kif ukoll tal-kap ta’ l-oppożizzjoni.  Kemm huma kif ukoll kelliema oħra tal-Kamra enfasizzaw diversi aspetti ta’ dan it-trattat  kif ukoll tal-liġi li qed tipprovdi għall-adozzjoni ta’ dan it-trattat.  Filwaqt li forsi m’hemmx qbil fuq l-apprezzament ta’ ċerti aspetti ta’ din il-liġi, jidher li hemm qbil fuq ħaġa waħda; li din hija liġi b’sens ta’ direzzjoni.  U d-direzzjoni hi dik ta’ Malta bħala membru fl-UE.  Meta pajjiż jidħol f’alleanza jew fi ftehim ma’ ħaddieħor, ikun qed joħloq irbit, li kull parti tifhem li hu fl-interess tagħha li tidħol għalih.  

Meta kien ġie ffirmat it-trattat ta’ Ruma, is-sitt pajjiżi fundaturi fehmu li kienu se jaħdmu flimkien u jaġixxu flimkien b'mentalita` mhux iktar ibbażata fuq is-sovranita` assoluta ta’ l-istat, iżda kif stati sovrani flimkien jistgħu jaħdmu fil-qasam kemm politiku kif ukoll ekonomiku.  Il-pajjiżi fundaturi ta’ l-Ewropa kienu fehmu li jekk l-Ewropa trid teħles b’mod deċiżiv mill-gwerer li ħarbtuha u jikbru ekonomikament u politikament, il-bidu kellu jkun li minflok Ewropa ta’ stati li jiġġieldu kontra xulxin, minflok Ewropa fejn kull pajjiż ifendi għal rasu, kien hemm bżonn ta’ Ewropa li tagħraf taħdem flimkien.  

Hekk twieled l-Common Market, hekk żviluppa s-single market, hekk ġiet introdotta l-munita Euro, hekk żviluppat l-common foreign and security policy.  Ir-riżultat huwa hemm biex jarah kulħadd.  Bis-saħħa ta’ l-UE l-Ewropa ġiet trasformata minn reġjun maqsum f’żewġ blokki militari u ideoloġiċi għal Ewropa waħda fejn, filwaqt li kull stat iżomm is-sovranita` tiegħu, f’ċerti oqsma jaqsmu u jaġixxu flimkien is-sovranita` parteċipattiva.  

Dan kollu fejn se jwassal lil Malta(  Nemmen li Malta fl-UE tfisser Malta politikament iktar rilevanti għax tkun f’pożizzjoni li bil-fehmiet tagħha tinfluwenza lill-pajjiżi l-oħra.  Bil-mod persważiv tagħha nistgħu nagħtu iktar valur lil-lokazzjoni ġeografika tagħna, insaħħu d-dimensjoni Mediterranja tal-politika Ewropea u f’dan il-kuntest, minflok qasba tixxejjer mar-riħ Malta tkun parti mill-Ewropa solidari, li tagħraf twassal fehmitha kemm politikament kif ukoll ekonomikament. 

Għalhekk Malta tkun qed tissaħħaħ bħala stat u ssir iktar rilevanti bħala pajjiż, bil-konsegwenzi ekonomiċi u mhux biss politiċi li dan iġib miegħu.  Din hija l-verita` li tagħmel mit-trattat forza oħra fil-mixja ta’ progress ta’ artna.  

Hemm min ikkritika l-oppożizzjoni għal xi aspetti ta’ diskorsi magħmula li jirriflettu l-fehmiet ta’ l-oppożizzjoni kemm qabel ir-referendum kif ukoll qabel l-elezzjoni ġenerali.  Fil-fehma tiegħi l-enfasi li għandu jsir f’dan id-dibattitu fl-interess tal-poplu Malti kollu għandu jkun mhux dak li nħarsu lura, iżda dak li se jgħaqqadna iktar ’il quddiem.  

Napprezza b’mod partikolari d-diskors li sar mill-Onor. Leo Brincat fejn mingħajr nofs termini wettaq il-volonta` ta’ l-oppożizzjoni li tħares u tagħmel tagħha d-deċiżjoni milħuqha b’mod demokratiku mill-poplu Malti. 

Sur President, huwa faċli li naqbdu polemiċi kontra xulxin, pero` għal dak li jirrigwarda l-abbozz ta’ liġi li għandna quddiema, filwaqt li wieħed jirrispetta l-linja politika ta’ l-oppożizzjoni fid-dawl tad-dibattitu li l-pajjiż għadda minnu, nemmen li hu d-dover tagħna lkoll – kemm tal-gvern kif ukoll ta’ l-oppożizzjoni – li flimkien nassiguraw li Malta fl-UE tikseb il-vantaġġi kollha possibbli u dan isir b’riżultat ta’ ħidma flimkien. Jekk Malta tirbaħ fl-UE, il-poplu Malti jirbaħ ukoll. Jiena konvint – u ż-żmien diġa` qed jurina sinjali pożittivi – li l-poplu Malti se jkun magħqud biex flimkien naħdmu sabiex Malta fl-UE tkun realta` ta’ suċċess. 

Qabel ma’ Malta kisbet l-indipendenza, kien hemm min kien kontra din l-indipendenza iżda once li l-indipendenza nkisbet, kulħadd ħadem biex din ukoll tkun suċċess. Meta kien hemm id-diskussjoni biex Malta ssir repubblika, kien hemm min ukoll kellu fehma differenti, pero` once li Malta saret repubblika, kulħadd żamm mal-ġurament tal-leata` tiegħu lejn ir-repubblika. Hemm min jaħseb li d-dibattitu għad-dħul jew le fl-UE kien wieħed ristrett għal Malta pero` l-fatti u l-istorja juru mod ieħor. Fl-Ingilterra, kien il-Prim Ministru konservattiv Ted Heath li daħħal lil pajjiżu fl-UE b’oppożizzjoni kbira mill-partit Laburista Ingliż ta’ dak iż-żmien. Illum il-ġurnata kulħadd jaf il-kontribut kbir li l-partit Laburista Ingliż qed jagħti fl-UE. L-istess ġara fil-Greċja fejn is-Soċjalisti ta’ Papandreou kienu kontra d-dħul ta’ pajjiżhom fl-UE pero` lkoll kemm aħna rajna kemm il-gvern Soċjalista Grieg ikkontribwixxa biex isir it-tkabbir ta’  l-UE u kif proprju f’Ateni, seħħ uffiċjalment dan it-tkabbir. 

Għalhekk, Sur President, minkejja li f’dan id-dibattitu wieħed jisma’ affarijiet li jistgħu jingħoġbu u oħrajn li jistgħu jingħoġbu anqas, hemm ħajta tad-deheb li torbot dan id-dibattitu kollu u cioe` li Malta demokratika vvotat għal Malta fl-UE u din il-volonta` tal-poplu Malti se tiġi rispettata mir-rappreżentanti tagħha tul is-snin. Nirringrazzjak.

  MR SPEAKER:  Grazzi. Aktar rimarki? L-Onor. Marie Louise Coleiro.

  ONOR. MARIE LOUISE COLEIRO: Sur President, jiena segwejt b’attenzjoni kbira dak kollu li kien qed jingħad f’din il-Kamra waqt dan id-dibattitu u jkolli nistqarr li bqajt diżappuntata bl-intervent li għamel il-Viċi Prim Ministru partikolarment meta pprova jallega li l-oppożizzjoni Laburista qed tikkontradixxi lilha nnifisha u li mhux veru li trid tirrispetta r-rieda tal-maġġoranza tal-poplu li ġiet espressa fl-elezzjoni tat-12 ta’ April. Il-partit Laburista ilu li ddikjara li se jirrispetta d-deċiżjoni tal-poplu Malti u hawn irrid infakkar f’żewġ instances li seħħew f’dawn l-aħħar snin. L-ewwel ħaġa li rrid insemmi hi proprju mozzjoni li ġiet ippreżentata fil-konferenza ġenerali tal-partit Laburista ta’ Jannar 2001 li se nikkwota parti minnha:

“Issostni li l-għażla aħħarija dwar liema linja politika għandu jieħu pajjiżna fil-relazzjonijiet futuri tiegħu ma’ l-UE, għandha tiġi deċiża biss bir-riżultat ta’ l-elezzjoni ġenerali li fiha l-poplu għandu jkollu l-għażliet ċari, ibbażati fuq informazzjoni sħiħa u oġġettiva biex jagħmel l-aħjar għażla tiegħu.”.

Sur President, ċertament li dik kienet dikjarazzjoni ċara li l-partit Laburista jagħraf u jbaxxi rasu quddiem ir-rieda tal-maġġoranza tal-poplu. Xtaqt insemmi wkoll li fit-13 ta’ Jannar ta’ din is-sena, meta hawnhekk ġiet ippreżentata mozzjoni min-naħa tal-gvern dwar is-sħubija ta’ Malta fl-UE, il-partit Laburista, permezz ta’ l-Onor. George Vella, ippreżenta emenda għall-mozzjoni tal-gvern u se naqra minnha l-parti rilevanti għad-diskussjoni:

“Din il-Kamra għalhekk tqis li r-referendum propost mill-gvern mhuwiex l-għodda adattata biex issir l-għażla politika kruċjali fiċ-ċirkostanzi preżenti għaliex l-implikazzjonijiet ta’ l-għażliet differenti tar-relazzjonijiet ma’ l-UE huma tant wiesgħa, li fihom infushom jissarrfu, kull waħda minnhom, fi programm elettorali ta’ Gvern u tirriżolvi li fiċ-ċirkostanzi preżenti, l-għażla importanti li l-poplu Malti u Għawdxi jmissu jagħmel titwettaq aħjar permezz ta’ elezzjoni ġenerali, li hi l-mod deċiżiv li tipprovdi l-kostituzzjoni.”.

Dan kollu jfisser li l-Viċi Prim Ministru naqas bil-kbir meta pprova jagħmel din l-allegazzjoni vis-à-vis l-oppożizzjoni Laburista. Li qed nagħmlu llum hu affermazzjoni ta’ dan kollu; affermazzjoni li aħna partit demokratiku u li dak li wegħedna nwettquh u għalhekk filwaqt li qed nagħrfu r-riżultat ta’ proċess demokratiku permezz ta’ elezzjoni ġenerali, min-naħa l-oħra, għax aħna partit demokratiku, ma nistgħux indawru wiċċna lejn kważi nofs il-poplu li wrew fehma opposta għal dik tal-maġġoranza. 

Din il-liġi m’hijiex qed titkellem biss fuq konferma tar-riżultat elettorali kif sostna l-Viċi Prim Ministru imma din il-liġi li għandna quddiemna jittratta r-ratifika tat-trattat li l-poplu sal-lum anqas jaf x’fih. Qed ngħid dan għax minkejja li l-gvern poġġa dan it-trattat fuq l-internet, mhux kulħadd għandu aċċess għalih għax mhux kulħadd għandu aċċess għall-internet. Proprju llejla wasal fil-kamra ta’ l-oppożizzjoni t-trattat fuq cd u fil-kamra ġabu l-hard copies ta’ dan it-trattat li fihom xi 10,000 karta! Jiena nistaqsi kif il-gvern jippretendi li l-poplu vvota għat-trattat meta hemm dubju qawwi kemm anke xi ħadd minna hawn ġew irnexxielu jaqrah kollu!

Ir-ratifika tat-trattat ġie quddiem dan il-parlament għall-ewwel darba u lanqas biss nistgħu niddiskutuh għax il-Prim Ministru fl-intervent inizjali tiegħu f’dan id-dibattitu għamilha ċara li aħna nistgħu biss nagħmlu mistoqsijiet ta’ kjarifika u l-gvern jagħmel mill-aħjar – dan kien il-kliem tiegħu – biex jiċċara xi punti.  Mela anke f’dan is-sens, l-bieraħ il-Viċi Prim Ministru pprova jħawwad il-biegħa.

Mr Speaker, l-abbozz ta' liġi li għandna quddiemna mhux biss qiegħed jipproponi li nirratifikaw it-trattat imma qiegħed ukoll jippreżenta affarijiet ġodda li jistgħu joħorġu minn dan trattat jew minn xi ftehim ieħor li jista' jsir permezz ta' dan it-trattat, pero` minkejja li s'issa ħadd għadu ma jaf fiex jikkonsistu dawn l-affarijiet il-ġodda, li se jkunu jistgħu jiġu applikati permezz ta' ordni tal-prim ministru, ħadd m'hu qed jitkellem fuqhom, bħallikieku ma jeżistux.  Kif spjega l-Prim Ministru stess meta kien qed jagħmel l-introduzzjoni għal dan id-dibattitu nhar it-Tnejn li għadda, it-trattat ta' l-UE għandu żewġ għanijiet prinċipali; l-ewwel għan huwa li jawtorizza lill-gvern biex jirratifika t-trattat u t-tieni għan huwa dak li jsir kulma hu meħtieġ biex il-prim ministru jingħata s-setgħa li jordna li jitwettqu l-obbligi u d-drittijiet li jġib miegħu t-trattat.

Meta l-Viċi Prim Ministru kien qed jitkellem fuq il-MEUSAC u fuq il-parteċipazzjoni tas-soċjeta` ċivili fil-proċess tan-negozjar, huwa donnu ried jitfa' t-tort fuq l-oppożizzjoni għax qal li kienet l-oppożizzjoni biss li kienet assenti fil-proċess tan-negozjar.  Bir-rispett kollu lejn il-Viċi Prim Ministru u lejn kulħadd, li issa niġu hawnhekk u b'ċerta arroganza nitfgħu lill-oppożizzjoni, li hija korp imwaqqaf bil-Kostituzzjoni, fl-istess keffa tas-soċjeta` ċivili, u li l-gvern jippretendi li d-diskussjonijiet tagħna dwar dak li kien qed jaħmi l-gvern nagħmluhom f’kumitat, hija xi ħaġa kbira wisq.  Huwa dan il-parlament li kellu jkun il-forum ta' fejn l-oppożizzjoni Laburista tiddiskuti.  Li kieku ried, il-gvern seta' jinfilza t-trattat ma' dan l-abbozz ta' liġi li għandna quddiemna biex b'hekk ikollna l-opportunita` li niddiskutuh f'dan il-Parlament.  B'hekk iż-żewġ naħat tal-Kamra kienu jkunu jistgħu joħorġu b'ċerti ideat u l-poplu tagħna kien ikun jaf eżattament x'inhuma l-obbligi u d-drittijiet li se joħorġu minn dan it-trattat permezz ta’ sħubija sħiħa ma' l-UE.

Meta kien qed jagħmel l-intervent tiegħu, il-Prim Ministru qal li dan li qed nagħmlu llum se jwassal għal żvilupp kostituzzjonali, pero` l-Viċi Prim Ministru, biex jilqa’ għall-kritika li kienet ġejja min-naħa ta’ l-oppożizzjoni vis-à-vis l-abbozz ta' liġi li għandna quddiemna, liema abbozz ta' liġi huwa wieħed diżastruż - u ‘l quddiem se ngħid għaliex qed ngħid dan - qal li meta kien qed jiġi drafted dan l-abbozz ta' liġi, ittieħdet in konsiderazzjoni x’għamlet l-Ingilterra fl-1972 meta din għamlet liġi biex tkun tista' tirratifika t-trattat li għamlet hi wkoll ma' l-UE.  Issa apparti li Malta ma tistax tiġi pparagunata ma’ l-Ingilterra għaliex aħna għandna sistema legali u kostituzzjonali li hija totalment differenti minn dik ta' l-Ingilterra, kif il-Prim Ministru qed jgħid li dan huwa huwa żvilupp kostituzzjonali meta skond kif qal il-Viċi Prim Ministru stess, huma qed jaddottaw liġi li ħaddieħor għamel 30 sena ilu?!  Dawn l-affarijiet ma tantx jagħmlu sens.  

Fil-fehma tiegħi dan l-abbozz ta' liġi mhux talli m'huwiex żvilupp kostituzzjonali talli huwa rigress kbir li se jeħodna lura għal żmien il-kavallieri, meta l-poter eżekuttiv u leġislattiv kien kollu f’idejn il-kap tal-gvern u kienu joħorġu l-proklami u n-notifiki permezz tal-bandi.  Hawnhekk qed naraw li l-prim ministru se jkun f'qagħda mill-iktar dittatorjali għax se jkun jista' joħroġ l-ordnijiet u jibqa' għaddej, imbasta niġu konformi mat-trattat u ma' kull ftehim li jista' jkun hemm permezz ta' dan it-trattat.  M'huwiex sew li għal għajn in-nies qed nagħtu l-impressjoni li qed noħolqu xi ħaġa pożittiva imbagħad din il-ħaġa lanqas biss qed tiġi diskussa f'dan il-Parlament bil-konsegwenza li l-gvern m’huwiex qed jgħid il-verita` u fost affarijiet oħra, qed jallega fuq l-oppożizzjoni affarijiet li m'humiex minnhom.

Fid-diskors li għamel il-Viċi Prim Ministru l-bieraħ, huwa qal ukoll li kemm il-gvern kif ukoll l-oppożizzjoni għandhom id-dmir li jħarsu d-demokrazija, u huwa żied jgħid li d-demokrazija titħares billi tbaxxi rasek quddiem ir-rieda tal-maġġoranza.  Dan huwa veru, pero` huwa veru wkoll li biex id-demokrazija titħaddem fl-aqwa tagħha, wieħed irid jagħti kas anke l-aspirazzjonijiet tal-minoranza, liema minoranza wara kollox tirrappreżenta kważi nofs il-poplu Malti  u Għawdxi għaliex tammonta għal 48%.

Mr Speaker, fil-fehma tiegħi l-abbozz ta' liġi li għandna quddiemna għandu erba’ fatturi importanti.  L-ewwelnett b'dan l-abbozz ta' liġi qed niġu mitluba biex nirratifikaw trattat li qatt ma ġie diskuss f'dan il-Parlament, u hawnhekk ta' min jenfasizza li dan l-abbozz ta' liġi m'huwiex qed jagħti lill-poplu l-opportunita` li niddiskutu dan it-trattat intensiv ta’ 5,000 karta li suppost, kif qalulna l-membri tan-naħa tal-gvern, il-poplu vvota fuqu.  Issa dan m'hu veru xejn għax il-poplu ma vvotax favur jew kontra dan it-trattat.  Il-poplu tagħna għażel triq; dik li nsiru membri sħaħ ta' l-UE imma ma vvotax fuq it-trattat.  Fil-fatt sal-lum ħafna nies għad lanqas għandhom aċċess għal dan it-trattat.

It-tieni nett l-abbozz ta' liġi li għandna quddiemna se jwassal ukoll għal bidliet kostituzzjonali, u dan m'hux se jsir permezz ta' proċess serju u dinjituż għax kif jgħid il-Malti, se nipprovaw nagħmlu tibdil kostituzzjonali b'tali mod li minflok mill-mill-bieb se nibdew ngħaddu mit-tieqa.  It-tielet fattur li għandu dan l-abbozz ta' liġi huwa li qed jippreżenta theddida serja għall-konċett tas-separazzjoni tal-poter bejn l-eżekuttiv u l-leġislatur, speċjalment f’demokrazija sensittiva bħal tagħna fejn is-separazzjoni tal-poter bejn l-eżekuttiv u l-leġislatur m'hijiex daqstant ċara.  

Ir-raba' fattur huwa dak li l-abbozz ta' liġi li għandna quddiemna qed jhedded l-indipendenza tal-qrati Maltin.  Meta kien qed jagħmel l-intervent tiegħu l-bieraħ, il-Ministru Tonio Borg staqsa x’hemm ħażin li d-deċiżjonijiet tal-qorti tal-ġustizzja Ewropea jittieħdu in konsiderazzjoni mill-qrati Maltin, pero` l-klawsola li hemm f'dan l-abbozz ta' liġi ma tgħidx dan biss imma tgħid ukoll li l-qrati Maltin għandhom jiġi kkonsidrati u sottomessi għal kull espressjoni li tagħmel il-qorti tal-ġustizzja Ewropea u l-istituzzjonijiet rilevanti.  Għalhekk il-klawsola li qed issir riferenza għaliha hija ħafna iktar miftuħa milli qed jiġi spjegat min-naħa tal-gvern.

Mr Speaker, issa nixtieq nagħmel riferenza għal xi klawsoli li nsibu f'dan l-abbozz ta' liġi, u se nibda biex nitkellem dwar klawsola 2, eżattament fejn hemm it-tifsira ta' "trattat".  Fost affarijiet oħra, din tgħid li "trattat":

"... jinkludi kull trattat, ftehim jew protokoll ieħor li Malta saret parti fih jew li sar japplika għal Malta bis-saħħa tiegħu stess.".

Jiġifieri aħna hawnhekk m'aħniex qed nitkellmu fuq it-trattat li ffirmat Malta per se imma qed nitkellmu wkoll fuq kull trattat, ftehim u protokoll ieħor li Malta se tifforma parti minnhom ġaladarba nsiru membri ta' l-UE.  Għalhekk jien nistaqsi:  X'se jiġri jekk 'il quddiem l-UE tieħu ċerti deċiżjonijiet fir-rigward tal-common foreign and security policy?

Għax sal-lum għad m’hemm xejn definit.  Min-naħa tagħna, għadna nistgħu nagħżlu jekk għandniex nidħlu f’uħud mill-commitments militari li tista’ tidħol fihom l-UE.  Annessa mat-trattat hemm dikjarazzjoni li fiha qed jiġi enfasizzat l-istat newtrali tagħna, liema dikjarazzjoni se nikkwotaha għall-benefiċċju ta' min qed jismagħna fuq ir-radju għax kull darba qed insemmuha biss u forsi dak li jkun ikun għadu ma jafx fiex tikkonsisti d-dikjarazzjoni ta' newtralita` li għamel il-gvern.  Fil-fatt din tgħid hekk:

“Malta affirms its commitment to the common foreign and security policy of the European Union as set out in the treaty.  Malta confirms that its participation in the European Union's common foreign and security policy does not prejudice its neutrality.  The treaty on European Union specifies that any decision by the Union to move to a common defence would have to be taken by unanimous decision of the European Council adopted by the member states in accordance with their respective constitutional requirements.”.

 Mr Speaker, kif qed naraw, hawnhekk qed nitkellmu fuq stat ta’ fatt u m'għandna l-ebda assigurazzjoni li m'aħniex se nispiċċaw nitkaxkru f’sitwazzjoni fejn in-newtralita` ta' pajjiżna tiġi mhedda.  Dan apparti l-fatt li minnha nnifisha, din id-dikjarazzjoni tqanqal ħafna tħassib għaliex hija magħmula b’mod unilaterali min-naħa ta' Malta.  Hawnhekk għandna "Malta affirms" u "Malta confirms", u għalhekk f'dan il-każ Malta biss qed tintrabat u min-naħa ta' l-UE m'hemm l-ebda rabta fuqha din.  Il-kwestjoni tan-newtralita` ġiet issimplifikata wisq f’din it-tip ta’ dikjarazzjoni.  F'subartiklu (3) ta' artiklu 1 tal-Kostituzzjoni, in-newtralita` hija definita bl-iktar mod ċar, u fil-fehma tiegħi l-gvern diġa` qed jikser dan il-provvediment kostituzzjonali bl-iktar mod ċar għax filwaqt li dan qed jgħid li l-ebda bażi militari barranija m'għandha titħalla fuq territorju Malti, aħna xbajna naraw vapuri tal-gwerra jidħlu fil-portijiet tagħna u l-gvern qed iħalli kollox għaddej.  Issa apparti l-fatt li aħna soġġetti għal riskju ikbar minn oħrajn minħabba li aħna mdawrin bil-baħar, meta qed inħallu l-vapuri tal-gwerra jidħlu fit-territorju Malti qed nirriskjaw ukoll li ssir xi bomba suwiċida, li xbajna nisimgħu fuqhom illum.  Għalhekk weħidha tiġi l-mistoqsija:  Il-gvern Malti qed iqis saħħet il-poplu tagħna?  Aħna fejn nafu, jekk per eżempju, dawn il-vapuri militari humiex qed iħallu ċerta radjo-attivita` fil-baħar tagħna li tista' teffettwa s-saħħa tagħna u ta' wliedna meta mmorru ngħumu?  Sfortunatament il-gvern Nazzjonalista ma ħa l-ebda passi biex jassigura li ’l quddiem ma niġux iffaċċjati b’din it-theddida kostituzzjonali.

Subklawsola (1) ta' klawsola 3 tgħid hekk:

"Mill-Ewwel ta' Mejju 2004, it-Trattat u attijiet eżistenti u futuri adottati mill-Unjoni Ewropea għandhom jorbtu lil Malta u għandhom ikunu parti mil-liġi domestika tagħha taħt il-kondizzjonijiet stipulati fit-Trattat.".

Issa hawnhekk jien nistaqsi:  Din il-klawsola kif se timpinġi fuq artiklu 6 tal-kostituzzjoni, liema artiklu jgħid li l-kostituzzjoni tagħna hija suprema?  Jien nistaqsi wkoll x’se jiġri mill-preżunzjoni li ċ-ċittadini Maltin suppost ikunu jafu l-liġi.  Għax jekk illum huwa preżunt li ċ-ċittadini Maltin u Għawdxin jafu l-liġijiet Maltin, ġaladarba issa l-liġijiet ta' l-UE se jkunu part and parcel mil-liġi Maltija, se jkun preżunt ukoll li dawn ikunu jafu l-liġijiet ta’ l-UE, jiġifieri l-poplu Malti jrid jibqa’ jomgħod.

Mr Speaker, kif għedt diġa`, f'dan l-abbozz ta' liġi l-Prim Ministru se jiġi mogħti s-setgħa li permezz ta' ordni jkun jista' jirratifika u jikkonforma mad-direttivi ta' l-UE li jistgħu joħorġu mit-trattat jew minn kwalukwe ftehim ieħor.  Terġa` dan mhux kollox għax hawnhekk qed ngħidu li anke l-ministru u awtoritajiet rilevanti jistgħu jingħataw id-dritt li jagħmlu delegated legislations.  Il-bieraħ ġie spjegat li dawn id-delegated legislations jistgħu jsiru permezz ta’ legal notices.  Hawnhekk qed ngħidu wkoll li l-uniku mod ta' kif il-Parlament ikun jista' jiddiskuti d-direttivi l-ġodda li toħroġ l-UE huwa billi l-oppożizzjoni tressaq mozzjoni li mbagħad il-gvern ikun irid jiddiskutiha.  Allura jien nistaqsi:  Jekk f'sena l-UE jfettlilha toħroġ 150 direttiva, dan ifisser li l-oppożizzjoni tkun trid tressaq 150 mozzjoni?!  Fil-verita` din hija baħnanata.  Kieku bil-kliem u bil-kitba tgħidx kemm ngħidu affarijiet, imma mbagħad irridu naraw jekk dawn jitwettqux fil-prattika għax naħseb li lanqas kieku nagħmlu three shifts ma nlaħħqu niddiskutu dawn id-direttivi kollha li se nkunu nistgħu niddiskutuhom biss permezz ta' mozzjonijiet!

Mr Speaker, irridu nammettu li l-abbozz ta' liġi li għandna quddiemna tant se jagħti poteri u setgħat lill-prim ministru li se jġibuh omnipotenti, u ma naħsibx li dan huwa healthy għad-demokrazija.  Hawn ta' min jgħid ukoll li anke meta jitressqu għad-diskussjoni quddiem dan il-parlament direttivi ġodda li ma jkunux joħorġu mit-trattat, meta dawn l-istess direttivi jgħaddu minn dan il-Parlament, il-prim ministru se jkollu anke s-setgħa li joħroġ affarijiet ġodda permezz ta' ordni.

Sur President, hemm bżonn li ngħidu l-affarijiet kif inhuma ħalli l-poplu ma jismax biss allegazzjonijiet li l-partit Laburista qiegħed jikkontradixxi lilu nnifsu.

Aħna m’aħniex nikkontradixxu lilna nfusna għax filwaqt li aħna naċċettaw ir-rieda tal-poplu espressa fl-elezzjoni li għaddiet, min-naħa l-oħra nkunu qed nonqsu bil-kbir jekk aħna ma ngħidux il-verita` dwar l-implikazzjonijiet koroh ta’ dan l-abbozz anke fuq l-istess demokrazija ta’ dan il-pajjiż. Qed ngħid dan għaliex fi klawsola 5 ta’ dan l-abbozz, li titkellem dwar il-qrati, hemm miktub hekk:

“Għandha tittieħed konjizzjoni ġudizzjarja tat-Trattat, tal-Ġurnal Uffiċjali ta’ l-Unjoni Ewropa u ta’ kull deċiżjoni jew espressjoni ta’ fehma mill-Qorti tal-Ġustizzja tal-Komunitajiet Ewropej jew ta’ kull qorti marbuta magħha dwar kull kwestjoni kif hawn qabel imsemmija, u l-Ġurnal Uffiċjali jkun ammissibbli bħala prova ta’ kull strument jew att ieħor, komunikat permezz tiegħu, ta’ xi waħda mill-Komunitajiet jew ta’ xi istituzzjoni ta’ l-Unjoni Ewropea.”.

Sur President, f’din il-klawsola qed ngħidu li l-qrati Maltin iridu jieħdu in konsiderazzjoni dak kollu li jkun ġej mill-UE, mhux biss deċiżjonijiet tal-qorti Ewropea imma anke espressjonijiet. Dan ifisser li se ndaħħlu d-duttrina tal-preċedent fil-qrati tagħna, duttrina li s’issa hi wżata biss fil-qorti kostituzzjonali? Waqt l-intervent tiegħu tal-bieraħ, il-Viċi Prim Ministru implika li fuq dan it-trattat, ġie konsultat kulħadd u ma tħalla ħadd barra ħlief l-oppożizzjoni li astjeniet ruħha. Jiena hawnhekk nistaqsi lill-Viċi Prim Ministru jekk il-ġudikatura u l-professuri tal-liġi tagħna ġewx ikkonsultati fuq l-implikazzjonijiet ta’ dawn it-tip ta’ klawsoli. Ngħaddi issa biex nitkellem fuq il-famuża klawsola 6, liema klawsola skond il-Prim Ministru hi l-aktar waħda importanti għax tirriferi għall-famuż trattat ta’ 5,000 paġna li ħafna kelliema tal-gvern isostnu li l-Maltin u l-Għawdxin ivvotaw fuqhom fl-elezzjoni tat-12 ta’ April. 

L-ewwel ħaġa, tajjeb li nirrimarka li sal-lum, għad hawn nies li għax m’għandhomx aċċess għall-internet, ma setgħux jaqraw dan it-trattat u apparti dan ma nimmaġinax li kien hawn ħafna ċittadini Maltin li sabu l-ħin biex jaqraw 5,000 paġna! Issa l-Prim Ministru qalilna li aħna ma nistgħux niddiskutu dawn il-5,000 paġna imma  nistgħu biss nitolbu punt ta’ kjarifika.  Jien hawnhekk nistaqsi kif il-gvern jista’ jippretendi li aħna ma niddiskutux trattat li se jolqotna kollha kemm aħna fl-aspetti kollha tal-ħajja tagħna!  Jien ma nafx kif il-gvern jippretendi li ma niddiskutux il-kwistjoni tal-VAT fejn il-gvern għandu commitment b’dikjarazzjoni oħra annessa mat-trattat li tgħid:

“Malta's acceptance of a transition period until 1st January 2010 for the maintenance of its VAT 0% rate instead of the standard rate of 5% on the supplies of foodstuffs and pharmaceuticals is based on the premise that the transitional period referred to in Article 28(1) of the Sixth VAT Directive would expire on that day.”.

Dan ifisser li mill-1 ta’ Jannar 2010, il-Maltin u l-Għawdxin se jibdew iħallsu l-5% VAT fuq l-ikel u l-mediċini u dan minkejja li diġa` xbajna nisimgħu lill-NSO toħroġ stqarrija wara l-oħra fejn tgħidilna li hawn problema ta’ faqar f’pajjiżna għax 80% ta’ dawk li jgħixu bil-benefiċċji soċjali u 15% tal-popolazzjoni Maltija qegħdin f’riskju ta’ faqar. Kif jista’ jippretendi li minkejja dan kollu, aħna ma ngħidu xejn? Iż-żieda fil-prezz tal-mediċini minħabba l-VAT se tolqot ħażin lill-anzjani u l-familji li għadhom irabbu t-tfal filwaqt li ż-żieda fil-prezz ta’ l-ikel tolqot l-iżjed lil dawk il-familji bi dħul baxx jew medju. L-effett ta’ din il-miżura se tolqot l-iżjed is-setturi batuti tas-soċjeta` Maltija u għalhekk hi oxxenita` li l-Prim Ministru jiġi hawn, jippreżenta abbozz bħal dan li għandu daqstant implikazzjonijiet koroh u jippretendi li dawn l-implikazzjonijiet ma jiġux diskussi! Minkejja li l-oppożizzjoni qed taqdi dmirha lejn il-poplu tagħna bl-aktar mod demokratiku, din qed tiġi kkritikata li qed tikkontradixxi lilha nnifisha. Sur President, min jitkellem b’dan il-mod qed ikun qarrieq għax jaf li dan qed ngħiduh għax mhux lesti ndawru wiċċna lejn il-bżonnijiet preżenti u futuri ta’ dawn l-istrati tas-soċjeta` Maltija.
Sur President, hemm ukoll il-kwestjoni tal-proprjeta` fejn diġa` nafu li fi ftit xhur, il-prezz tal-proprjeta` f’pajjiżna għola. J’Alla li din togħla b’kundizzjoni li n-nies tkun tista’ tibqa’ tixtri l-proprjeta` u mhux togħla f’sitwazzjoni fejn għad għandna lista ta’ mijiet ta’ nies li qed jistennew għall-akkomodazzjoni soċjali u fejn għandna nies li lanqas jikru proprjeta`ma jaffordjaw! Bħalissa għaddejja kampanja biex jiġu rranġati l-liġijiet tal-kera u hawnhekk jiena nappella sabiex l-arranġament ikun fair kemm mas-sidien kif ukoll ma’ l-okkupanti għax il-partit fil-gvern ma jistax iħares lejn naħa waħda jekk verament jemmen fil-prinċipju tal-ġustizzja soċjali. 
Nerġa’ ngħid li huwa oxxen  il-fatt li nistgħux niddiskutu dan it-trattat għax il-Prim Ministru ma jridx hekk u allura għandna nillimitaw ruħna għal mistoqsijiet ta’ kjarifika biss.  Allura jiena nistaqsi fejn se jiġi diskuss dan it-trattat.  Il-poplu tagħna fejn se jkun jaf eżattament x’inhuma l-implikazzjonijiet ta’ dan it-trattat fuq il-ħajja tagħhom ta’ kuljum? 

Minkejja li qed ngħidu dan kollu, dan ma jfissirx li aħna mhux qed nagħrfu li l-maġġoranza tan-nies fl-elezzjoni li għaddiet riedet sħubija sħiħa fl-UE, pero` min-naħa l-oħra aħna rridu naraw kif se nilqgħu bis-serjeta` għal dawn l-implikazzjonijiet koroh li se jaqgħu fuq il-poplu Malti u Għawdxi b’mod mill-aktar indiskriminat u li minħabba dan, se jispiċċaw ibatu dawk in-nies li għandhom bżonn il-ħarsien soċjali. Biex nagħti eżempju, dawn qed jippretendu li ma ngħidu xejn fuq dan it-trattat li se jkollu implikazzjonijiet koroh fuq it-tarznari ta’ Malta u fuq is-self-employed fost l-oħrajn. Il-gvern qed jippretendi li niġu hawn u naċċettaw kollox! Dik hi r-responsabbilta` li għandu dan il-gvern lejn in-nies!  Dik hi id-demokrazija f’din l-ogħla istituzzjoni tal-pajjiż!  

Sur President, aħna ma nistgħux nagħmlu hekk. Kulmin għandu kuxjenza ma jistax jiġi f’dan il-parlament u jbaxxi rasu quddiem dan l-abbozz; kulmin għandu kuxjenza jrid jikkritika u joħroġ il-verita` minn dan l-abbozz għax hekk biss inkunu qed naqdu r-responsabbilta` tagħna lejn id-demokrazija u lejn il-poplu Malti u Għawdxi.

Sur President, nirriferi wkoll għal klawsola 7 fejn qed tiġi proposta emenda għal artiklu 65 tal-kostituzzjoni, liema artiklu jgħid hekk: 

“Il-parlament jista’ jagħmel liġijiet għall-paċi, ordni u gvernar tajjeb ta’ Malta.”.  

Issa b’din il-klawsola li għandna, dan l-artiklu se jiġi emendat biex jaqra hekk:

“Il-parlament jista’ jagħmel liġijiet għall-paċi, ordni u gvernar tajjeb ta’ Malta b’mod konformi ma’ rispett sħiħ għad-drittijiet tal-bniedem, il-prinċipji ġeneralment aċċettati tad-dritt internazzjonali u l-obbligazzjonijiet internazzjonali u reġjonali ta’ Malta, partikolarment dawk assunti bit-trattat ta’ l-adeżjoni ma’ l-Unjoni Ewropea ffirmat f’Ateni fis-16 ta’ April, 2003.”.

Sur President, din l-emenda tfisser li dak kollu li jkun qed isir fi Brussell, anke jekk aħna ma nkunux nafu bih, se jsir liġi hawnhekk. Dan kollu fakkarni f’dak li kien kiteb l-istoriku kostituzzjonali Cremona dwar il-kostituzzjoni ta’ l-1849.  Jekk immorru back in time, dik il-kostituzzjoni hi kważi replica ta’ x’qed jiġri issa pero` ovvjament ma tissemmiex l-UE. F’dik il-kostituzzjoni kien hemm miktub li: 

“for the peace, order and good governance of the island provided such laws are not repugnant to the law of England, to the statutes of the United Kingdom, to any Order in Council extending to Malta, to the letters patent themselves constituting the council or to the accompanying Royal instructions but concurrent power is reserved to the Crown to legislate generally for Malta by Order in Council.”.

Għaldaqstant żgur li mhux aħna qed nikkontradixxu lilna nfusna kif allega l-Viċi Prim Ministru imma hu l-Prim Ministru li qed jikkontradixxii lilu nnifsu għax qal li se nagħmlu żvilupp kostituzzjonali, imma fil-verita` minflok progress se nagħmlu rigress għall-kostituzzjoni ta l-1849 fejn il-liġijiet tagħna se jerġgħu jibdew jagħmluhom il-barranin ukoll.

Qabel nagħlaq, nitlob il-permess tal-Kamra biex inpoġġi fuq il-mejda tal-Kamra xi dokumenti li rriferejt għalihom aktar kmieni fid-diskors tiegħi.

  MR SPEAKER: Hawn permess? (Onor. Membri: Iva)

Il-permess ingħata. 

  ONOR. MARIE LOUISE COLEIRO:  Inqiegħed fuq il-mejda tal-Kamra:

Estratt minn dokument maħruġ fil-konferenza ġenerali tal-partit Laburista ta’ Jannar 2001 dwar “Malta: Svizzera fil-Mediterran”; u 

Kopja ta’ emenda għall-mozzjoni dwar is-sħubija ta’ Malta fl-UE mressqa fil-Parlament mill-Onor. George Vella fit-13 ta’ Jannar, 2003.



   MR SPEAKER:  Grazzi.  Aktar rimarki?  Il-Ministru għall-Affarijiet Barranin. 

  ONOR. JOE BORG (Ministru għall-Affarijiet Barranin):  Mr Speaker, nixtieq nibda l-intervent tiegħi - intervent li qed isir lejn l-aħħar ta’ dan id-dibattitu – billi ngħid li segwejt b’attenzjoni kbira id-diskorsi li saru u nixtieq nesprimi s-sodisfazzjon tiegħi għall-fatt li din il-Kamra llum għandha pożizzjoni li nista’ nsejħilha komuni bejn iż-żewġ naħat fejn huwa aċċettat u rikonoxxut li Malta se tissieħeb fl-UE fl-1 ta’ Mejju tas-sena 2004 u li m’hu se jsir xejn biex ir-rieda tal-poplu Malti u Għawdxi, kif espressa l-ewwel fir-referendum li sar f’Marzu u wara fl-elezzjoni li saret f’April ta’ din is-sena, ma tkunx rispettata.  

Sur President, il-pożizzjoni  ċara ta’ l-oppożizzjoni esprimiha l-istess Kap ta’ l-Oppożizzjoni.  Nixtieq hawnhekk naqra xi siltiet mid-diskors li għamel l-Onor. Sant fis-seduta ta’ nhar it-Tnejn li għadda fil-kuntest ta’ dan id-dibattitu fejn qal li:

“Nemmnu li l-għażla li pproponejna aħna kienet tkun l-aħjar waħda għal pajjiżna. Nerġa’ ngħid li aħna ressaqna din l-għażla bl-iktar mod ġenwin u rett imma l-maġġoranza tal-poplu, waslet kif waslet biex tieħu d-deċiżjoni tagħha, xorta waħda tidher li xtaqet li nsegwu triq oħra.  L-oppożizzjoni Laburista se tirrispetta, kif dejjem għamlet, ir-rieda tal-maġġoranza u se tibqa’ tesiġi li d-drittijiet u x-xewqat tal-minoranza jkunu rispettati.  Għal li ġej se nkunu qed naġixxu fil-parametri tar-realtajiet ġodda li se jinħolqu permezz tal-ftehim li għandna quddiemna llejla u li bih Malta se ssir membru sħiħ ta’ l-UE.”.  

Jidher għalhekk li din il-pożizzjoni li fil-fatt ġiet ripetuta - wieħed jista’ jgħid bi sfumaturi kemmxejn differenti mill-kelliema l-oħra ta’ l-oppożizzjoni - hija l-pożizzjoni li ġiet ikkonfermata min-naħa ta’ l-oppożizzjoni. Fl-istess waqt irrid ngħid li l-Kap ta’ l-Oppożizzjoni wkoll stqarr li l-oppożizzjoni se tivvota kontra dan l-abbozz ta’ liġi u allura għall-mument wieħed jista’ jgħid li hemm ftit tal-kontradizzjoni bejn il-fatt li filwaqt li tgħid li tirrispetta r-rieda tal-maġġoranza tal-poplu li ddeċidiet li Malta għandha tissieħeb fl-UE fl-1 ta’ Mejju, 2004, tgħid ukoll li l-istess abbozz li qed jitressaq sabiex it-trattat ta’ sħubija li fuqu vvota l-poplu Malti jiġi rratifikat u b’hekk Malta tkun tista’ tissieħeb, se tivvota kontrih.

Jien irrid ngħid li forsi wieħed jista’ jinterpreta din il-pożizzjoni ta’ l-oppożizzjoni fis-sens li filwaqt li l-oppożizzjoni m’hijiex kontra li Malta tissieħeb fl-UE fl-1 ta’ Mejju, 2004 u li ssir ir-ratifika tat-trattat ta’ sħubija ta’ Malta fl-UE – ġaladarba hija r-ratifika tat-trattat biss li tista’ twassal li Malta tissieħeb fl-UE fl-1 ta’ Mejju, 2004 – l-oppożizzjoni trid ukoll tirrispetta l-vot ta’ 48% tal-votanti li vvotaw favur il-pożizzjoni li kien iħaddan il-partit Laburista dwar is-sħubija ta’ Malta fl-UE sad-data ta’ l-elezzjoni.

Irrid ngħid li għalkemm personalment ma naqbilx ma’ din il-pożizzjoni, naħseb li jkun għaqli li wieħed iħalli l-argument hemm, fis-sens li għandna għallinqas il-pożizzjoni ta’ l-oppożizzjoni li tirrikonoxxi li Malta għandha tissieħeb fl-UE fl-1 ta’ Mejju, 2004 u allura la Malta għandha tissieħeb fl-UE fl-1 ta’ Mejju, 2004 it-trattat ta’ sħubija ta’ Malta fl-UE, li huwa trattat konsegwenzjali għan-negozjati kollha li saru, irid jiġi ratifikat u huwa bil-mezz ta’ dan l-abbozz li t-trattat jista’ jiġi ratifikat. Għalhekk xtaqt li nagħti daqqa t’għajn lejn il-provvedimenti ta’ l-abbozz ta’ liġi li għandna quddiemna kif għamlu numru ta’ kelliema qabli u anke nagħmel il-kummenti tiegħi dwaru. Pero` qabel ma nagħmel hekk xtaqt inħares ukoll lejn it-triq li waslitna sal-ġurnata tal-lum fejn qegħdin niddibattu dan l-abbozz ta’ liġi li għandu jirratifika t-trattat ta’ sħubija u li eventwalment iwassal lil Malta sabiex tissieħeb fl-UE.  

Tajjeb li wieħed ifakkar li Malta kienet applikat sabiex tissieħeb fl-UE eżattament fis-16 ta’ Lulju 1990,  ’il fuq minn 12-il sena ilu. Jiġifieri l-esperjenza tal-proċess ta’ sħubija ta’ Malta fl-UE m’hijiex xi ħaġa li waqgħet fuqna jew li ġibniha f’perijodu ta’ sena, sentejn jew tlieta, imma huwa proċess li ilna għaddejjin minnu u ilna niddibattu snin sħaħ.  Allura tajjeb li wieħed jgħid li l-kritika li kemm-il darba ssir li ma nafux xi tfisser sħubija fl-UE, li l-poplu Malti ma jafx x’inhi din l-UE, ma jafx x’ġie negozjat u ma jafx x’ġie ttrattat naħseb hija kritika żbaljata.  Jekk hawn pajjiż minn fost il-pajjiżi li se jissieħbu li għamel proċess ta’ informazzjoni intensiv huwa proprju pajjiżna. 

Sa mill-bidu tas-snin disgħin konna bdejna bi proċess li ninformaw lill-poplu Malti xi tfisser u x’timplika sħubija fl-UE. Għalhekk jien inkun ftit sorpriż meta nisma’ ċerti affarijiet bħal, per eżempju, qisna qegħdin niskopru l-Amerika li fl-UE hemm il-prinċipju ta’ the supremacy of community law, jiġifieri li l-leġislazzjoni ta’ l-UE hija suprema. Din hija ħaġa bażika li l-istudenti kollha jitgħallmuha  u tfisser li jekk ikollok konflitt bejn regoli ta’ l-UE u regoli tal-pajjiż allura huma r-regoli ta’ l-UE li jipprevalu.  Din hija xi ħaġa bażika u hija konfermata minn diversi deċiżjonijiet tal-qorti Ewropea. L-ewwel każ li kien hemm kien il-famuż każ “Costa vs ENEL” fl-1964, fis-sena li aħna sirna indipendenti. Jiġifieri li niġu hawnhekk qisna qegħdin niskopru l-Amerika u  ngħidu li din se tfisser li aħna se jkollna kważi katakliżma f’dan il-pajjiż, assolutament ma nifhimhiex.  Diġa` għandna 15-il pajjiż, li żgur għandhom imħabba enormi lejn is-sovranita` tagħhom, li  għaddew minnha u li ma jidhirx li marru ħażin. Allura ma nafx kif niġu hawnhekk f’dan il-Parlament, wara li l-poplu sovran tagħna iddeċieda li Malta għandha tissieħeb fl-UE bil-pakkett li nnegozjajna, u qisna rridu nerġgħu niftħu l-bibien beraħ! 

Sur President, kellhom jgħaddu kważi għaxar snin qabel ma n-negozjati infetħu bejn Malta u l-UE. Fil-fatt dan ġara fi Frar tas-sena 2000.  Fil-frattemp wieħed irid jgħid li fl-1993 il-kummissjoni Ewropea tat l-ewwel opinjoni tagħha dwar is-sħubija ta’ Malta fl-UE. Din kienet qalet li Malta kien għad jonqosha tagħmel ċerti tibdiliet li kienu kkunsidrati bħala ta’ natura konsiderevoli. Imbagħad tlifna l-elezzjoni ta’ l-1996 u bħala riżultat ta’ dan, l-applikazzjoni Maltija kienet ġiet iffriżata. Pero` minħabba li fl-1998 saret elezzjoni bikrija u rbaħniha aħna, l-applikazzjoni Maltija reġgħet ġiet riattivata u bħala riżultat tar-riattivazzjoni, li saret fil-bidu ta’ l-1999, beda proċess sħiħ ta’ screening u meta beda dan il-proċess ta’ screening f’dan il-Parlament bdejna niddibattu eżattament dan xi jfisser. Niftakar li waqt il-proċess ta’ l-iscreening, fil-Foreign Affairs Committee kienu għaddejjin laqgħat sħaħ biex naraw eżattament il-liġijiet Maltin kif u sa fejn diġa` jikkonformaw mal-leġislazzjoni ta’ l-UE u fejn hemm id-differenzi. Fejn kien hemm id-differenzi ridna nidentifikawhom biex b’hekk inkunu nistgħu jew nieħdu d-deċiżjoni li niġu konformi ma’ l-UE, għax hekk ried isir sad-data tas-sħubija, jew li nieħdu l-passi biex inkunu nistgħu ninnegozjaw perijodu ta’ transizzjoni jew xi arranġament speċjali.  Dan huwa eżattament dak li sar.  Fil-fatt in-negozjati bdew wara dan il-proċess twil u intensiv ta’ screening tal-liġijiet Maltin mal-liġijiet Ewropej. Dan il-proċess tana stampa ċara ta’ fejn kien wasal pajjiżna u ta’ kemm kien għad baqagħlna naqdfu sabiex nilħqu l-għanijiet tagħna.  

Meta fi Frar tas-sena 2000 bdew in-negozjati kellna ċar f’moħħna l-ħidma li riedet titwettaq.  In-negozjati kienu twal u ebsin iżda ħallew effett pożittiv ħafna, minn żewġ lati differenti, fuq pajjiżna. L-ewwelnett fix-xena internazzjonali Malta akkwistat reputazzjoni li aħna nagħmlu xogħolna bis-serjeta`u b’mod effiċjenti. Hawnhekk irrid inrodd ħajr lil kulmin kien involut f’dan il-proċess min-naħa Maltija, b’mod partikolari lill-uffiċjali pubbliċi kollha li kemm-il darba eċċellew fl-eżekuzzjoni tal-funzjonijiet u tad-dmirijiet tagħhom waqt il-proċess tan-negozjati.  Wieħed irid ukoll jgħid li fil-kuntest lokali, dan il-proċess tan-negozjati ta lok biex daħħalna fil-pajjiż proċess ta’ konsultazzjoni intensiva bis-saħħa ta’ kumitat li twaqqaf apposta li kien magħruf bħala l-Malta-EU Steering and Action Committee.  Kif għedt, bis-saħħa ta’ dan il-kumitat ħloqna forum intenisv li fih ġie diskuss dak li kien se jolqot lil kulħadd. Anke hawnhekk irrid nirringrazzja lill-membri kollha li pparteċipaw fil-MEUSAC, dawk li konna nsejħulhom il-core group members u l-ispecial interest members, jiġifieri r-rappreżentanti tas-soċjeta` ċivili kollha. Dawn kollha kkontribwixxew u taw l-opinjoni tagħhom u bis-saħħa ta’ dan il-kumitat dik l-opinjoni, safejn kien possibbli, ittieħdet biex b’hekk  setgħet tissawwar il-pożizzjoni Maltija għan-negozjati.  

Sur President, din l-esperjenza kienet pożittiva ħafna u l-gvern tgħallem ħafna minnha, u llum aħna kommessi li nkompluha u nsaħħuha. Minn hawnhekk jien nawgura lill-oppożizzjoni, li se terġa’ tiġi mistiedna tappunta r-rappreżentant tagħha f’dan il-kumitat - li dalwaqt se jerġa’ jibda jiltaqa’ b’terms of reference ġodda bbażati fuq ir-realtajiet ġodda li għandna bħala membri ta’ l-UE - sabiex tilqa’ din l-istedina u tappunta r-rappreżentant tagħha ħalli b’hekk il-proċess ta’ konsultazzjoni u parteċipazzjoni f’dan il-pajjiż ikun tassew inklussiv.  In-negozjati ntemmu f’Diċembru tas-sena l-oħra u r-riżultat ilkoll nafuh.  Malta kisbet l-aħjar pakkett possibbli b’perijodi tranżizzjonali fejn kien hemm verament bżonnhom, b’arranġamenti speċjali għal ħtiġijiet ta’ Malta, b’deroga permanenti unika fil-qasam tal-prorpjeta` immobbli u b’pakkett ta’ għajnuna finanzjarja li ġab l-għira tal-pajjiżi l-oħra li se jissieħbu magħna.  

Kien proprju riżultat ta’ dawn in-negozjati li r-referendum ġie approvat mill-poplu Malti u Għawdxi fit-8 ta’ Marzu b’maġġoranza ta’ kważi 54%.  Dan ir-riżultat sinifikanti reġa’ ġie kkonfermat fl-elezzjoni tat-12 ta’ April fejn il-partit Nazzjonalista rebaħ b’maġġoranza ta’ 52%.  Wara dawn iż-żewġ suċċessi ma setax jonqos li mmorru niffirmaw it-trattat ta’ sħubija fis-16 ta’ April f’Ateni.  Kien bis-saħħa ta’ dan li llum qegħdin  f’dan il-Parlament niddibattu dan l-abbozz li bis-saħħa tiegħu Malta tkun irratifikat it-trattat iffirmat fis-16 ta’ April  u li bis-saħħa tiegħu r-rieda tal-poplu tagħna tkun ġiet imwettqa. Tajjeb jekk issa nħares ftit lejn dak li qed jiġri sabiex inħejju ruħna għas-sħubija u sabiex nadattaw ruħna kif jixraq.  

Illum ninsabu fl-istadju wara s-16 ta’ April fejn bħala pajjiż qegħdin diġa` bil-mod nidħlu fil-proċess ta’ kif titmexxa l-UE.  Illum għandna status, kif aċċenna għalih il-kollega tiegħi l-Ministru John Dalli, ta’ osservatur attiv li jfisser li nistgħu nipparteċipaw b’mod attiv fl-istituzzjonijiet kollha ta’ l-UE.  Fil-fatt diġa` qegħdin nattendu għal-laqgħat tal-kunsill tal-ministri u qegħdin inwasslu l-veduti tal-gvern Malti u nippreżentaw il-pożizzjoni tagħna f’dak kollu li qed jiġri diskuss.  Dan qed nagħmluh mill-ogħla livell, per eżempju, fis-summit li attenda għalih il-Prim Ministru – akkumpanjat minni – li sar f’Thessaloniki l-ġimgħa l-oħra; f’diversi laqgħat fuq livell ministerjali - laqgħat li jinvolvu l-ministri differenti ta’ dan il-Kabinett; u laqgħat fuq livell tekniku fejn in-nies tekniċi Maltin qed jattendu sabiex Malta tkun ippreparata fuq dak kollu li qed jiġri.  

Irrid nagħmel riferenza wkoll għall-Parlament Ewropew fejn diġa` qed nipparteċipaw permezz ta’ ħames deputati mill-Parlament Malti li ħadu posthom bħala membri osservaturi minn April li għadda.  Din il-kariga se jżommuha sakemm isiru l-elezzjonijiet f’Ġunju tas-sena li ġejja għal membri Parlamentari Ewropej hekk kif Malta tkun għadha kif issieħbet fl-UE.  

Kif għedt qabel, anke f’Malta l-proċess ta’ kif jittieħdu d-deċiżjonijiet kien u se jibqa’ inklussiv u li jiżgura li pajjiżna jippreżenta pożizzjoni li jkollha warajha s-saħħa tal-kunsens wiesa’ tas-soċjeta` Maltija.  Semmejt diġa` l-Malta-EU steering and action committee.  Dan il-kumitat se jkollu rwol dirett sabiex il-pożizzjoni tas-soċjeta` ċivili ta’ pajjiżna titwassal meta wieħed ikun qed jitkellem fuq liġijiet u policies  ta’ l-UE.  Hawnhekk irrid ngħid li l-gvern beħsiebu jkompli jagħti l-għajnuna finanzjarja li kien qed jagħti lill-għaqdiet rappreżentattivi sabiex dawn iżommu ruħhom informati u aġġornati bl-iżviluppi li jkunu għaddejjin fl-UE.  L-MIC, għalkemm irid jiġi ristrutturat, se jibqa’ jiffunzjona, se jibqa’ jaqdi r-rwol tiegħu ta’ informazzjoni lill-pubbliku Malti u se jibqa’, għallinqas għalissa, responsabbli lejn il-Malta-EU steering and action committee.  

F’dan il-Parlament il-proposti għal-leġislazzjoni ta’ l-UE jridu jiġu kkunsidrati biex il-Parlament tagħna jkun jista’ jadotta pożizzjoni u jinfluwenza l-gvern fid-diskussjonijiet dwar kwalunkwe proposta matul l-iter tagħha fl-UE.  Jiġifieri l-Parlament jista’ jagħmel dan, jew f’din il-Kamra jew fil-kumitat permanenti dwar l-affarijiet barranin jew f’xi sotto kumitat li jista’ jiġi ffurmat taħt dan il-kumitat, jew jekk jinħass il-bżonn anke minn xi kumitat ta’ skrutinju maħtur apposta bħalma għandhom ċerti pajjiżi membri.  Din hija ħaġa li trid tiġi diskussa u deċiża minn dan il-Parlament stess sabiex insibu l-aħjar metodu kif leġislazzjoni li tkun għadha qed tiġi mħawwra fl-UE -  jiġifieri qed nitkellmu fuq proposti għar-regolamenti u għad-direttivi ta’ l-UE -  tkun tista’ tiġi diskussa f’dan il-Parlament u l-Parlament ikun jista’ jagħti l-influwenza  tiegħu lill-gvern sabiex hu min-naħa tiegħu jkun jista’ jieħu pożizzjoni fl-aħjar interess tal-pajjiż.  

Bl-istess mod, il-Malta-EU steering and action committee ikun jista’ jikkonsidra l-proposti li jkunu tħejjew min-naħa ta’ l-UE u jagħti wkoll il-pożizzjoni u l-veduti tiegħu lill-gvern biex b’hekk il-gvern ikun jista’ jiffomula l-pożizzjoni u jinfluwenza d-direttiva li tkun qed tiġi msawwra fl-istituzzjonijiet differenti ta’ l-UE.  Għalhekk, bis-saħħa ta’ diskussjoni u parteċipazzjoni attiva fi ħdan il-MEUSAC u f’dan il-Parlament il-gvern ikun f’pożizzjoni tajba biex jippreżenta l-każ ta’ Malta fid-diskussjonijiet li jsiru fl-istituzzjonijiet ta’ l-UE waqt li tkun miexja proposta fl-istadji kollha tal-proċess sakemm din tiġi adottata u b’hekk l-interessi tagħna jkunu jistgħu jiġu kkonsidrati u safejn possibbli salvagwardjati.  

Sur President, bla dubju ta’ xejn irid iseħħ ċertu tibdil fl-istrutturi governattivi u dan kollu qed jiġi ppjanat sabiex ikun jista’ iseħħ f’qasir żmien.  Qed nirriferi għall-istrutturi fi ħdan il-ministeru għall-affarijiet barranin u b’mod partikolari għall-EU directorate u għar-rappreżentanza permanenti ta’ Malta fi Brussell.  Fl-ambaxxata tagħna fi Brussell se jkun hemm mhux biss membri tal-korp diplomatiku iżda wkoll uffiċjali tekniċi li jkunu esperti, ġejjin minn ministeri differenti.  Qed nirriferi wkoll għal tibdil li jrid isir fi ħdan l-uffiċċju tal-Prim Ministru fejn is-segretarjat responsabbli min-negozjati jrid jieħu sura oħra, fil-Kabinet fejn hemm previsti żewġ kumitati,  wieħed dwar il-politika barranija ta’ l-UE u l-ieħor dwar l-acquis ta’ l-UE, u fl-aħħar nett fil-ministeri differenti li jrid ikollhom l-istrutturi kollha meħtieġa sabiex f’koordinament kemm bejniethom kif ukoll ma’ l-istrutturi fi ħdan il-ministeru tiegħi u dak tal-Prim Ministru jkunu jistgħu jsegwu dak li jkun qed jiġri, jieħdu l-miżuri neċessarji, iħejju pożizzjoni u jagħtu r-reazzjoni tagħhom dwarhom.  Issa xtaqt inħares ftit lejn dak li għad jonqos isir fir-rigward tal-proċess kollu ta’ sħubija ta’  Malta fl-UE.  

Ninsabu għaddejjin bil-proċess intensiv sabiex ikollna l-istrutturi kollha ħalli nintegraw fis-sistema Ewropea mingħajr skossi u mingħajr telf ta’ żmien, għaddejjin bil-proċess ta’ adattament ta’ liġijiet tagħna sabiex dawn ikunu konformi ma’ dawk ta’ l-UE u għaddejjin ukoll bi proċess ta’ tħejjija għall-użu effettiv u totali tal-fondi li Malta ġiet allokata, bis-saħħa tan-negozjati magħmula mill-fondi strutturali u ta’ koeżjoni ta’ l-UE għall-perijodu bejn l-2004 u l-2006.  Irrid ngħid li ġie mwaqqaf direttorat apposta fl-Uffiċċju tal-Prim Ministru sabiex jieħu ħsieb jikkoordina x-xogħol kollu li hemm bżonn isir sabiex ikollna l-iżjed użu effettiv ta’ dawn il-fondi. 

Kollox ma’ kollox, fuq dawn it-tliet aspetti li għadni kemm semmejt m’aħniex qegħdin ħażin, għad jonqos xi jsir pero` diġa` qegħdin avvanzati mhux ħażin.  Irrid nagħmel riferenza wkoll għall-fatt li bħalissa għaddej proċess fejn il-progress ta’ Malta u tal-pajjiżi l-oħra li se jissieħbu qed jiġi studjat min-naħa ta’ l-UE.  Fil-fatt jiġu regolari nies tekniċi min-naħa tal-kummissjoni ta’ l-UE biex huma jkunu jistgħu jevalwaw il-proċess tagħna ta’ addattament mal-leġislazzjoni u l-istrutturi li hemm bżonn isiru.  Dan il-proċess għandu jwassal sabiex f’Ottubru jitħejja rapport dwar il-progress ta’ Malta u dan ikun l-aħħar rapport qabel id-data ta’ sħubija tagħna.  Jekk l-UE ssib li hemm xi nuqqasijiet gravi tista’ tuża klawsoli ta’ salvagwardja li jinsabu fit-trattat ta’ sħubija sabiex dak is-settur li ma jkunx ġie reġistrat progress fih ma jitħalliex jikkompeti fis-swieq ta’ l-UE b’mod liberu.  Jien niddikjara minn hawn li dan mhux se jkun il-każ ta’ Malta għax aħna determinati li x-xogħol kollu li hemm bżonn isir, isir f’waqtu u kif suppost.  

Ir-referenda li saru kollha kienu suċċess, inkluż dak ta’ Malta.  L-uniċi tliet pajjiżi li għadhom m’għamlux referendum huma Ċipru, li m’humiex beħsiebhom jagħmluh u l-Estonja u l-Latvia li beħsiebhom jagħmluh f’Settembru li ġej. Min-naħa tal-pajjiżi applikanti, Malta se tkun l-ewwel pajjiż li jirratifika t-trattat, filwaqt li fil-każ tal-pajjiżi diġa` msieħba, dan it-trattat ġie rratifikat diġa` mid-Danimarka.  

L-aħħar punt li xtaqt nagħmel f’dan ir-rigward huwa li t-trattat irid jittieħed vot fuqu wkoll fil-Parlament Ewropew, ir-ratifika mill-Parlament Ewropew tkun l-aħħar pass qabel ma t-trattat jidħol fis-seħħ fl-1 ta’ Mejju tas-sena d-dieħla meta jsir it-tkabbir ta’ l-UE.  Sur President, wara li tajt ħarsa lejn dak li sar s’issa u dak li qed jiġri u x’baqgħalna xi jisr nixtieq ngħid xi ħaġa dwar il-klawsoli ta’ l-abbozz li għandna quddiemna.

L-għan ta’ dan l-abbozz huwa li jiġi ratifikat it-trattat ta’ sħubija ta’ Malta fl-UE u dan jipprovdi għalih artiklu 6 ta’ l-istess abbozz, pero` barra minn hekk dan l-abbozz l-ewwelnett jipprovdi sabiex it-trattat u l-acquis preżenti jiġifieri r-regoli u I-leġislazzjoni preżenti u futuri ta’ l-UE jkunu jorbtu lil Malta u jkunu parti mil-liġi domestika tagħna.  Dan huwa obbligu naturali li jiġi bi sħubija u japplika għal  kulmin jissieħeb.  Mingħajr provvediment simili, sħubija ma tkun tfisser xejn u allura naħseb li r-riżervi li ġew espressi juru nuqqas ta’ apprezzament ta’ prinċipji bażiċi li japplikaw għal sħubija fl-UE li kif għedt qabel suppost li ilna li sirna nafuhom minn snin ilu.  

B’mod simili u bħala konsegwenza, jekk ikun hemm xi provvediment ta’ liġi f’Malta li jmur kontra l-acquis ta’ l-UE, għandu jipprevali l-acquis.  Dan huwa l-prinċipju tas-supremacy of community law li ġie stabbilit sa mill-bidu ta’ l-UE u l-ewwel għamilt riferenza għall-każ ta’ l-UE deċiż fl-1964 “Costa vs ENEL”, li kkonferma l-prinċipju tas-supremacy of community law, prinċipju li ġie stabbilit mill-ewwel sitt membri, cioe` qabel l-ewwel tkabbir ta’ l-UE, qabel ma daħal ir-Renju Unit u l-pajjiżi l-oħrajn.  Jien lili jaffaxxinani l-fatt li għax se nissieħbu aħna, niġu qisna qegħdin niskopru l-Amerka għax ngħidu li hemm dan il-prinċipju!

Naħseb li l-argument li kemm-il darba jinġieb li sħubija tmur kontra s-sovranita` tal-pajjiż u li reġa’ ssemma’ matul dan id-dibattitu huwa argument li trattajnih u eżawrejnih - għallinqas hekk kont qed naħseb -  waqt il-kampanja referendarja u anke kompla xi ftit waqt il-kampanja elettorali u naħseb kulħadd jaf u jiftakar l-argumenti li ġibna li bi sħubija tipprevali l-liġi ta’ l-UE  fejn l-UE għandha kompetenza għax hekk hemm bżonn għat-titjib tal-ġid komuni. Iżda l-UE tirregola biss fejn ikun neċessarju, waqt li abbażi tas-sussidjarjeta`, fejn ma jkunx hemm bżonn, allura jirregolaw il-pajjiżi membri individwali.  Fl-aħħar mill-aħħar dan kollu mhux każ ta’ telfien ta’ sovranita` iżda iżjed huwa każ ta’ tqassim ta’ sharing tas-sovranita`.  

Dawn huma argumenti li ilna nisimgħuhom u saħanistra ġew diskussi u hemm provvediment għalihom inkluż fil-kostituzzjoni Ewropea li għandna rappreżentanti minn dan il-Parlament li jattendu regolari għaliha, u li l-poplu tagħna ħa d-deċiżjoni informata dwarhom l-ewwel fir-referendum u wara fl-elezzjoni u ddeċieda li lest li jaqsam is-sovranita` tiegħu mal-pajjiżi l-oħra msieħba ta’ l-UE.  

Sur President, dan l-abbozz jipprovdi wkoll sabiex dawk ir-regolamenti ta’ l-UE li huma direttament applikabbli jiġu fis-seħħ f’Malta mingħajr il-bżonn ta’ intervent min-naħa tagħna, jiġifieri għandek, per eżempju, regolamenti li huma direttament applikabbli li jiġu fis-seħħ mingħajr ma jollok għalfejn tintervjeni.  Dan huwa prinċipju ieħor bażiku tal-mod kif il-leġislazzjoni ta’ l-UE tiġi adottata jew implimentata fil-pajjiż membru.  F’dan ir-rigward wieħed jista’ iħares ukoll, per eżempju, lejn l-att ta’ adeżjoni tar-Renju Unit fejn subartiklu (1) ta’ artiklu 2 tal-European Community’s Act ta’ l-1972 bażikament jipprovdi l-istess ħaġa li għandna aħna.  Allura jekk hemm xi problemi sostanzjali għall-oppożizzjoni dwaru naħseb li wieħed irid jgħid li din hija ħaġa li ssir fi kwalunkwe trattat ta’ adeżjoni u li  bħalha għandhom il-pajjiżi kollha nkluż il-pajjiż li kemm-il darba nsegwu f’dak li hu drafting ta’ leġislazzjoni, jiġifieri r-Renju Unit.  Jien nispera li m’aħniex qegħdin nippruvaw, kif jgħidu bl-Ingliż, to reinvent the wheel f’dan ir-rigward.  

Ir-raba’ punt li rrid nagħmel huwa l-fatt li l-prim ministru jkollu d-dritt li b’ordni jagħmel provvediment biex tiġi mplimentata kwalunkwe parti ta’ l-acquis.  Ta’ min jirrepeti hawnhekk, kif għamlu kelliema oħra qabli b’mod partikolari l-Viċi Prim Ministru, li din l-ordni fl-aħħar mill-aħħar għandha tiġi mifhuma li hija biss avviż legali u allura tirrikjedi  - u qed nikkwota minn artiklu 11 ta’ l-Att dwar l-Interpretazzjoni  "li titqiegħed fuq il-mejda tal-Kamra u jekk fi żmien 28 jum wara li hekk titqiegħed, il-Kamra tirriżolvi li għandha tiġi annullata jew emendata, din għandha minnufih tieqaf mis-seħħ jew tiġi hekk emendata.".  

L-Onor. Marie Louise Coleiro għamlet il-kritika li b’hekk se jkollna diversi legal notices f’forma ta’ ordni li jitqiegħdu fuq il-mejda tal-Kamra u jekk jibda jkollna iċ-challenge tagħhom mill-membri parlamentari nispiċċaw inondati b’dawn iċ-challenges. Min-naħa l-oħra, jekk ma nużawx it-triq ta’ l-avviż legali xorta se jkollna abbozzi li jiġu quddiem il-Parlament biex jiġu diskussi.  Naħseb li t-triq l-iżjed għaqlija hija li fejn ikollok leġislazzjoni ta’ l-UE li hija ta’ ċerta portata allura jintuża l-proċess ta’ l-abbozz ta’ liġi u fejn għandek leġislazzjoni ta’ natura teknika maħruġa mill-UE allura tuża l-proċess ta’ l-ordni mill-prim ministru jew ministri oħra f’forma ta’ legal notice u allura b’dak il-mod …

  THE DEPUTY SPEAKER (Onor. Carmelo Abela):   L-Onor. Marie Louise Coleiro, on a point of order.

  ONOR. MARIE LOUISE COLEIRO:  Jiġifieri dan huwa l-fast track system ta’ kif nibqgħu għaddejjin bil-leġislazzjoni mingħajr ma tiġi diskussa fil-Parlament!  

  ONOR. JOE BORG:  Nixtieq nirrispondik imma ma tantx baqagħli ħin biex nagħlaq, pero` nista’ ngħidlek li żgur li se jkollna ċans niddiskutu dan fid-dettall meta niġu fl-istadju ta’ kumitat.  Li rrid ngħid issa huwa li dawn id-direttivi jew regolamenti ta’ l-UE mhux se jaqgħu mis-sema. 

Li jiġri hu – dan diġa` għamilt aċċenn għalih aktar qabel – li malli l-UE toħroġ bi proposta, dik il-proposta tiġi komunikata lill-ministeru konċernat, lill-Malta-EU steering and action committee u anke lill-foreign affairs committee ta’ dan il-Parlament li jiddiskutiha u jieħu pożizzjoni fuqha.  Fl-aħħar mill-aħħar, forsi wara sena, sentejn, tlieta din tiġi adottata mill-UE wara li l-Parlament ikun xeba’ jiddiskutiha.   Meta tiġi adottata rridu nimplimentawha u dan nistgħu nagħmluh billi jew inġibu abbozz ta’ liġi quddiem din il-Kamra jew inkella b’regolament.   Jien nippreżumi li l-membri parlamentari jkunu ddiskutew ir-regolament - kif jiġri fl-Ingilterra u kullimkien – u jgħidu li kollox huwa sew, pero` jekk ikun hemm xi ħaġa eċċezzjonalment li tweġġa’, minkejja d-diskussjonijiet kollha li jkunu saru fil-Parlament, membru parlamentari jkun jista’ jitlob li jsir dibattitu fuqha.  Normalment dik il-proċedura tintuża f’liġijiet ta’ natura teknika għaliex f’liġijiet ta’ natura iżjed sostanzjali wieħed jippreżumi – u hekk għandu jkun – li l-abbozz jitressaq quddiem il-Parlament.  Pero` dan ikollna ċans niddiskutuh fid-dettall waqt l-istadju ta’ kumitat.   

Sur President, dan l-abbozz jipprovdi in oltre li fondi maħruġa minn Malta sabiex jitwettqu obbligazzjonijiet ta’ pagamenti lill-UE jinħarġu mill-fond konsolidat jew fond ieħor apposta, filwaqt li fondi li tirċievi Malta mill-UE għandhom jiġu depożitati wkoll fil-fond konsolidat jew fond ieħor apposta.

Fl-abbozz hemm ukoll propost emenda għal subartiklu (1) ta’ artiklu 65 tal-kostituzzjoni tagħna.  Din l-emenda tikkonsisti fiż-żieda tal-kliem li jagħmilha ċara li għalkemm il-Parlament jista’ jagħmel liġijiet għall-paċi, ordni u gvernar tajjeb ta’ Malta dan irid ikun konformi:

“ma’ rispett sħiħ għad-drittijiet tal-bniedem, il-prinċipji ġeneralment aċċettati tad-dritt internazzjonali u l-obbligazzjonijiet internazzjonali u reġjonali ta’ Malta partikolarment dawk assunti bit-trattat ta’ l-adeżjoni ma’ l-Unjoni Ewropea iffirmat f’Ateni fis-16 ta’ April, 2003.”.

Kien hemm min fost il-kelliema li għamlu fuss dwar din l-emenda.   Ta’ min wieħed jagħmilha ċara li biex issir din l-emenda tirrikjedi maġġoranza tal-membri kollha tal-Kamra skond l-istess kostituzzjoni.  Din l-emenda effettivament m’hijiex qed tbiddel il-pożizzjoni għax fl-aħħar mill-aħħar biha u mingħajrha l-Parlament żgur li fl-għemil tiegħu jirrispetta d-drittijiet tal-bniedem, jirrispetta l-prinċipji ġeneralment aċċettati tad-dritt internazzjonali, jirrispetta l-obbligazzjonijiet internazzjonali u reġjonali ta’ Malta u jirrispetta l-obbligazzjonijiet assunti bit-trattat tas-sħubija.   Dwar dan ta’ l-aħħar il-Parlament żgur li jagħmel hekk għax hekk iddeċieda l-poplu tagħna u d-deċiżjoni tiegħu trid tiġi rispettata minna lkoll.  Fl-aħħar mill-aħħar il-kostituzzjoni trid mhux biss tkun konformi mar-rieda tal-poplu espressa demokratikament iżda trid tidher li qiegħda konformi mar-rieda tal-poplu.   U dan hu dak li qed tagħmel din l-emenda.  

Fl-aħħarnett l-abbozz jipprovdi għal miżura temporanja billi jagħti lill-prim ministru d-dritt li jagħmel ordni fi żmien 12-il xahar wara l-1 ta’ Mejju, 2004, sabiex jemenda liġijiet eżistenti skond il-bżonn ħalli b’hekk jinġiebu konformi ma’ l-acquis u sabiex ikunu jistgħu jsiru korrezzjonijiet grammatikali  u żbalji oħra simili.  Pero` l-prim ministru ma jkunx jista’ juża dan il-mezz  biex tiġi mposta xi taxxa jew biex jinħoloq xi reat kriminali ġdid jew biex togħla l-piena ta’ xi reat kriminali eżistenti.

Sur President, kif għedt qabel, artiklu 6 ta’ dan l-abbozz  jipprovdi għar-ratifika tat-trattat ta’ sħubija u r-ratifika tat-trattat ta’ sħubija aħna qed nagħmluh billi ma’ l-abbozz iċċirkolajna kopja tat-trattat f’forma ta’ cd.  Sar ħafna kliem fuq il-fatt li qed nippreżentaw kopja tas-cd lejliet dan id-dibattitu.  Ta’ min wieħed minn hawnhekk jgħid li l-MIC kellu disponibbli dan it-trattat ta’ sħubija qabel ma ġie ffirmat l-istess trattat.  Mhux talli hekk, talli kien ħareġ mit-trattat ta’ sħubija l-parti li hija rilevanti għal Malta għax għalkemm intqal li għandna madwar 6,000 faċċata, fir-realta` ħafna mill-faċċati ta’ dan it-trattat ma jirrigwardjawx lil Malta imma jirrigwardjaw pajjiżi bħall-Ungerija, il-Polonja u r-Repubblika Ċeka. Jiġifieri wieħed jista’ jgħid li fil-fatt it-trattat ta’ sħubija ġie ċirkolat, pero` parti kbira minnu ma tirriferix għal Malta u allura m’għandux ikun daqshekk diffiċli li wieħed jaqrah.  

Qabel ma nagħlaq irrid nagħmel riferenza għal żewġ punti oħra li tqajmu waqt il-kors ta’ dan id-dibattitu.  L-ewwelnett il-kwestjoni tan-newtralita`.  Nerġa’ nirrepeti li n-newtralita` ta’ Malta  ġiet garantita fin-negozjati bis-saħħa tad-dikjarazzjoni li tifforma parti mit-trattat.  Barra minn hekk, kif inhi l-pożizzjoni llum fl-UE u anke kif se tkun fil-kostituzzjoni Ewropea, pajjiż membru jista’ jżomm in-newtralita` tiegħu u jista’ ma jeħux sehem f’xi azzjoni ta’ l-UE li hu jkun iħoss li timpinġi fuq in-newtralita` tiegħu u biex dan jitbiddel hemm bżonn l-unanimita`.  U d-dikjarazjoni stess, dan tissottolinejah.  Il-Kap ta’ l-Oppożizzjoni esprima ruħu b’dan il-mod fejn qal li għalissa din il-biċċa hija materja ta’ apprezzament politiku u għadu mhux il-każ li l-UE tieħu l-vesti ta’ enti internazzjonali b’għanijiet u għodod li jirrigwardjaw miżuri militari u ta’ sigurta` b’mod konġunt.  Għalhekk jien nifhem li l-oppożizzjoni din m’hijiex qed tqisha iżjed bħala problema, almenu  f’dan l-istadju.  

Il-punt l-ieħor jirrigwardja s-sovranita` tal-kostituzzjoni tagħna.  Sħubija fl-UE bl-ebda mod ma timpinġi fuq din is-sovranita`.  Huwa ċar li m’hemm l-ebda parti mit-trattat ta’ sħubija, ta’ l-acquis u tal-kostituzzjoni Ewropea l-ġdida li tmur kontra xi punti tal-kostituzzjoni li tirrikjedi ż-żewġ terzi biex tinbidel.  M’hemmx dubju li biex inbidlu partijiet tal-kostituzzjoni li jirrikjedu ż-żewġ terzi nkunu rridu nġibu żewġ terzi tal-voti tal-Parlament; dan hu li tgħid il-kostituzzjoni u dan hu dak li nkunu rridu nagħmlu.  

Sur President, nagħlaq billi nsostni li l-UE hija tajba fiha nnifisha u hija tajba għalina u għalhekk irridu niffurmaw parti minnha.  Il-poplu tagħna hekk iddeċieda u aħna issa rridu nirrispettaw  u nimplimentaw dan il-verdett.  Jekk nagħmlu hekk inkunu qegħdin niksbu l-ġieħ li jistħoqqilna mill-poplu tagħna talli nkunu wassalna lil Malta għall-akbar avveniment fl-istorja tagħha mill-indipendenza ’l hawn.  Nirringrazzjak.

  THE DEPUTY SPEAKER:  Grazzi.  Aktar rimarki?  L-Onor. Evarist Bartolo.

  ONOR. EVARIST BARTOLO:  Sur President, fl-1 ta’ Mejju tas-sena d-dieħla l-gżejjer tagħna se jsiru membru ta’ l-UE.  X’se nagħmlu biex il-familji tagħna u pajjiżna jieħu l-aħjar minn din ir-realta` ġdida li deħlin fiha(  Aħna tal-partit Laburista ntrabatna li naċċettaw din ir-realta` ġdida, la fl-elezzjoni ġenerali li għaddiet il-maġġoranza taċ-ċittadini tagħna għażlu s-sħubija ta’ pajjiżna fl-UE.  

F’Jannar ta’ sentejn ilu, il-konferenza ġenerali tal-partit Laburista approvat mozzjoni mressqa mill-eżekuttiv nazzjonali li kienet tintemm hekk:  "L-għażla aħħarija dwar liema linja politika għandu jieħu pajjiżna fir-relazzjonijiet futuri tiegħu ma’ l-UE għadha tiġi deċiża biss bir-riżultat ta’ l-elezzjoni ġenerali li fiha l-poplu għandu jkollu għażliet ċari bbażati fuq informazzjoni sħiħa u oġġettiva quddiemu biex jagħmel l-aħjar għażla tiegħu.".  

F’Jannar ta’ din is-sena d-deputati Laburisti f’dan il-Parlament ivvotaw favur mozzjoni li kienet tagħlaq hekk:  "Fiċ-ċirkostanzi preżenti l-għażla importanti li l-poplu Malti u Għawdxi jmissu jagħmel titwettaq aħjar permezz ta’ elezzjoni ġenerali li hija l-mod deċiżiv li tipprovdi l-kostituzzjoni."  Intrabatna li nagħrfu r-riżultat ta’ l-elezzjoni, u hekk qed nagħmlu bil-fatti u mhux bil-kliem, b’mod deċiżiv u mhux b’nofs qalb.  

Pajjiżna diġa` għandu l-iżvantaġġ li se jkun l-iċken pajjiż membru bl-iżgħar popolazzjoni.  Aħna l-politiċi nistgħu nagħmlu l-ħajja ta’ dan il-pajjiż iżjed diffiċli u nistgħu nkomplu nċekknuh jekk inkomplu nifirduh u naqsmuh biċċiet.  

Aħna tal-partit Laburista, għax inħobbu lil pajjiżna ma rridux inkomplu nċekknuh u nżidulu l-iżvantaġġi għax nafu wkoll li dan iġib tbatija fil-pajjiż, u meta l-pajjiż ibati, ibatu l-iżjed dejjem dawk li huwa d-dmir tal-partit Laburista li jħares u jaħdem għall-ġid tagħhom. 

Sur President, il-mexxej tagħna, l-Onor.  Alfred Sant, fid-diskors tiegħu ta’ nhar it-Tnejn għamilha ċara x’se nkunu qed nagħmlu aħna tal-partit Laburista f’din ir-realta` ġdida.  Fil-fatt huwa qal hekk:

“Se nkunu qegħdin, bħala partit u bħala forza popolari kbira, nieħdu kostantament ir-rwol progressiv u kostruttiv. Se nkunu qed nagħmlu minn kollox biex nassiguraw li fejn hemm vantaġġi li joħorġu mit-trattat li jinsab quddiemna dawn verament jinġabu lejn pajjiżna u jkunu aċċessibbli għall-abkar firxa taċ-ċittadini tagħna, mhux ikunu riżervati biss għal xi ftit tal-qalba. U fejn, kif konna wissejna, se jirriżultaw żvantaġġi mis-sħubija sħiħa fl-UE, dawn jiġu kemm jista’ jkun imċekkna u mrażżna. Se nkunu qed nagħmlu minn kollox biex kull fejn fl-istituzzjonijiet ta’ l-UE l-partit Laburista se jkollu vuċi nwasslu l-fehma dwar kif u fejn għandu jiġi protett l-interess nazzjonali tagħna.”.

Inżid ngħid li l-Onor. Alfred Sant mar ‘il bogħod iżjed minn hekk dwar x’għandna nagħmlu aħna lkoll biex nilqgħu aħjar għall-isfidi kbar li se ġġib magħha sħubija fl-UE.  Huwa ppropona li għandna naħdmu biex noħolqu dak li sejjaħ sintesi bejn it-52% u l-48% li għalkemm membri ta’ l-istess familja huma maqsuma f’żewġ blokki, bejn dawk li jemmnu li l-aħjar ġid għal pajjiżna jiġi bis-sħubija fl-UE u dawk li jemmnu li l-aħjar ġid jiġi permezz ta` l-indipendenza, il-ħelsien u n-newtralita` ta’ pajjiżna u rabta mill-iżjed qrib ma’ l-UE.  U din il-proposta tagħmel sens?  Tagħmel ġid?  X’inhi din il-proposta ta’ sintesi politika? Sintesi hija kelma li tfisser li ġġib flimkien partijiet importanti mill-ħsieb u l-ħidma taż-żewġ partiti l-kbar biex waqt li jibqgħu differenti minn xulxin jaħdmu għall-ġid komuni fejn hekk jaqbel għall-familji tagħna u għal pajjiżna.  Iżda biex din is-sintesi, din il-ħidma flimkien tirnexxi ż-żewġ partiti flimkien iridu jaċċettaw id-diversita` ta’ bejniethom u jirrispettaw din id-diversita`.

Ħames snin ilu, f’Mejju ta’ l-1998, il-partit Laburista kien ħareġ bil-proposta li bejn iż-żewġ partiti l-kbar seta’ kien hemm konverġenza fil-politika tagħhom dwar l-UE.  Niftakar dak iż-żmien kont ktibt artiklu li ġentilment ippubblikah il-ġurnal “The Sunday Times” fejn kont użajt il-frażi tal-konverġenza parallela tal-mibki statista Aldo Moro. Dan kellu ħabta kif bl-użu tal-lingwaġġ tiegħu jgħin biex isib pontijiet biex jgħaqqad partiti li jidhru li huma fi gwerra ta’ trunċiera kontra xulxin.  Il-partit Laburista kien ippropona li jista’ jkun hemm konverġenza fil-politika dwar l-UE.  Iż-żewġ partiti riedu relazzjonijiet mill-aqwa ma’ l-UE. Il-partit Laburista kien ippropona li ż-żewġ partiti setgħu jimxu flimkien dik il-parti tat-triq li kienet komuni. L-ebda partit ma kellu jċedi l-politika tiegħu.  B’hekk kienu jirbħu ż-żewġ partiti. Iżjed importanti minn hekk kienet tirbaħ Malta u kienu jirbħu l-Maltin u l-Għawdxin.  Iżda aħna f’pajjiżna għandna ħila kbira naqilbu ta’ taħt fuq dak li kien jgħid il-Papa Gwanni XXIII - infittxu x’jgħaqqadna minflok x’jifridna. 

Bħalma spiss jagħmlu n-nies li jgħixu fi gżejjer żgħar, aħna għandna ħila kbira nfittxu x’jifridna anke f’dak li għandu x’jgħaqqadna. Kapaċi niġġieldu fuq l-istess qaddisin ta’ l-istess reliġjon u kapaċi naslu wkoll saħansitra niġġieldu u ninfirdu fuq l-istess statwa ta’ l-istess qaddisa u nagħmlulha żewġ festi kontra xulxin fejn ninfidu u noqogħdu nitgħajru u niġġieldu. Jekk dan huwa traġikomiku fil-festi ta’ xi rħula u bliet tagħna, fil-politika nazzjonali tagħna dan huwa traġiku biss.

Sur President, l-agħar mumenti tal-ħajja politika tagħna huma meta ninġarru ninġarru mal-kurrent u nħallu din il-politika ssir qisha ġlieda bejn il-klieb fejn l-għajjat, it-tgħajjir u ż-żebliħ isiru virtujiet sbieħ u juru l-bravura tal-politiku li jaqla` ċ-ċapċip x’ħin jgħajjat l-iżjed u jkun l-aktar irrabbjat kontra l-għedewwa u mhux x’ħin jitkellem kalm, juża r-raġuni u jressaq proposti għall-ftehim dwar soluzzjonijiet għall-problemi kbar fil-pajjiż.  Min jirraġuna, min jitkellem kalm jitqies dgħajjef u mhux kapaċi.  Iżda l-aħjar mumenti tal-ħajja politika tagħna, u l-passi li saru biex pajjiżna mexa ‘l quddiem u l-poplu tagħna beda jtejjeb l-għajxien tiegħu, ikunu meta aħna l-politiċi jirnexxielna naraw ‘il bogħod u nressqu proposti għall-ftehim għall-ġid komuni bir-raġuni, anke - ikollna nammettu – jekk kultant biex jiġu aċċettati ġieli jintuża l-istil teatrali ta’ -għajjat u tat-tgħajjir. 

Quddiemna għandna sfida kbira għal pajjiżna.  Il-mistoqsija kbira hija kif se niffaċċjawha.  Bl-agħar difetti tagħna u noqogħdu nitgħajru u naqdbu f’xulxin?  Jew bl-aħjar kwalitajiet tagħna u nisbu fejn u kif naħdmu flimkien għall-ġid komuni?  L-opportunita` li kellna għall-konverġenza ħames snin ilu ma tteħditx. Nerġa’ ngħid li  dak iż-żmien ma tilifx biss il-partit Laburista imma tilfet ukoll Malta. Issa għandna opportunita` oħra kbira u jekk se nitilfuha se titlef ukoll Malta u magħha jitilfu l-Maltin u l-Għawdxin - l-iżjed dawk li dejjem jitilfu meta l-pajjiż ikun gaħddej minn żminijiet diffiċli, jiġifieri l-eluf ta’ familji u persuni li jaħdmu ta’ kuljum biex jaraw kif itejbu l-għajxien tagħhom.  X’għandu jsir biex din l-opportunita` ma tintilifx? Min-naħa tiegħu l-partit Laburista diġa` għamilha ċara li aċċetta li Malta se ssir membru ta’ l-UE. Il-partit Laburista għamilha ċara wkoll li se jkun attent biex jara jekk il-ġid kbir li ġie mwiegħed bis-sħubija fl-UE hux se jasal. Dmirna se jkun li naraw kif il-kliem sabiħ se jsir fatti isbaħ. Bis-sħubija ġejna mwiegħda li l-UE qisha takeaway kbir li minnha nistgħu nieħdu b’xejn dak li jogħġobna. Infakkar, fost ħafna affarijiet sbieħ, x’ġejna mwiegħda. 

Dawn wegħduna swieq kbar, investiment abbundanti, impjiegi b’pagi aħjar, iżjed turisti, studju u xogħol fl-Ewropa u ġid u flus fl-idejn.  Ingħatajna l-garanzija  ta’ l-aqwa l-livelli f’kollox, fl-ambjent fit-toroq, fl-isptarijiet, fl-iskejjel, fis-servizzi pubbliċi u privati, fl-għajnuna soċjali, fis-sigurta` fuq il-post tax-xogħol. Ingħatjana l-garanzija ta’ l-aqwa u l-itjeb prodotti bl-aħjar prezzijiet, paċi u sigurta`, sehem sħiħ fid-deċiżjonijiet li jolqtuna. U ngħatajna wkoll il-garanzija li kull Malti u Għawdxi se jikseb is-saħħa li f’pajjiżu ħadd ma jikkalpestah u li pajjiżna se jsir wieħed mill-aqwa pajjiżi fid-dinja. Ġejna mwiegħda dan kollu. Kont qed nikkwota mill-aħħar budget li tressaq f’Novembru li għadda. 

Se nkunu qed nagħtu sehemna biex il-ħajja tal-Maltin u l-Għawdxin titjieb biex niesna jkollhom kwalita` ta’ ħajja aħjar f’kull qasam.  Iżda b’dispjaċir ngħid li donnu għall-partit Nazzjonalista biex naħdmu għall-ġid komuni anke fir-realta` l-ġdida ta’ sħubija fl-UE, aħna, tal-partit Laburista għandna bilfors nitilfu ruħna, nittradixxu l-valuri u l-ideali tagħna, nabbandunaw ir-rwol tagħna ta’ oppożizzjoni f’sistema parlamentari demokratika u nsiru speċi ta’ supporters’ club tal-partit Nazzjonalista, nappoġġaw u nċapċpu għal kulma jagħmlu. Se naħdmu għall-ġid komuni għax hekk hu dmirna.  Lesti nkunu fis-supporters’ club ta’ Malta, iżda naħseb kulħadd jifhimni meta ngħid li m’aħniex se nsiru s-supporters’ club tal-partit Nazzjonalista.  Flimkien, aħna l-Laburisti u n-Nazzjonalisti, nistgħu nkunu fis-supporters’ club ta’ Malta u l-partit Nazzjonalista jista’ jgħin biex dan ikun supporters’ club kbir u magħqud.  Fil-fehma tiegħi dan jista’ jsir billi jieħu bis-serjeta`, jirrispetta u

jindirizza dak li qed iħassibna ġenwinament f'dan l-abbozz ta' liġi u fit-trattat, u li se jwassalna biex nivvotaw kontra.  Iħassbuna dawk il-partijiet li jdgħajfu ħafna l-parlament nazzjonali, isaħħu ħafna l-poter tal-prim ministru u jpoġġu lill-kostituzzjoni tagħna taħt l-UE anke f'dawk il-partijiet fejn fis-snin li għaddew intrabatna li trid żewġ terzi tad-deputati parlamentari biex tibdilhom.

Fl-istadju ta' kumitat se jkollna ċans nispjegaw fid-dettall x'qed iħassibna, x'nixtiequ jinbidel u kif.  Nittamaw li l-gvern juri rispett, ikun sensittiv, jagħti kas u għall-ġid komuni jindirizza dak li qed iħassibna.  Il-gvern għandu jirrispetta wkoll li bħala partit demokratiku li rridu naħdmu f'istituzzjonijiet demokratiċi, għandna kull dritt nieħdu dawk il-passi parlamentari, legali u kostituzzjonali f'pajjiżna u lil hinn minnu, biex inħarsu d-drittijiet tal-parlament nazzjonali, tal-qrati u tal-kostituzzjoni tagħna.  

Dan l-abbozz ta' liġi ma jirrispettax l-aqwa valuri Ewropej dwar is-sehem li għandu jkollhom il-parlamentari nazzjonali fl-UE.  Nafu li kull stat jitħalla jasal hu f'arranġament dwar x'għandu jkun dan is-sehem tal-parlament nazzjonali.  Fl-istati membri, il-gvernijiet għaddew liġijiet biex dak li l-parlament nazzjonali jitlef fis-saħħa tiegħu biex jgħaddi l-liġijiet, ipattuhulu billi jagħtuh sehem ħaj, jgħarbel kull direttiva u liġi ta' l-UE meta tkun għadha proposta u qabel ma tgħaddi mill-istituzzjonijiet Ewropej.  

Għalkemm il-Ministru għall-Affarijiet Barranin, l-Onor. Joe Borg, għamel aċċenn għal dan, s'issa l-gvern għadu ma ressaq l-ebda proposta ta' bidliet konkreti fil-mod kif se jaħdem dan il-parlament meta pajjiżna jsir membru ta' l-UE.  Għadna bl-istess strutturi qisha l-UE hija s-suġġett fil-qasam ta' l-affarijiet barranin.  Jien naħseb li minflok ibbaża ruħu fuq il-liġi Ingliża ta' 31 sena ilu, meta l-UE tant kienet differenti, f'dawn il-jiem fil-parlament il-gvern seta' ressaq abbozz ta' liġi iżjed modern u aġġornat fid-dawl ta' l-esperjenzi ta' stati oħra, membri ta' l-UE, u l-passi li ħadu biex jagħtu lill-parlamenti nazzjonali tagħhom sehem sħiħ, effettiv u dinjituż fil-proċess u x-xogħol leġislattiv ta' l-UE u fit-tfassil tad-direttivi u tal-liġijiet Ewropej.  

Kull sena minn dan il-parlament se jgħaddu madwar 1800 direttiva ta' l-UE li jolqtulna ħajjitna f'oqsma li s'issa dan il-parlament biss kellu dritt jilleġisla.  X'qed isir biex il-parlament ikun lest għal din ir-realta`?  Naħseb li dak li ġie propost s'issa m'huwiex biżżejjed.  B'dan l-abbozz il-gvern irid li l-parlament tagħna jsir dgħajjef ħafna, l-iżjed li jkollu saħħa hu li jikkritika xi direttiva jew liġi ta' l-UE meta din tkun diġa` għaddiet u pajjiżna jkun diġa` ntrabat li jħaddimha. Inkunu nistgħu taparsi nagħmlu xi ħaġa dwarha u nitħaddtu fil-vojt fuqha wara li l-prim ministru jressaqha hawn bħala avviż legali.  B'dan il-mod, dan il-parlament jispiċċa qoxra biss, irrilevanti u rubber stamp għal deċiżjonijiet meħuda 'l bogħod miċ-ċittadini u mill-pajjiż.  

L-UE stess qed tipprova tara x'tagħmel biex tressaq lilha nnifisha qrib iżjed taċ-ċittadini u taf li l-aħjar mod kif tagħmel dan hu billi l-parlamenti nazzjonali jkollhom rwol demokratiku u effettiv fil-proċess leġislattiv tagħhom.  Iktar ma jissaħħaħ dan is-sehem, aktar jaqblilna, speċjalment aħna li se jkollna l-inqas numru ta' membri fil-parlament Ewropew.  

S'issa f'diversi okkażjonijiet il-gvern semma' l-istrutturi li se jieħu ħsieb iwaqqaf biex jiffaċċja l-isfidi tar-realta` l-ġdida li se nidħlu fiha wara l-1 ta' Mejju, 2004 u dwar l-irwoli ġodda li jkollhom l-istrutturi bħall-MEUSAC, l-action committee u l-MIC, ta' l-informazzjoni.  Ta' min jikkonsidra jekk f'pajjiżna, fejn ir-riżorsi umani u finanzjarji huma aktar limitati minn dawk ta' pajjiżi oħra, għandux isir dak li sar anke f'pajjiżi oħra bħad-Danimarka, li ma jkollniex dupplikazzjoni ta' dawn l-istrutturi u nużaw l-aħjar riżorsi bl-aħjar mod.  Nerġa' ngħid li f'pajjiżi bħad-Danimarka dawn l-istrutturi huma taħt il-parlament u m'humiex taħt il-gvern, fejn il-kumitati differenti tal-parlament, inkluż dak soċjali, ukoll jinbidlu f'kumitati ta' skrutinju ta' affarijiet soċjali ta' l-UE. Għax donnhom l-affarijiet ta' skrutinju u l-affarijiet ta l-UE - għallinqas kif s'issa esprima ruħu l-gvern - għandhom x'jaqsmu mal-kumitat ta' l-affarijiet barranin.  Dan fil-fehma tiegħi huwa żbaljat. 

L-UE m'hijiex kwestjoni ta' affarijiet barranin.  Fil-fehma tiegħi l-kumitat kollha tal-Kamra għandhom jidħlu fix-xogħol ta' skrutinju li jrid isir biex nevalwaw aktar minn 1800 direttiva li joħorġu kull sena mill-UE, għax jekk mhux se nagħmlu dan, naħseb li mhux se nkunu qed nagħmlu xogħolna sew.  

Ta' min jgħid ukoll, anke fuq eżempju ta' pajjiżi oħra bħad-Denimarka, li l-kumitat parlamentari li jiskrutinja l-affarijiet ta' l-UE, idaħħal miegħu ukoll is-soċjeta` ċivili, il-korpi kostitwiti, il-unions, l-għaqdiet volontarji u l-għaqdiet non-governattivi.  Jekk pajjiż bħad-Danimarka, li għandu riżorsi ferm aktar minna, iddeċieda li jieħu dik it-triq, ta' min jikkonsidra bis-serjeta` jekk aħna wkoll għandniex naqbdu dik it-triq.  

Fil-fehma tiegħi din tkun qed tgħin biex ir-realta` l-ġdida ta' l-UE nkunu qed niffaċċjawha aktar bħala pajjiż u mhux xi ħaġa bħala tal-gvern.  Ta' min jgħid li d-Danimarka ħasset li għandha tagħmel dan wara li nafu kemm ir-referenda f'dan il-pajjiż ikunu ntrebħu b'marġni żgħar.  Dawn ħassew li biex in-nies iħossu li l-UE hija xi ħaġa tal-pajjiż kollu fil-ħajja tagħhom ta' kuljum, għamlu dawn l-istrutturi biex kemm jista' jkun jinvolvu n-nies u joħorġu l-kwestjoni ta' l-UE minn kontroversja partiġġjana.  Meta nafu frankament x'inhi r-realta` f'pajjiżna, fil-fehma tiegħi l-gvern irid ikun iżjed sensittiv biex jagħti kas it-48% tal-poplu li esprima ruħu kif esprima fit-12 ta' April ta' din is-sena.  

Pajjiżi oħra ħadu l-passi biex dawn l-istrutturi li qed insemmi, bħall-MEUSAC u l-MIC, li qed iwaqqaf il-gvern biex is-soċjeta` ċivili tiddaħħal fix-xogħol u fid-deċiżjonijiet u fit-tmexxija ta' pajjiżna bħala membru ta' l-UE, minflok ikunu taħt il-gvern kif qed isir hawn Malta, ikunu taħt il-parlament.  B'hekk dawn l-istrutturi jispiċċaw jaħdmu flimkien - parlamentari, settur privat, unions u għaqdiet non-governattivi – u jgħarblu u jipproponu xi jkun l-aħjar għall-pajjiż f'dak li tressaq l-UE bħala green papers, white papers u proposti ta' direttivi u liġijiet.  

F'pajjiżi oħra wkoll – ta' min jgħidha din u ta' min jistaqsi jekk hux se jiġri l-istess f'pajjiżna – il-gvern se jiddiskuti l-abbozz tal-kostituzzjoni ta' l-UE fil-parlament u se jressaq għad-dibattitu x'pożizzjoni se jieħu meta f'Ottubru li ġej tibda tiltaqa' l-konferenza biex b'hekk il-forzi politiċi kollha jagħtu sehem kif l-aħjar iħarsu l-ġid tal-pajjiż bil-mod kif se titfassal il-kostituzzjoni li se torbothom.  

Il-gvern se jagħmel hekk hawn Malta?  Se jgħidilna huwiex se jiddefendi, per eżempju, id-dritt li pajjiżi membri jkollhom il-veto fil-qasam tad-difiża tas-sigurta` u l-politika barranija biex aħna nkunu nistgħu nħarsu n-newtralita` ta' pajjiżna?  Nafu li dan huwa qasam li għadu jifred lil pajjiżna.  Jista' jgħaqdu jekk il-gvern jimpenja ruħu jiddefendi l-veto biex pajjiżna jibqa' newtrali anke bħala membru ta' l-UE. Impenn bħal dan jgħin ħafna għall-għaqda ġenwina fil-pajjiż, għaqda li pajjiżna għandu bżonn jekk irid jiffaċċja aħjar l-isfidi l-kbar li se ġġib is-sħubija ta' l-UE.

Irridu nifhmu l-fatt sempliċi, li pajjiżi oħra ħadu s-snin biex fehmuh, li fil-qasam ta’ l-affarijiet barranin l-Unjoni Ewropea m’għadhiex suġġett mix-xtut 'il barra, li tinteressa biss lil dawk li jħobbu jsiefru, iżda saret politika domestika bla xtut u fruntieri li tolqotna f’kull qasam tal-ħajja.  

Għalhekk tajjeb li jsiru l-bidliet meħtieġa fil-parlament, fil-makkinarju tal-gvern, fis-settur privat, fil-unions, fil-partiti, fl-għaqdiet non-governattivi, fil-media, u naħseb anke fl-università.  Waħda mill-kritika li ssir lill-korsijiet ta’ l-European studies hija li huma wisq teoretiċi, wisq ideoloġiċi, biex ma ngħidx, wisq teoloġiċi flok hands-on biex nifhmu sewwa kif jaħdmu l-istrutturi ta’ l-UE biex hekk in-nies tagħna jkunu jafu aħna kif naħtfu kull opportunità li jista’ jkun hemm - pajjiżi oħra hekk għamlu - u b’hekk iżidu l-influwenza tagħhom fl-istituzzjoni ta’ l-UE.  

Tajjeb li f’din il-ħaġa nitgħallmu ħafna mill-Irlandiżi li, peress li huwa pajjiż żgħir, joqogħdu attenti ħafna li jkollhom kemm jista’ jkun ċittadini li jidħlu f’dawn l-istrutturi biex imbagħad - għalkemm suppost jieħdu l-ġurament li jkunu leali lejn il-kummissjoni u lejn l-UE - jibqgħu jiġbdu l-ħabel ta’ l-Irlandiżi.  

Nerġa’ ngħid li pajjiż żgħir bħal tagħna aktar u aktar se jkollu bżonn bidliet anke fil-media, fl-imġiba u fil-mentalità taċ-ċittadini.  Il-bqija mhux se nkunu nistgħu nieħdu l-aħjar mill-isfidi kbar li għandna quddiemna.  Iżda dawn il-bidliet iridu jkunu pass 'il quddiem u mhux pass lura, kif inħossu li hu dan l-abbozz ta’ liġi.  Għandna nibdlu għall-aħjar u mhux għall-agħar. 
Speaker, biex jimmobilizza l-enerġiji, it-talenti u l-appoġġ attiv ta’ l-akbar numru possibbli ta’ ċittadini, il-gvern irid jifhem u jirrispetta kemm lit-52% li vvotawlu u kemm lit-48% li vvotaw lill-partit Laburista.  Ma naħsibx li nkun qed ngħid xi ħaġa li ma naqblux magħha li s-96% li ħarġu jivvotaw fl-aħħar elezzjoni ġenerali ħarġu jivvotaw biex jaraw lil pajjiżna jmur 'il quddiem u biex itejbu ħajjithom, kull wieħed u waħda kif jifhem hu u kif tifhem hi. 

L-elettorat ivvota wkoll biex pajjiżna jsaħħaħ ir-rabtiet tiegħu ma’ l-UE.  Ladarba llum għandu r-responsabbiltà li jiggverna l-partit Nazzjonalista, jiddependi wkoll mill-imġiba u l-ħidma tiegħu kemm ikun kbir ix-xogħol komuni li jrid isir flimkien biex pajjiżna jieħu l-aħjar mill-isfidi li ġġib is-sħubija fl-UE.  Infakkar li meta ftaħna l-parlament xahar ilu, il-gvern wiegħed politika inklussiva u kien qal: “Fejn ebda persuna ma tkun imġenba jew imwarrba.”.

Il-gvern wiegħed ukoll li se joħloq il-kondizzjonijiet sbieħ biex inkunu nistgħu naħdmu flimkien f’rebbiegħa ġdida.   Ippermettuli nistqarr li sinċerament ma tantx qed nara sinjali ta’ dan l-istaġun tar-rebbiegħa.  Aktar qed narani li qegħdin fl-aqwa ta’ l-istaġun tal-festi.  Kliem sabiħ fid-diskorsi uffiċjali, iżda mbagħad l-istess ħin attakki, tgħajjir u żeblieħ ta’ qabel l-elezzjoni u r-referendum.  Biex ikun hawn rebbiegħa ġdida ma tistax tkun biss fil-kliem tad-diskors uffiċjali, trid tkun ukoll fil-ħajja ta’ kuljum u jrid ikun hemm sforz ġenwin biex l-istituzzjonijiet nazzjonali kollha jkunu tassew nazzjonali u jaġixxu bħala nazzjonali u mhux bħala struttura tal-gvern tal-ġurnata u kontra l-partit ta’ l-oppożizzjoni. 

Pajjiżna għadu jitmexxa qisu proprjetà tal-gvern tal-ġurnata biss u mhux tagħna lkoll.  Nies validi u kapaċi għadhom qed jitwarrbu u jintremew sempliċement għax mhumiex tal-partit fil-gvern.  Minbarra inġustizzja, dan huwa ħela ta’ riżorsi skarsi u nafu li pajjiżna ma tantx għandu minn fejn jaħli.  

Għalhekk il-gvern irid joqgħod attent għax donnu fl-ewwel passi li diġà beda jagħmel mhux biss qed iwarrab u jittraskura lit-48% li vvotaw kontra tiegħu, imma jidher li qed jieħu for granted u fis-sustanza - anke jekk bil-kliem jgħid mod ieħor - qed imexxi saħansitra mingħajr dawk li kienu fil-kampanja miegħu favur is-sħubija ta’ Malta fl-UE.  

Il-ġimgħa li għaddiet ħadt sehem f’seminar fejn b’widnejja stess smajt l-ogħla uffiċjali tal-federazzjoni ta’ l-industrija u l-GRTU jilmentaw li l-gvern ma daħħalhomx bis-serjetà fid-deċiżjoni ta’ kif se jintnefqu l-fondi li ġejjin mill-UE fl-ewwel snin ta’ sħubija.  Żgur li dan mhux mod kif tinġabar u tintuża bl-aħjar mod l-aqwa enerġija u ħila nazzjonali biex nieħdu l-aħjar mill-isfidi l-kbar li għandna quddiemna.  

Spiċċa ż-żmien li nħarsu lejn l-UE b’mod ideoloġiku, astratt jew teoretiku.  Issa rridu ngħaddu għall-prattika; kif se naħdmu fiha u nħaddmu l-istrutturi tagħha, dawk li jidhru u dawk li ma jidhrux, fejn jinħadmu d-deċiżjonijiet li se jolqtuna lkoll.  Min jaf kif taħdem l-UE jaf kemm hu importanti li jkollna nies u networks fil-working committees fejn ħafna drabi jiġu mħejjija d-deċiżjonijiet li mbagħad jitħabbru uffiċjalment.  Dak li naraw fuq it-televiżjoni jkun inħadem f'dawn il-working committees, fejn il-cameras tat-televiżjoni ma jidħlux.

Għalhekk issa rridu ngħaddu minn stqarrijiet ta’ twemmin għall-prattika.  Issa m’għadniex fil-“kredu”, imma wasalna fil-“Missierna”.  Issa l-UE saret “il-ħobża ta’ Kuljum”, imma din il-ħobża mhijiex se taqa’ bħal bajtra f’ħalqna, irridu naħdmu ħafna għaliha u l-ebda kliem sabiħ m'hu se jeħlisna mit-tiġbrib u mid-deni.  Irid ikun l-għaqal u l-ħiliet tagħna biex nagħrfu nieħdu l-aħjar mill-programmi, mill-inizjattivi u l-ħidma ta’ l-UE, u biex naraw f’kull sitwazzjoni differenti ma’ liema mill-pajjiżi l-oħra membri jaqblilna ningħaqdu biex inġibu dak li jaqbel għalina. 

Nagħlaq b’dan l-appell.  Se nbaħħru f’baħar ġdid.  Għal pajjiż żgħir bħal tagħna dejjem kien se jkun diffiċli biex inbaħħru fil-baħar fond, miftuħ u globali tas-seklu wieħed u għoxrin. La l-UE u lanqas il-bqija tad-dinja m'hi qiegħda hemm biex tiggarantilna suċċess u ħajja aħjar.  Dawk inġibuhom biss bix-xogħol u l-ħila tagħna.  Ejja ma nagħmlux dan it-tbaħħir iżjed diffiċli għalina nfusna billi naħlu l-enerġiji niġġieldu ma’ xulxin għalxejn flok naffrontaw l-isfidi l-kbar li għandna quddiemna.  Fejn ma naqblux - u żgur li se jkun hemm fejn ma naqblux - ejja nsibu l-modi kif dejjem sibna biex nirrispettaw lil xulxin u nsibu l-aħjar qbil għall-ġid ta’ pajjiżna.  Wara kollox jew se nsalvaw flimkien jew negħrqu flimkien.  L-għażla hija f’idejn kull wieħed u waħda minna.  

  MR SPEAKER:   Grazzi.  Aktar rimarki?  Insejjaħ issa lill-Prim Ministru biex, jekk jogħġbu, jagħmel il-winding-up.

  ONOR. EDDIE FENECH ADAMI (Prim Ministru):  Mr Speaker, jien awgurajt li dan ikun dibattitu serju, oġġettiv u fl-interess ta’ pajjiżna.  Jekk wieħed jagħsar id-diskorsi kollha li saru miż-żewġ naħat tal-Kamra, u jelimina xi battuti li ma naħsibx li jdoqqu tajjeb fl-atmosfera ġenerali li kien hawn waqt dan id-dibattitu, naħseb li d-dibattitu kien wieħed serju u li jixraq l-okkażjoni li qegħdin nitkellmu dwarha. 

Jien smajt b’attenzjoni u rrid ngħid b’interess kbir ħafna proprju dan l-aħħar diskors - u nista’ ngħid li smajt id-diskorsi kollha - ta’ l-Onor. Evarist Bartolo, il-kelliem ewlieni ta’ l-oppożizzjoni fuq l-affarijiet ta’ l-UE.  Irrid ngħid li d-diskors tiegħu jawgura ħafna tajjeb lil dan il-pajjiż.  Huwa għamel riferenza għall-espressjoni “rebbiegħa ġdida” li tant użajt jien, u naħseb li nista’ nqis id-diskors ta’ l-Onor. Evarist Bartolo bħala parti minn din ir-rebbiegħa ġdida.

Naħseb li l-kontenut tad-diskorsi kellhom żgur xi ħaġa komuni għalihom kollha.  Din kienet l-ewwelnett ir-rikonoxximent li l-fatt li Malta se ssir membru ta’ l-UE jfisser li għandna nagħmlu l-isforzi tagħna kollha bħala poplu wieħed, bħala poplu li jfittex l-interess nazzjonali biex niksbu l-aħjar effett minn din is-sħubija. 

Jien, bħala l-prim ministru li qed inġorr dan il-piż għal darb'oħra, ngħid li dan huwa s-sentiment li għandu bżonn pajjiżna f’dan il-mument, fix-xhur u fis-snin li ġejjin.  Issa li ttieħdet din id-deċiżjoni rridu lkoll nagħmlu ħilitna biex niksbu l-aħjar effett minn din is-sħubija.  Huwa ċar u l-istess Kap ta’ l-Oppożizzjoni qal - nista’ ngħid b’mod qawwi ħafna - li m’hemmx dubju li l-UE fiha nfisha hija xi ħaġa tajba, anzi hija xi ħaġa tajba ħafna.  Dan għaliex l-għanijiet li għalihom twaqqfet, kibret u qed tkompli tevolvi l-UE huma għanjiet tajbin, li jfissru t-tkattir tal-ġid ta’ kull forma għall-popli ta’ l-istess UE.  

Dawk l-għanijiet ta’ l-Unjoni Ewropea li issa qed jiġu definiti - għax għad mhumiex fil-forma finali - mill-konvenzjoni dwar il-futur ta’ l-Ewropa se jissarrfu f'affarijiet tajbin.  Però n-natura tagħna l-bnedmin kollha kemm aħna hija waħda u m’hemm xejn li hu tajjeb li inti ma tridx tisforza, tagħmel ħila tiegħek, tbati u kultant tbati ħafna, biex tikseb dak li hu tajjeb. Din hija ngħid jien ir-regola tan-natura.

Meta inti marid tmur għand it-tabib jew, jekk tkun xi ħaġa gravi, tmur għand il-kirurgu u jaqta’, jagħmillek il-feriti biex tfiq, biex takkwista xi ħaġa tajba.   Naħseb li l-proċess li għaddejna minnu diġà in parti, però għad irridu ngħaddu minnu, huwa li niksbu l-aħjar effett ta’ sħubija tagħna fl-Unjoni Ewropea.  Però dan se jfisser li se jkun hemm tbatija.  Tista’ tkun tbatija partikolari għal xi settur, tista’ tkun tbatija ġenerali għall-pajjiż kollu.  Naturalment huwa d-dmir tagħna wkoll mhux biss li niksbu l-aħjar effett mis-sħubija, imma li niksbuh ukoll bl-inqas inkonvenjenza għalina.

Mr Speaker, jien innotajt li f’dan il-parlament hawn qbil li issa d-deċiżjoni ttieħdet u ejja nagħmlu l-aħjar li nistgħu.  Nerġa’ nirriferi għad-diskors li għadu kemm spiċċa l-Onor. Evarist Bartolo, fejn li qal li “din hija opportunità ġdida għal pajjiżna”.  U din talbilħaqq hija r-realtà.  Din hija opportunità ġdida ta’ kif dan il-poplu tagħna se jaħdem flimkien fl-interess nazzjonali.   Ma rridux nistagħġbu u naħsbu li d-djalettika - kif insejħilha jien, mhux il-firda - l-argumentazzjoni differenti li kellna sar-referendum u sa l-elezzjoni kienu xi ħaġa unika għal dan il-pajjiż.  

Jekk inħarsu lejn l-istorja ta’ l-UE stess u naraw x’kienet il-pożizzjoni fl-Ingilterra meta ssieħbet fl-1972, insibu li kien hemm qasma politika bejn iż-żewġ partiti ewlenin tar-Renju Unit.  Jekk wieħed iħares lejn l-Irlanda jsib l-istess diviżjoni.  Hemmhekk prattikament it-trade unions kollha kienu qatta bla ħabel kontra s-sħubija ta’ pajjiżhom fl-UE.  Jekk inħarsu lejn il-Greċja nsibu li hekk kienet is-sitwazzjoni; il-partit Soċjalista mmexxi minn Papandreou kien kontra s-sħubija b’mod qawwi u l-partit ta’ Karamanlis kien il-partit favur is-sħubija.  Jekk inħarsu lejn Spanja - u dan mhux xi mitt sena ilu - insibu li sakemm dawn daħlu, il-partit Soċjalista kien xettiku ħafna li pajjiżu jidħol fl-UE.

Però dawn il-pajjiżi kollha għallmuna li l-esperjenza tagħhom kienet li meta ttieħdet id-deċiżjoni l-UE saret mument ta’ għaqda.  U jien naqbel perfettament ma’ dak li qal l-Onor. Evarist Bartolo li din hija opportunità ġdida fl-istorja ta’ pajjiżna.  U jien nawgura ħafna u ħafna minn qalbi li proprju wara dan id-dibattitu joħroġ iktar ċar kemm hemm bżonn li din it-tema nittrattawha bħala xi ħaġa li qed toffrilna opportunitajiet ġodda li għandhom jgħaqqduna.  

Naturalment irridu nitgħallmu.  L-Onor. Bartolo staqsa kif se jaħdem dan il-parlament u jekk hux se jibqa’ bl-istrutturi li għandna.  Jien naħseb li l-Onor. Bartolo ra dokument li aħna ppreparajna għall-użu tal-gvern dwar kif irridu li ssir strutturazzjoni ta’ kif jaħdem il-gvern u kif jaħdem anke l-parlament.  Għax issa - u dan huwa punt fundamentali - m'aħniex qegħdin nitkellmu fuq Malta u l-UE, imma qegħdin nitkellmu fuq Malta fl-UE.  U meta ngħidu “Unjoni Ewropea” mhix xi ħaġa estranea għal Malta.  Kienet ukoll rimarka tajba ħafna ta’ l-Onor. Evarist Bartolo meta qal li din m’hijiex iktar politika barranija imma hija politika domestika.  

Issa aħna rridu nibdlu l-istrutturi tagħna biex nagħtu s-sehem tagħna f’dak kollu li għandna dritt u obbligu li nkunu involuti fih fil-proċessi kollha deċiżjonali f’kull livell ta’ l-UE.  Għalhekk għadna ninsistu li jkollna commissioner fil-kummissjoni Ewropea, ikollna rappreżentanza adegwata fil-parlament Ewropew, u li għal-laqgħat tal-ministri fil-kunsilli ta’ l-UE mhux biss ikun hemm il-parteċipazzjoni attiva tal-prim ministri jew inkella l-ministri tal-pajjiżi, imma f’ċerti każi anke d-dritt li tieqaf u tgħid “le”, u żżomm il-proċess.

L-Onor. Bartolo rrifera għall-kwestjoni tan-newtralità.  Aħna l-pożizzjoni fuq in-newtralità għamilnieha ċara. Saħansitra għandna dikjarazzjoni fit-trattat li llum qegħdin nitolbu li l-parlament jawtorizza lill-gvern jirratifikah.  Jiġifieri dik in-newtralità ddiskutejnieha fin-negozjati għax irriduha tibqa’ hemm.  Aħna għedna li dik in-newtralità hija forma kostituzzjonali għalina li b’ebda mod m'hija diskussa, fis-sens li hemm xi dubju li dik in-newtralità aħna se nkunu kostretti li nikkompromettuha għal xi raġuni.  Dan għamilnieh ċar fin-negozjati, għamilnieh ċar fit-trattattivi li kellna u ma kien hemm ebda problema dwar dan.  

Il-punt tajjeb huwa kif se naħdmu.  U fid-dokument li semmejt, li aħna tajna kopja tiegħu lill-oppożizzjoni, aħna qegħdin ngħidu li għandu jkun hemm struttura f’dan il-parlament li jista' jkun il-kumitat ta' l-affarijiet barranin li għandna bħalissa.  Dan mhux xi dokument li jorbot imma huwa dokument għad-diskussjoni li bħala linja ġenerali l-Kabinett iddiskutieh u qal li rridu nimxu fuq il-linji tiegħu, però mbagħad aħna stess fil-parlament irridu ngħidu kif se naħdmu.  

Hemm paragrafu li jgħid: 

“The foreign affairs committee should therefore either be split into two committees or have the flexibility to meet in different formats”.  Imbagħad hemm il-parti li tgħid: “... and a hearing format being introduced for the EU legislation process where participation by ministers would reflect ministerial responsibilities and other MPs would reflect their particular interests”.

Jiġifieri malli nsiru membri u allura rridu nipparteċipaw fil-proċess tal-formulazzjoni tal-leġislazzjoni ta’ l-UE, tad-direttivi ta’ l-UE, ta’ l-applikazzjoni tad-direttivi u l-leġislazzjoni ta’ l-UE, irid ikollna kumitat ta’ dan il-parlament li jkun attiv, ippreparat, u li jkollu l-backing neċessarju.  Rajna diġà x’għandhom l-Ingilterra u l-Finlandja.  Irid ikun hemm il-backing neċessarju.  Però aħna ma nistgħux ninsew il-pożizzjoni tagħna, fost affarijiet oħra, li aħna għandna 65 deputat,

35 fuq in-naħa tal-gvern u 30 ta’ l-oppożizzjoni, li wħud minnhom iridu jipparteċipaw fil-kumitati tal-Kamra.  Imma rridu nitgħallmu naħdmu.  Il-gvern konxju ta’ dan u fid-dokument li diġà tajna kopja tiegħu lill-oppożizzjoni esprimejna l-ħsebijiet tagħna dwar kif se naħdmu.  

Naturalment jien ma rridx nagħmilha ta’ prużuntuż u l-gvern mhux se jagħmilha tal-prużuntuż, però rridu nfasslu l-libsa skond id-drapp tagħna.  Irridu naħdmu b'mod li l-parlament ikun jista' jipparteċipa kif inhu mistenni.  U nagħmel riferenza għall-kostituzzjoni, kif proposta fil-konvenzjoni, fejn hemm li se jidħol role partikolari tal-parlamenti nazzjonali li se jkunu l-watchdog għall-prinċipju tas-sussidjarjetà.   Jiġifieri jekk tgħaddi din il-kostituzzjoni kif formulata - u nawguraw li jkun hemm xi ħaġa bħal din - il-parlament tagħna se jakkwista role ieħor.   L-UE għandha l-prinċipju tas-sussidjarjetà, hi tagħmel liġijiet bil-proċess kollu li jinvolvi lilna wkoll, però finalment il-parlament jista’ jgħid li “dan ir-regolament, “din” id-direttiva, “din” id-deċiżjoni tmur kontra l-prinċipju tas-sussidjarjetà għax skond dak il-prinċipju għandu jiddeċiedi l-parlament nazzjonali mhux l-UE.   

Jiġifieri jien nikkonferma li rridu noħolqu l-istrutturi neċessarji f'dan il-parlament biex inkunu nistgħu naħdmu aħjar f’ambjent li għadu ġdid għalina.   U meta ngħid f’ambjent aħjar, żgur li f'ambjent aħjar bir-relazzjoni li nawgura li tibqa’ dik preżenti fost il-membri tal-parlament, pero` f’ambjent aħjar anke fiżiku.  Jien naħseb li dan il-parlament għandu restrizzjonijiet ta’ spazju, m’għandniex il-faċilitajiet li huma neċessarji jekk aħna rridu tabilħaqq naħdmu bl-ikbar serjetà u jien  nawgura li jkun hawn xi forma ta’ kunsens f’dan il-parlament dwar kif nistgħu jkollna ambjent fiżiku tal-parlament ħafna aħjar milli hu llum.

Mr Speaker, kellna dibattitu li d-deputati tagħna qed jirrikonoxxu li pajjiżna għandu opportunità ġdida f’kull sens.  L-iktar importanti huwa li fl-UE - u Malta hija fl-UE - ma nistgħux nibqgħu bid-diviżjonijiet li kellna sal-lum.   Meta tistaqsi lil pajjiżi oħra, lil min trid, kif jaħdmu fl-Ewropa jgħidulek li dik id-diviżjoni politika - li għadha qawwija ħafna f’ħafna mill-pajjiżi ta’ l-UE - ma jġorruhiex magħhom fl-UE imma jaħdmu sabiex il-pajjiżi ta’ l-UE jimxu 'l quddiem u b’mod partikolari l-pajjiż li huma jirrappreżentaw.  Naturalment dan huwa l-lat pożittiv u tajjeb ħafna tad-diskussjoni li kellna.   Però kien hawn nuqqas ta’  qbil ukoll u se ngħid żewġ kelmiet fuq dan ukoll.

Ladarba l-oppożizzjoni qiegħda tieħu dan l-atteġġjament pożittiv, il-loġika sempliċi kienet tistenna li l-oppożizzjoni tgħid li se tivvota favur ir-ratifika.  Però minbarra l-loġika sempliċi hemm ukoll il-loġika politika, u l-loġika politika tidher li qed tiddetta li l-oppożizzjoni tgħid “le” għar-ratifika.   Wieħed jifhimha l-loġika politika, li partit li sar-referendum u sa l-elezzjoni kellu pożizzjoni differenti kważi għal kollox minn sħubija fl-UE, qed jgħid li ma jistax jinjora l-passat riċenti tal-politika tiegħu, pero` naħseb li dan huwa argument żbaljat għaliex ladarba kulħadd qed jgħid li din deċiżjoni li qbilna lkoll li tiġi riferita lill-poplu, min-naħa tal-gvern b’referendum, min-naħa ta’ l-oppożizzjoni b’elezzjoni, u saru t-tnejn, il-loġika sempliċi kellha tipprevali fuq il-loġika politika u partiġġjana.  Iżda wieħed jifhem l-argumenti li qiegħda tuża l-oppożizzjoni biex tivvota kontra.  Imma apparti li tivvota “le” għal raġunijiet ta’ politika tal-partit - mhux qed ngħidha b’sens dispreġjattiv - saru kummenti oħra għaliex min-naħa ta’ l-oppożizzjoni hemm min qed jgħid li għandhom jivvotaw “le”.  

Il-bieraħ smajt lill-Onor. Anġlu Farrugia jgħid li l-prim ministru sar Napuljun u b’din il-liġi se jsir dittatur.  Jien ma nistax nifhem l-ewwelnett it-ton kompletament aljen għal dan id-dibattitu u, bir-rispett kollu, lanqas nifhem ir-raġuni legali għaliex qegħdin isiru dawn ir-rimarki.  Il-Kap ta' l-Oppożizzjoni wkoll għamel rimarki bħal dawn u jidhirli li uża l-kelma "dittatorjali’’.   Jien nagħtihom the benefit of the doubt u ngħid li m’għamlux l-analisi sewwa ta’ dak li qed nagħmlu.  

Meta aħna qegħdin ngħidu li jrid ikun hemm perijodu ta’ sena li fih irridu nadattaw il-leġislazzjonijiet li nistgħu nsibu li għadhom konfliġġenti mal-liġijiet tagħna, mhux billi noqogħdu niġu kull darba nagħmlu emenda minn dan il-proċess - tajjeb, però  cumbersome - tal-parlament imma b’ordni tal-Prim Ministru, dawn skandalizzaw ruħhom.    L-Onor. Anġlu Farrugia uża termini mill-iktar goffi biex jiddeskrivi dan l-istat ta’ fatt.  Ma jafx l-Onor. Anġlu Farrugia li din mhix xi invenzjoni tal-prim ministru jew ta’ l-attorney general jew tal-ministri li approvajna l-bill?  Dan huwa dak li jsir f’pajjiżi oħra.  Anke meta pajjiżna sar indipendenti kien hemm riżerva li fil-perijodu li kien ġej il-prim ministru jkollu dritt jagħmel regolamenti jew legal notices – sejiħilhom li trid – biex jadatta l-liġijiet ta’ Malta għall-kostituzzjoni ta’ l-indipendenza.  

Mr Speaker, kif semmejt fl-introduzzjoni ta’ dan il-bill, jekk wieħed ħil-liġijiet li għamlu l-Ingliżi u l-Irlandiżi jara li huma wkoll għamlu affarijiet similim u hemm raġuni.   L-ewwelnett hawnhekk mhux veru qed inneħħu l-awtorità lill-parlament għax, għalkemm nużaw il-kelma "ordni", jekk wieħed iħares lejn  l-Interpretation Act jara d-definition ta’ x’inhu "Att" li jinkludi "ordni’", u jara artiklu 14 li jgħid "subsidiary legislation of a light nature’’ - u f'dan il-każ "ordni tal-prim Ministru" hija subsidiary legislation -  dik is-subsidiary legislation ... Issa mhijiex subsidiary, u għalhekk ma nużawx il-kelma "’subsidiary’’ għax tista’ ma tkunx.  Hija subsidiary għal din il-liġi tal-lum għax l-awtorità ħierġa minnha, imma mhix subsidiary għal xi liġi oħra għax tkun qed temenda l-liġi l-oħra.   U għalhekk qiegħda "order" u mhux "subsidiary legislation".       

Dik il-legal notice hija soġġetta għall-Intepretation Act, jiġifieri kopja tagħha trid titqiegħed fuq il-mejda tal-Kamra mill-iktar fis possibbli, fl-ewwel opportunità, imbagħad dan il-parlament ikollu 28 ġurnata biex jekk irid dik l-ordni tal-Prim Ministru jannullaha. Jiġifieri din hija parti mill-mod kif aħna dan il-Parlament nilleġislaw.  U allura jiddispjaċini li jkun hawn l-Onor. Anġlu Farrugia jgħid li l-prim ministru sar Napuljun!  Ma naħsibx li dan kien ġustifikat. 

Xi ħadd il-bieraħ semma - ma nafx hux l-Onor. Tonio Fenech  jew l-Onor. Tonio Borg – li diġà kellna screening process li bdejnieh snin ilu.  Għamilna screening process kif għamlu l-pajjiżi kandidati kollha biex naraw il-liġijiet tagħna fejn ma jaqblux ma’ dawk ta’ l-UE.  Ilna dawn l-aħħar sentejn nġibu leġislazzjonijiet fil-parlament, kif taf l-oppożizzjoni li kienet kontinwament tikkritikana li qed nagħmluhom għall-UE.  Aħna konna ngħidulhom li veru konna qed nagħmluhom għax irridu nidħlu fl-UE, imma konna qed nagħmluhom ukoll għax huma tajbin fihom infushom.   Issa qed ngħidu li sa l-1 ta' Mejju 2004 jista’ jkun hemm fejn għad għandna bżonn inbiddlu xi affarijiet.  Allura, biex ma noqogħdux niġu kull darba f’dan il-parlament, għamilna kif sar f’pajjiżi oħra, kif sar f’okkażjonijiet oħra f’pajjiżna stess, u qed nagħtu lill-prim ministru dan il-poter.  Issa l-prim ministru sar dittatur!  Qed ngħidu l-prim ministru għax il-liġi tgħid il-prim ministru imma jistgħu jkunu ministri oħra li jagħmlu ordnijiet.

Però niġi għall-punt fundamentali li semmieh ukoll l-Onor. Joe Borg meta tkellem illejla.  Aħna se nkunu membri ta’ l-UE.   Aħna se nkunu fl-UE  flimkien ma’  24 pajjiż ieħor u r-regola ewlenija ta’ l-UE hija li r-regoli tagħha huma supremi, jiġifieri jipprevalu fuq il-liġijiet ta’ kull pajjiż.  Din aċċettawha l-Ingliżi, bis-sistema kostituzzjonali tagħhom u aċċettaha kulħadd!  

Allura għaliex inkunu sorpriżi u nisimgħu diskors bħal tal-Kap ta’ l-Oppożizzjoni fejn qalilna li se jiddefendi lil dan il-parlament.  Qalulna li din hija unconstitutional u se jagħmlu kawża kostituzzjonali fuqha u se jmorru qorti barra wkoll.  Ma nafx f'liema qorti barra jistgħu jmorru!  Ma nafx min ta dan il-parir.  Imma x’jiġifieri se nipproteġu lill-parlament?  Dażgur li se nipproteġu lill-parlament!  Anke b’din il-liġi qed nipproteġu lill-parlament jew qed neżerċitaw id-dritt ta’ dan il-parlament ta’ pajjiż sovran.    Imma issa jekk aħna bil-volontà tal-poplu, bil-volontà tagħna d-deputati se nkunu parti mill-UE, iI-liġijiet mhux se tagħmilhom bħala ħaġa estranea l-UE. Dak li laħqet għamlet kellna neżaminawhom, kellna ninnegozjawhom u għamilna 77 arranġament speċjali għal Malta fuq il-liġijiet ta’  l-UE.   

Dan ma rridux ninsewh, għax forsi hawnhekk għandna daqsxejn time warp min-naħa ta’ l-oppożizzjoni.   Peress li l-oppożizzjoni ma kenitx involuta fil-proċess li issa ilu sejjer almenu sentejn bħala proċess ta’ negozjati, donnha m’hijiex konxja biżżejjed li dan l-eżerċizzju ilu jsir.  Dan l-eżerċizzju kien mifrux fuq perijodu ta’ żmien għaliex nafu li finalment din hi l-pożizzjoni legali. 

Meta nkunu membri aħna se nkunu nvoluti fil-proċess kollu - u rridu nifhmu dan xi  jfisser - tad-deċiżjonijiet ta’ l-UE, mill-formulazzjoni tad-direttivi u l-formulazzjoni tar-regolamenti u jrid ikollna n-nies tekniċi, irid ikollna min se jipparteċipa u min se jsegwi.  U għalhekk għamilna dak id-dokument fejn qed ngħidu li se tkun importanti ħafna r-rappreżentanza ta’ Malta fl-UE fi Brussels.   Hemmhekk mhux ambaxxata bħall-ambaxxati l-oħra jrid ikollna, imma jrid ikollna ambaxxata attrezzata aħjar b’nies aħjar, irid ikun hemm liaison kontinwu ma' min jirrappreżentana fl-UE għax dak se jkun il-persuna li tattendi, per eżempju, il-laqgħat tal-COREPER, f’liema laqgħat ikunu maturati d-deċiżjonijiet qabel ma jiettieħdu d-deċiżjonijiet finali.  Jien kelli esperjenza - l-Onor. Joe Borg jista’ jikkonfermaha - meta kien hemm dibattitu fuq l-immigranti llegali fejn kien hemm prim ministru li qal li ma jistax japprova d-dokument għax ried il-parir tat-tekniċi tiegħu.  U l-President Costas Semitis qallu:  “Skużi, Sur Prim Ministru, inti taf li nhar it-Tnejn il-ministru ta’ l-affarijiet barranin tiegħek kien hemm il-laqgħat tal-COREPER fejn qabel li dan id-dokument ġie diskuss u approvat mill-gvern tiegħek stess?  Tiġix issa tgħidli li ma tafx x’fih id-dokument u trid tmur tikkonsulta!”  

Jiġifieri dan huwa l-proċess li se nkunu nvoluti fih aħna.  Issa kemm se nkunu b’saħħitna?  Kemm inkunu kapaċi nkunu b’saħħitna!  Xi ħadd min-naħa tal-gvern għamel riferenza kemm huma importanti l-gruppi politiċi fil-Parlament Ewropew.  Għandna esperjenza żgħira ħafna ta’ tliet membri tan-naħa tal-gvern u naħseb anke tan-naħa ta’ l-oppożizzjoni, li pparteċipaw f’dawn il-laqgħat tal-kumitati, u raw kif jiġu formulati deċiżjonijiet.   U iva, tista’ tinfluwenza.

Il-ġimgħa l-oħra jien ukoll kont preżenti għall-ewwel darba, flimkien ma’ l-Onor. Joe Borg, mhux iktar fil-forma li konna nkunu preżenti fil-laqgħat tal-Kunsill Ewropew li saru qabel, fejn kienu jitkellmu u mbagħad jiltaqgħu magħna u jistaqsuna x’inhi l-opinjoni tagħna, imma fil-forma ta’ parteċipanti f’kull diskussjoni li kien hemm. Mhux biex niftaħar jew nitkessaħ, imma jien ipparteċipajt, per eżempju, f’working dinner fejn id-diskussjoni kienet fuq is-sitwazzjoni tal-Middle East.   Jien tkellimt fuq il-problemi li hemm fil-Middle East  - nerġa’ ngħid mhux biex niftaħar – u kien hemm il-President Chirac li qal li verament tkellimt tajjeb.  L-għada ġie u fil-preżenza ta’ l-Onor. Joe  Borg qalli:  Nerġa’ ngħidlek li verament tkellimt tajjeb il-bieraħ.  Dan m'iniex qed ngħidu b’xi ftaħir imma qed ngħid li inti tista' ssemma leħnek fejn jittieħdu d-deċiżjonijiet u tkun ugwali ma’ l-oħrajn kollha.  Dan hu l-metodu, jiġifieri aħna rridu nbiddlu - bil-Latin ngħidu l-formamentis – l-mentalità ta’ “huma” u “aħna” u li Brussell timponilna.  Din trid tispiċċa;  Brussell hija aħna, aħna parti fi Brussell u aħna se nkunu hemm biex nippromwovu l-ideat tagħna u nħarsu l-interessi tagħna.  

Allura x’inhi din il-kritika fuq din il-liġi li issa hawn Napuljun, hawn id-dittaturi u għaliex il-liġijiet ta’ l-UE huma supremi?  Skużi, din hija elementari.  Min jitkellem hekk għadu ma fehem xejn x’inhi l-UE.   Nerġa’ ngħid li meta wieħed jeżamina - u hekk qed nipprova nagħmel - id-diskorsi li saru f’dan il-parlament isib li hawn ħafna u ħafna li qiegħed jgħaqqadna u ftit kritika li ngħid li hija żball ta’ interpretazzjoni, biex nagħti l-benefit of the doubt.   

Saret kritika wkoll għax id-deċiżjonijiet tal-qorti Ewropea jorbtu anke l-interpretazzjoni li jistgħu jagħtu l-qrati tagħna.   Iva, dik hi s-sistema.   Imma ma ninsewx li fil-qorti Ewropea se jkollna mħallef Malti wkoll.   Jiġifieri l-imħallef Malti se jkun fil-qorti Ewropea biex jara jekk il-Ġermanja, l-Italja, Franza, jew xi pajjiż ieħor huwiex qed jikser, per eżempju, id-drittijiet tal-free competition.  Għalhekk aħna Unjoni.   Jiġifieri ma nafx kif kien hawn min wasal biex qal li se jikkontesta dan - mingħalija l-kap ta’ l-oppożizzjoni stess – għax se nużurpaw id-drittijiet tal-qrati tagħna.   Nużurpaw id-drittijiet tal-qrati tagħna meta ffirmajna l-konvenzjoni dwar id-drittijiet tal-bniedem u għedna li jekk għandek dritt tista’ tmur quddiem il-qorti Ewropea?!    

Jien nerġa’ ngħid li qed ngħid dan kollu biex nenfasizza l-qbil mhux biex nenfasizza dak li ma naqblux fuqu.   Qed ngħid li fis-sustanza verament hawn dik li jien insejħilha "rebbiegħa ġdida’’ u l-Onor. Evarist Bartolo qalilna "opportunità ġdida".   Opportunità ġdida li jien ngħid ftit kellna bħalha sal-lum. 

Mr Speaker, jien diġà aċċennajt però nerġa’ ngħid, li l-esperjenza riċenti tagħna lkoll, tal-ministri u ta’ dawk li ilhom ftit issa bħala osservaturi fil-parlament Ewropew turi kemm jekk aħna nkunu ppreparati u effiċjenti, veru nistgħu nħarsu l-interessi ta’ pajjiżna bl-aqwa mod.

Mr Speaker, il-kap ta’ l-oppożizzjoni semma wkoll il-kwestjoni tat-test tat-trattat u  qal li se napprovaw ir-ratifika meta ftit hawn min qara t-trattat.   Hawn ukoll irrid infakkar lill-Kamra - għax donnu qed ninqabdu f'time warp - li aħna ddibattejna l-mozzjoni tas-6 ta’ Jannar, li kont ippreżentajta jien, fuq ir-referendum.  Fost affarijiet oħra, dik il-mozzjoni kienet tgħid hekk:   

" ... tinnota wkoll li f’dawn in-negozjati, li kienu ntemmew b’suċċess fit-13 ta’ Diċembru, ġew trattati l-aspetti kollha kostituzzjonali, politiċi, ekonomiċi u soċjali u fejn ġew konsultati rappreżentanti minn kull settur tal-popolazzjoni, 

Malta kisbet total ta’ 77 arranġament speċjali li jipprovdu għaċ-ċirkostanzi partikolari ta’ Malta.”. 

Dakinhar kien il-mument fejn dan il-Parlament kellu jeżamina x’inhuma n-negozjati li għamilna.  Huwa veru li dakinhar il-Parlament ma kellux it-trattat quddiemu, imma kellu dak kollu li kellu jidħol fit-trattat, u għalkemm it-trattat ġie ffirmat fis-16 ta’ April, 2003, sat-13 ta’ Diċembru, 2002, meta kkonkludejna n-negozjati, konna diġa` nafu b'kulma kien se jidħol fit-trattat.  Fil-fatt l-Onor. membri taż-żewġ naħat tal-Kamra kellhom dokumenti f'idejhom li kienu juru x'se jkun fih it-trattat għar-rigward ta' Malta, u li kieku riedu setgħu anke jidħlu fil-website.  Ta' min ifakkar ukoll li d-dibattitu li sar fil-Parlament f'dan ir-rigward ħa disa’ seduti, u f'dan id-dibattitu tkellmu 30 membru min-naħa ta' l-oppożizzjoni, jiġifieri tkellem kull deputat li kien hemm min-naħa ta' l-oppożizzjoni.  Allura issa se nerġgħu niddibattu l-kontenut tat-trattat?  Hawnhekk irrid nagħmel ukoll punt tekniku; kull trattat li jitressaq quddiem dan il-Parlament biex jiġi rratifikat ma jistax jinbidel mill-Parlament għax qabel ma jkun tressaq quddiem dan il-Parlament, ikun diġa` ġie iffirmat.  Għalhekk ma jistax jiġi xi ħadd u jgħid li, per eżempju, irid jemenda artiklu 5 tat-trattat.  Mhux dak huwa l-proċess tar-ratifika tat-trattati.  Naturalment wieħed jista' jikkritika lill-gvern u jgħidlu li żbalja li ffirma dak it-trattat, imma finalment il-vot li jingħata jrid ikun fuq jekk wieħed ikunx irid li jiġi rratifikat it-trattat jew le.

Mr Speaker, kif għedt diġa` jekk wieħed jara x'sugu ħareġ minn dan id-dibattitu ta’ tlett ijiem isib li dan id-dibattitu għandu jagħti injezzjoni ta’ enerġija lill-poplu tagħna biex ilkoll naraw li għandna quddiemna opportunitajiet ġodda li qatt ma kellna bħalhom.  Nerġa` ngħid li l-opportunitajiet fihom infushom bilfors iġibu ċerti diffikultajiet, pero` lill-poplu tagħna mhux naqtgħulu qalbu rridu imma ninkoraġġuh.  Issa naturalment 'il quddiem wieħed jista’ jgħidilna:  Għedtu tant affarijiet favur l-UE!  Dażgur li għadna ħafna affarijiet favur l-UE!  Pero` għedna wkoll kemm-il darba li din m'hijiex xi manna li se taqa’ mis-sema.  Fil-fatt din jien kemm-il darba għedtha, u għedt li din hija xi ħaġa li rridu naħdmu għaliha għax l-opportunitajiet m'humiex se jibdew jaqgħulna ġo ħalqna, pero` aħna għedna wkoll li żgur se jkun hemm opportunitajiet kbar għalina, u jien nawgura li dan id-dibattitu jkun tabilħaqq il-bidu ta’ rebbiegħa ġdida f’kull sens.  

Ħafna rabtu din l-espressjoni ta' "rebbiegħa ġdida" mal-progress ekonomiku, fosthom ma' l-investimenti.  Naturalment dan għandu jkun ukoll, pero` jien naħseb li l-ikbar valur ta’ dan il-mument storiku jkun jekk dan il-mument jgħaqqadna f'dak li huwa ta’ interess nazzjonali.  Dan id-dibattitu hekk jawgura, u jien hekk nixtieq.  Grazzi, Mr Speaker.  (Onor. Membri:  Hear, hear)

  MR SPEAKER:  Nirringrazzjak.   Il-mistoqsija hi li l-abbozz ta’ liġi msejjaħ "Att biex jipprovdi dwar l-adeżjoni ta’ Malta ma’ l-Unjoni Ewropea u sabiex jagħmel provvedimenti konsegwenti u anċillari għall-istess" jiġi moqri t-Tieni Darba.   Dawk favur?  (Onor. Membri:  Aye)  Dawk kontra?  (Onor. Membri:  No)  Carried.

Il-mozzjoni għaddiet u l-abbozz ta' liġi ġie moqri t-Tieni Darba.

  MR SPEAKER:  Sar il-ħin.  Issa nitlob lill-Viċi Prim Ministru sabiex, jekk jogħġbu, iressaq l-Aġġornament tal-Kamra.


AĠĠORNAMENT

  ONOR. LAWRENCE GONZI (Viċi Prim Ministru u Ministru għall-Politika Soċjali):  Sur President, nipproponi l-Aġġornament tal-Kamra għal nhar it-Tnejn, 30 ta’ Ġunju, 2003 fis-6:00 p.m. b'din l-aġenda:

Ordnijiet tal-Ġurnata

Abbozz ta’ Liġi dwar l-Unjoni Ewropea - Kumitat; 

Abbozz ta’ Liġi dwar Elezzjonijiet għall-Parlament Ewropew - Tieni Qari;  

Abbozz ta’ Liġi li jemenda l-Kodiċi Ċivili - Tieni Qari (Kont); u 

Xi aġenda oħra li tista’ tiġi komunikata aktar tard.

-----------------------------------------

Abbozz ta’ Liġi dwar il-Kummissarju għat-Tfal - Kumitat Permanenti.

Abbozz ta’ Liġi dwar Awditjar Intern u Investigazzjonijiet Finanzjarji - Kumitat Permanenti.
  MR SPEAKER:  Grazzi.  Il-Kamra hija aġġornata għal nhar it-Tnejn, 30 ta’ Ġunju, 2003 skond il-ftehim milħuq.

Fid-9.26 p.m. il-Kamra aġġornat.


MISTOQSIJIET GĦAL TWEĠIBIET ORALI MWIEĠBA BIL-MIKTUB 

BORMLA: NO. ONE  DOCK -  IRMIĠĠ/STORAGE AREA

431. L-ONOR. CHRIS AGIUS  staqsa lill-Ministru għat-Teknoloġija ta' l-Informazzjoni u Investiment: Jista' il-Ministru jgħid fiex  jikkonsisti l-ftehim biex il-moll u l-imħażen ħdejn  no. one  dock jintużaw minn kumpannija tal-films?
  ONOR. AUSTIN GATT:  It-tarzna kriet irmiġġ u storage area ħdejn in-no. one dock  lil Latina Pictures.  Il-ftehim jispeċifika ħlas għal kull ġurnata u tul il-kirja.
SUSSIDJU LIS-SAJJIEDA  

432. L-ONOR. CHRIS AGIUS  staqsa lill-Ministru għall-Affarijiet Rurali u Ambjent: Jista' il-Ministru jgħid x'sussidju ngħata lil dawk reġistrati bħala part-time fishermen u full-time fishermen?  Jista’ jispjega wkoll kif ġew determinati l-ammonti?
  ONOR. GEORGE PULLICINO:  Nitlob lill-Onor. Interpellant  jindika għal liema għajnuniet qed jirriferi u l-perjodu ta’ meta  ngħataw dawn l-għajnuniet. 
BORMLA: NO. ONE  DOCK – OUTLINE DEVELOPMENT  APPLICATION
433. L-ONOR. CHRIS AGIUS  staqsa lill-Ministru għall-Affarijiet Rurali u Ambjent:  Jista' il-Ministru jgħid fiex tikkonsisti l-outline application PA 3428/01 ta’ l-area madwar no. one dock ta' Bormla?
  ONOR. GEORGE PULLICINO:  Ninsab informat li applikazzjoni PA 3428/01 tikkonsisti f’outline application għall-proġett ta’ no. 1 dock f’Bormla. Il-proġett jikkonsisti fir-riabilitazzjoni u conversion ta’ strutturi storici u ta’ l-ispazju madwarhom. 

Il-MEPA talbet pjan komprensiv ta’ żvilupp għal dan il-proġett.
MCC - IMPJEGATI

501. L-ONOR. EVARIST BARTOLO  staqsa lill-Ministru għaż-Żgħażagħ u Kultura: Jista' il-Ministru jgħid jekk hemmx xi ħsieb biex l-impjegati  ta' Dar il-Mediterran għall-Konferenzi jkollhom is-sitwazzjoni tax-xogħol mal-gvern regolarizzata?
  ONOR. JESMOND MUGLIETT:  Ninforma lill-Onor. Interpellant li kienu 13  dawk il-ħaddiema ta' dar il-Mediterran li ressqu l-każ tagħhom quddiem it-tribunal għall-investigazzjoni ta' inġustizzji.

Il-gvern issa qiegħed fi proċess li bih dawn il-ħaddiema jkollhom is-sitwazzjoni tagħhom regolarizzata kif deċiża mit-tribunal skond il-liġi u skond il-parir  mogħti mill-MPO fl-uffiċċju tal-prim ministru.
KAŻI  HIV POSITIVE 
509. L-ONOR. CARMELO ABELA  staqsa lill-Ministru tas-Saħħa: Jista’ il-Ministru jgħid kemm ġew rapportati każi ġodda ta' HIV fl-2002 u fl-ewwel ħames xhur ta' din is-sena?  Kemm minnhom kienu ta' barranin?  Ta' liema nazzjonalita` kienu u kemm kienu rġiel u kemm kienu nisa?
  ONOR. LOUIS DEGUARA:  Nixtieq ninforma lill-Onor. Interpellant illi n-numru ta' persuni li huma HIV positive ma jistax jiġi determinat għaliex l-HIV mhijiex notifikabbli bil-liġi.  

Nistgħu ngħidu li minn Jannar ta' l-2002 sal-31 ta' Mejju 2003 kien hemm 17-il test pożittiv.  Dan in-numru ma jeskludix testijiet li saru aktar minn darba fuq l-istess persuna.
KAŻI HIV POSITIVE
510. L-ONOR. CARMELO ABELA  staqsa lill-Ministru tas-Saħħa: Jista’ il-Ministru jgħid kemm huwa n-numru totali ta' dawk infettati bl-HIV? 

  ONOR. LOUIS DEGUARA:  Nixtieq ninforma lill-Onor. Interpellant illi n-numru ta' persuni li huma HIV positive ma jistax jiġi determinat għaliex l-HIV mhijiex notifikabbli bil-liġi.
COMPUTER SYSTEM  XP COMPLIANT 

562. L-ONOR. LEO BRINCAT  staqsa lill-Ministru għat-Teknoloġija ta' l-Informazzjoni u Investiment: Il-gvern għamel impact assessment dwar l-impatt fuq hardware u software applications użati mill-gvern għal meta ssir il-bidla għas-sistema XP compliant?
  ONOR. AUSTIN GATT:  Nitlob lill-Onor. Interpellant jagħmel il-mistoqsija tiegħu lill-ministru konċernat.
COMPUTER SYSTEM  XP UPGRADE

563. L-ONOR. LEO BRINCAT staqsa lill-Ministru għat-Teknoloġija ta' l-Informazzjoni u Investiment: Jista' il-Ministru jgħid x'persentaġġ mill-computers tad-dipartimenti varji tal-gvern jifilħu XP upgrade?
  ONOR. AUSTIN GATT:  Nitlob lill-Onor. Interpellant jagħmel il-mistoqsija tiegħu lill-ministru konċernat.
MITTS - DISASTER RECOVERY PLAN
564. L-ONOR. LEO BRINCAT  staqsa lill-Ministru għat-Teknoloġija ta' l-Informazzjoni u Investiment: Jista' il-Ministru jgħid liema huma dawk id-dipartimenti tal-gvern fejn il-MITTS għandhom disaster recovery plan effettiv?  Liema huma dawk li m'għandhomx?
  ONOR. AUSTIN GATT:  L-Onor. Interpellant għandu jinnota li fil-postijiet kollha fejn il-MITTS  topera jittieħdu back-ups kuljum filwaqt li restores ta' dawn il-back-ups jiġu ttestjati fuq bażi skedata, dan filwaqt li regoli stretti ta' house-keeping kif suppost jiġu segwiti.

F'dawn l-aħħar tliet snin,  il-MITTS  investiet konsiderevolment fis-sigurta` primarjament billi ġie mwaqqaf disaster recovery centre li preżentement ikopri tliet applikazzjonijiet kritiċi  - common data base, e-mail u department accounting - kif ukoll ġie mwaqqaf dipartiment fi ħdan il-MITTS li jieħu ħsieb is-sigurta` u riskji fir-rigward ta’ information security and risk management department.

Ta' min jinnota wkoll li l-uffiċċju tal-prim ministru riċentement ħareġ ċirkulari fejn is-segretarji permanenti ġew informati dwar il-policy fuq is-sigurta` ta' l-informazzjoni li l-gvern għandu jadotta,  ibbażata fuq l-ISO 17799 standard.

Fl-istess ħin il-ministeri kienu qed jiġu mitluba biex iwaqqfu security steering committee u jaħtru uffiċjal  għall-ministeri rispettivi tagħhom biex jieħdu ħsieb is-sigurta` ta' l-informazzjoni kif ukoll biex jipprovdu leadership neċessarju u jieħdu azzjoni adatta fuq livell ministerjali f'dan ir-rigward.
E-HEALTH
565. L-ONOR. LEO BRINCAT  staqsa lill-Ministru għat-Teknoloġija ta' l-Informazzjoni u Investiment: Jista’ il-Ministru jgħid jekk il-kunċett e-health ġiex introdott f’pajjiżna?  Min ħa u/jew se jieħu responsabbilta' tiegħu?
ONOR. AUSTIN GATT:  Nitlob lill-Onor. Interpellant jagħmel il-mistoqsija tiegħu lill-ministru konċernat.
PENSJONIJIET

605. L-ONOR. CARMELO ABELA  staqsa lill-Ministru tal-Finanzi u Affarijiet Ekonomiċi: Peress li l-Ministru ġie rrapportat li qal li se jħabbar programm sa l-aħħar ta' Mejju dwar il-pensjonijiet, jista' jgħid jekk dan sarx u jagħti dettalji dwar dak li ġie pprogrammat?  
ONOR. JOHN DALLI:  Ngħarraf lill-Onorevoli Interpellant li għandu impressjoni ħażina.
SKEJJEL –ABBUŻ  MILL-ALKAĦOL

606. L-ONOR. CARMELO ABELA  staqsa lill-Ministru ta' l-Edukazzjoni: Jista' il-Ministru jgħid jekk fis-sena skolastika li se tispiċċa fi ftit jiem oħra kienx hemm rapporti ta' każi ta' abbuż ta' alkaħol fost l-istudenti? Jista' jagħti dettalji bħall-eta`,  l-abbuż u forsi l-post?

ONOR. LOUIS GALEA:  Informat li ma kien hemm ebda rapport din is-sena skolastika ta' abbuż ta' alkaħol fost l-istudenti fil-ħin  ta' l-iskola.
SCHOOL LEAVERS

607. L-ONOR. CARMELO ABELA  staqsa lill-Ministru ta' l-Edukazzjoni: Jista' il-Ministru jgħid kemm se jispiċċaw studenti mill-iskejjel din is-sena wara li jkunu temmew l-edukazzjoni sekondarja? Kemm huma subien u kemm huma bniet? Kemm se jispiċċaw minn skejjel statali, tal-Knisja u indipendenti?
ONOR. LOUIS GALEA:  Informat li din is-sena se jkun hemm 3,707 student li ser itemmu l-edukazzjoni sekondarja fl-iskejjel ta' l-istat - 1,766 minnhom subien filwaqt li 1,941 huma bniet.  Hemm ukoll 1,435 student mill-iskejjel tal-Knisja -  798 minnhom  subien u  637 li huma  bniet.  Hemm ukoll 368 mill-iskejjel indipendenti -  208 minnhom subien u 160 li huma bniet.
ŻGĦAŻAGĦ JABBUŻAW MILL-ALKAĦOL

608. L-ONOR. CARMELO ABELA  staqsa lill-Ministru għaż-Żgħażagħ u Kultura: Peress li qed ikun hemm diversi ittri fil-ġurnali dwar il-bżonn li ssir xi ħaġa biex jiġi kkontrollat l-abbuż  mill-alkaħol, jista' il-Ministru jgħid x'beħsiebu jagħmel il-ministeru tiegħu biex jiġġieled dan l-abbuż u x'ħidma qed issir mal-ministeru ta’ l-intern u ġustizzja biex tiġi ppreżentata liġi apposta f'dan il-parlament?
ONOR. JESMOND MUGLIETT:  Bħal kull pajjiż ieħor Ewropew, il-ġlieda kontra l-abbuż ta' l-alkaħol u sustanzi tossiċi oħra tinfirex bejn diversi ministeri. Riċentement il-gvern waqqaf kumitat magħruf aħjar bħala adolescents health coalition, fejn diversi esperti minn Sedqa, Caritas, il-ministeru ta' l-edukazzjoni, il-ministeru tas-saħħa,  il-ministeru għaż-żgħażagħ u kultura, il-health promotion unit u l-kulleġġ tat-tobba qed iħejju pjan biex jindirizzaw il-problemi tas-saħħa fost iż-żgħażagħ.

Fost l-oqsma li se jiġu indirizzati hemm l-abbuż ta' l-alkaħol u l-abbuż tad-droga u l-malnutrition.
INLAND REVENUE - TAX REFUNDS

620. L-ONOR. LEO BRINCAT  staqsa lill-Ministru tal-Finanzi u Affarijiet Ekonomiċi: Following amendments to the Income Tax Act and the Income Tax Management Act, interest began accruing on tax refunds due to taxpayers in respect of year of assessment 1999 onward.  Tax refundable relating to prior years remained interest- free and  as a result, the latter refunds are being paid first.  Expatriates and non-residents are among those due pre-1998 refunds.  Excessively delayed refunds reflect negatively on Malta's credibility as a financial services centre of repute.

Could the Minister please inform us as to the amount of tax refundable to expatriate and non-resident taxpayers relating to the year of assessment 1999 and prior and, if a repayment plan exists, by what date these amounts will  be settled?
ONOR. JOHN DALLI:  There are two refunds due to expatriates and non-resident taxpayers for Y/A 1999, except for those taxpayers that may have submitted a late return.

Refunds due prior to Y/A 1999 are as follows:

	531 temporary residents on a work permit
	Lm  399,902

	3 temporary residents (entertainers)
	          3,598

	158 temporary residents (settlers)
	      126,152

	533 non-residents
	     330,817


KUMPANNIJI B'INVESTIMENT PUBBLIKU - IMPJEGATI ĠODDA

621. L-ONOR. EVARIST BARTOLO  staqsa lill-Ministru għat-Teknoloġija ta' l-Informazzjoni u Investiment: Jista' issa  l-Ministru jwieġeb it-tagħrif mitlub f'mistoqsija parlamentari 383 u jgħid tul l-ewwel erba' xhur ta' din is-sena kemm ġew reklutati mpjegati ġodda ma’ kumpanniji b'investiment pubbliku li jaqgħu taħt ir-responsabbilta' tiegħu?  
ONOR. AUSTIN GATT:  Qed inpoggi fuq il-mejda tal-Kamra l-informazzjoni mitluba.
MELLIEĦA:TRIQ IL-FORTIZZA - ASFALTAR

627. L-ONOR. EVARIST BARTOLO  staqsa lill-Ministru għat-Trasport u Komunikazzjoni: Jista' il-Ministru jgħid meta hemm il-ħsieb li tinkesa Triq il-Fortizza, fil-Mellieħa?
ONOR. ĊENSU GALEA:  Ninsab informat illi l-awtorita dwar it-trasport qed tkompli bi programm ta' xogħol ta' kostruzzjoni u asfaltar ta' toroq fiż-żona kollha ta' Masrija, fejn hemm din it-triq u l-asfaltar tat-triq li qed isemmi l-Onor. Interpellant qiegħed isir ukoll f'dan il-programm.
MELLIEĦA: TRIQ ĦALQ IĊ-ĊAWL - ASFALTAR

628. L-ONOR. EVARIST BARTOLO  staqsa lill-Ministru għat-Trasport u Komunikazzjoni: Jista' il-Ministru jgħid meta hemm il-ħsieb li tinkesa Triq Ħalq iċ-Ċawl, fil-Mellieħa?
ONOR. ĊENSU GALEA:  Ninsab informat illi l-awtorita dwar it-trasport qed tkompli bi programm ta' xogħol ta' kostruzzjoni u asfaltar ta' toroq fiż-żona kollha ta' Masrija, fejn hemm inkluża din it-triq u l-asfaltar tat-triq li qed isemmi l-Onor. Interpellant qiegħed isir ukoll f'dan il-programm.
MELLIEĦA:TRIQ ĦALQ IĊ-ĊAWL  - SPAZJU PUBBLIKU

629. L-ONOR. EVARIST BARTOLO  staqsa lill-Ministru għall-Affarijiet Rurali u Ambjent: Jista' il-Ministru jgħid jekk hemmx xi ħsieb biex l-ispazju pubbliku li jmiss ma' Triq Ħalq iċ-Ċawl fil-Mellieħa u li bħalissa mimli ħaxix ħażin, skart u ġrieden jinbidel fi ġnien għax ma jagħmilx sens li jitħalla żdingat u maħmuġ kif inhu bħalissa meta ftit passi ' l bogħod sar sforz kbir biex jitħawlu siġar u fjuri, int u dieħel il-Mellieħa mit-telgħa ta' Selmun?
ONOR. GEORGE PULLICINO:  L- ispazju pubbliku msemmi mill- Onor. Interpellant ma jaqax taħt ir-responsabbilta’ tal-gvern ċentrali.

Hu dmir il-kunsill lokali tal-Mellieħa - permezz ta’ fondi sostanzjali mgħoddija lilu mill-gvern ċentrali - li jara li spazji bħalma semma’ l-Onor. Membru jitneħħilhom il-ħaxix ħażin u skart ieħor.  
SAN PAWL IL-BAĦAR:TRIQ IL-KNISJA - TWESSIGĦ TA' BANKINA

630. L-ONOR. EVARIST BARTOLO  staqsa lill-Ministru għall-Affarijiet Rurali u Ambjent: Jista' il-Ministru jgħid jekk intalbux il-permessi rilevanti biex il-kunsill lokali jwessa' il-bankina fi Triq il-Knisja f'San Pawl il-Baħar biex jiġi akkomodat stabiliment ta' l-ikel, b'impatt ħażin fuq ir-residenti u l-ġirien?
ONOR. GEORGE PULLICINO:  Nitlob lill-Onor. Interpellant biex jirriferi din il-mistoqsija lill-ministru konċernat.
MIMCOL – COLLECTIVE BARGAINING UNIT
641. L-ONOR. LEO BRINCAT  staqsa lill-Ministru għat-Teknoloġija ta' l-Informazzjoni u Investiment: Jista' il-Ministru jgħid jekk huwiex minnu li l-MIMCOL se twaqqaf unit apposta sabiex jieħu ħsieb il-ftehim kollettiv fi ħdan il-kumpanniji parastatali kollha?   Dan ifisser li dan il-ftehim se jkun responsabbilta' tal-ministeru tiegħu?

ONOR. AUSTIN GATT:  Huwa l-gvern li se jwaqqaf collective bargaining unit bil-għan li jieħu ħsieb u jagħti parametri lill-kumpaniji parastatali u entitajiet oħra fejn il-gvern għandu interess. Il-MIMCOL se tkun parti minn dan il-unit. Hi se jkollha l-funzjoni li tagħti l-għajnuna lill dan il-unit b'mod amministrattiv, użu ta' riċerka fil-qasam ta' ftehim kollettiv u konsulenza, kemm legali kif ukoll fil-qasam ta' relazzjonijiet industrijali.

Il-collective bargaining unit se jkun presedut minn rappreżentant tal-ministeru tal-finanzi.
KAŻI TA’ SERQ

685. L-ONOR. SILVIO PARNIS  staqsa lill-Ministru tal-Ġustizzja u Intern: Jista' il-Ministru jgħid kemm inqabdu nies jisirqu mill-bidu tas-sena 2003?
ONOR. TONIO BORG:  Ninsab informat li bejn Jannar u Mejju ta’ din is-sena, il-pulizija rnexxielha ssolvi 394 każ ta` serq li fihom 226 persuna nqabdu jisirqu.  Uħud minnhom inqabdu iżjed minn darba.
SPIŻERIJI TAL-GVERN – PILLOLI OUT OF STOCK

686. L-ONOR. SILVIO PARNIS  staqsa lill-Ministru tas-Saħħa: Jista' il-Ministru jgħid kemm hawn pilloli out of stock fl-ispiżeriji tal-gvern?
ONOR. LOUIS DEGUARA:  In-numru ta' pilloli out of stock mill-ispiżeriji tal-gvern huwa ta' 33. Raġuni  ewlenija għal dan in-nuqqas hi li qed ikun hemm każi dejjem jiżdiedu fejn prodotti  ordnati ma jiġux provduti minħabba problema ta' manifattura, xi ħaġa li qed twassal għan-nuqqas fis-swieq internazzjonali. L-effett ta' dan malajr jinħass f'Malta peress li l-mediċini jiġu importati minn barra u peress li Malta hija suq żgħir komparat mal-bqija ta' l-Ewropa.  Qed ikun hemm ukoll dewmien għall-wasla tal-konsenja għalkemm il-mediċini jkunu ġew ordnati mill-GPS u dan għal diversi fatturi.  

Qed jiġi nnotat li l-konsum ta' ċerti mediċini qed jiżdied f'daqqa f'temp qasir.  Dan jirriżulta f'nuqqas ta' mediċini speċjalment f'dawk iċ-ċirkostanzi fejn il-perjodu biex titwassal il-mediċina mill-aġent ikun wieħed twil.  Għalkemm il-GPS jiftaħ ordnijiet urġenti biex itaffi dan in-nuqqas mhux dejjem ikun possibbli li tinstab il-mediċina u titwassal fi żmien qasir ħafna.  Wieħed irid jiftakar li r-regolamenti finanzjarji ma jippermettux li kwantita’ kbira ta' mediċini li jqumu ħafna flus tiġi mixtrija b'direct order minflok b'kuntratt.
KUNSILLI LOKALI  BI ŻBILANĊ FINANZJARJU

687. L-ONOR. SILVIO PARNIS  staqsa lill-Ministru tal-Ġustizzja u Intern: Jista' il-Ministru jgħid kemm huma u liema huma l-kunsilli li jinsabu fi żbilanċ finanzjarju?
ONOR. TONIO BORG:  Ninforma lill-Onor. Interpellant li billi l-informazzjoni għada qed tinġabar, tweġiba tingħata f`xi seduta oħra.
DAY CENTRES GĦALL-ANZJANI

688. L-ONOR. SILVIO PARNIS  staqsa lill-Viċi Prim Ministru u Ministru għall-Politika Soċjali: Jista' il-Viċi Prim Ministru jgħid fejn hemm il-ħsieb li jinfetħu day centres  għall-anzjani?
ONOR. LAWRENCE GONZI:  Ninforma lill-Onor. Interpellant li fil-preżent qed isir ix-xoghol fuq day centre ġdid f’Santa Venera u qiegħed f’diskussjonijiet ma’ numru ta’ kunsilli lokali għal ftuħ ta’ day centres oħra.
MELLIEĦA: XOGĦOL FID-DAR TA' L-ANZJANI

689. L-ONOR. SILVIO PARNIS  staqsa lill-Viċi Prim Ministru u Ministru għall-Politika Soċjali: Jista' il-Viċi Prim Ministru jgħid fiex wasal ix-xogħol fid-dar ta' l-anzjani tal-Mellieħa?
  ONOR. LAWRENCE GONZI:  Ninforma lill-Onor. Interpellant li bħalissa dan il-ministeru qiegħed jevalwa l-metodu ta’ finanzjament u twettieq tal-proġett.
SUSSIDJU FUQ DJAR PRIVATI

690. L-ONOR. SILVIO PARNIS  staqsa lill-Viċi Prim Ministru u Ministru għall-Politika Soċjali: Jista' il-Viċi Prim Ministru jgħid kemm qegħdin jingħataw flus f'sussidju għall-djar ta' privat?
ONOR. LAWRENCE GONZI:  Nixtieq ninforma lill-Onor. Interpellant li s-sussidji mħallsa din is-sena mill-awtorita’ tad-djar jammontaw għall-Lm266,600 li huma:  

Taħt skema R, sussidju fuq il-kera ta’ postijiet mikrija mill-privat - Lm60,863; 

Taħt skema Y, sussidju ta’ imghax fuq self għad-djar settur privat - Lm5,123; 

Taħt skema X, sussidju għal xiri u xogħlijiet ta’ titjib ta’ djar privati - Lm7,715; 

Taħt skema 5, sussidju fuq xogħlijiet ta’ titjib fi djar privati okkupati minn inkwilini jew   ċenswalisti -  Lm118,277; u 

Taht skema Z, sussidju fuq xogħlijiet ta’ titjib f’residenzi privati okkupati minn sidien -     Lm74,622.
----------

